
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ11 ДҮГЭЭР САРЫН 04-НИЙ ӨДӨР /БААСАН ГАРИГ/-ИЙН НЭГДСЭН ХУРАЛДААНААР ХЭЛЭЛЦЭХ АСУУДАЛ

1. "Төрөөс мөнгөний бодлогын талаар 2012 онд баримтлах үндсэн чиглэл батлах тухай" Улсын Их Хурлын тогтоолын төслийн хэлэлцэх эсэх 

2. "Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Улсын Их Хурлын 2008 оны 12 дугаар сарын 19-ний өдрийн 43 дугаар тогтоолын хавсралтад нэмэлт оруулах тухай" Улсын  Их Хурлын тогтоолын төсөл /хэлэлцэх эсэх/

3. Монгол Улсын Ерөнхий сайдын мэдээлэл: Инновацийн үйл ажиллагааны явц, үр дүн.

   
4. Нийгмийн суурь тэтгэврийн тухай, Хөдөлмөр эрхлэлтийг дэмжих тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд, "Тэтгэмжийн хэмжээг өөрчлөн тогтоох тогтоох тухай", "Нөхөн олговрын доод хэмжээг шинэчлэн тогтоох тухай" Улсын Их Хурлын тогтоолын төслүүд /Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, хэлэлцэх эсэх/;

 
5.  "Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай", Шүүгчийн болон прокурорын албан тушаалын цалингийн хэмжээг шинэчлэн тогтоох тухай" Улсын Их Хурлын тогтоолын төслүүд /Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, хэлэлцэх эсэх/;

 







_________

Монгол Улсын Их Хурлын  2011 оны намрын ээлжит чуулганы 11 дүгээр сарын 04-ний өдөр /Баасан гариг/-ийн хуралдаан 10 цаг 26  минутад Төрийн ордны чуулганы нэгдсэн хуралдааны танхимд эхлэв.

Улсын Их Хурлын дарга Д.Дэмбэрэл ирц, хэлэлцэх асуудлыг танилцуулж, хуралдааныг даргалав.

Өглөөний хуралдаанд ирвэл зохих 76 гишүүнээс  54 гишүүн ирж, 71,5 хувийн ирцтэй байв. Үүнд:

Чөлөөтэй: П.Алтангэрэл, Н.Алтанхуяг, Ц.Батбаяр, С.Батболд, Э.Бат-Үүл, С.Баяр, Ц.Баярсайхан, Л.Гүндалай, Ц.Дашдорж, Ц.Мөнх-Оргил, Д.Очирбат, Ц.Сэдванчиг, Ч.Улаан, Д.Хаянхярваа, Ч.Хүрэлбаатар, Ж.Энхбаяр, З.Энхболд, М.Энхболд.

Өвчтэй: Ш.Сайхансамбуу.

Тасалсан: Р.амаржаргал, Х.Баттулга, Х.Тэмүүжин.

Хоцорсон:Г.Баярсайхан-1,00, С.Баярцогт-2,00, Д.Загджав-1,30, С.Ламбаа-1,00, Д.Лүндээжанцан-0,40, Ц.Нямдорж-0,40, Д.Одбаяр-1,00, Ж.Сүхбаатар-1,10, Д.Тэрбишдагва-0,30, Ц.Цэнгэл-1,10, Ц.Шинэбаяр-0,30, Д.Энхбат-1,50, С.Эрдэнэ-2,00.

Нэг. "Төрөөс мөнгөний бодлогын талаар 2012 онд баримтлах үндсэн чиглэл батлах тухай" Улсын Их Хурлын тогтоолын төсөл /хэлэлцэх эсэх асуудал үргэлжилнэ/
Хэлэлцэж буй асуудалтай холбогдуулан Монголбанкны Ерөнхийлөгч Л.Пүрэвдорж, Дэд рөнхийлөгч Н.Золжаргал, Хяналт, шалгалтын газрын захирал Б.Лхагвасүрэн, Мөнгөний бодлогын газрын захирал Д.Болдбаатар, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх Д.Цэрэндулам, Эдийн засгийн байнгын хорооны зөвлөх Ж.Батсайхан, Д.Цэцэгмаа нарын бүрэлдэхүүнтэй ажлын хэсэг байлцав.

 

"Төрөөс мөнгөний бодлогын талаар 2012 онд баримтлах үндсэн чиглэл батлах тухай" Улсын Их Хурлын тогтоолын төслийн хэлэлцэх эсэх асуудалтай холбогдуулан Улсын Их Хурлын гишүүн Х.Бадамсүрэн, Д.Балдан-Очир, Ц.Даваасүрэн, Н.Ганбямба, Я.Батсуурь, Д.Тэрбишдагва, Н.Батбаяр, Ө.Энхтүвшин, Н.Энхболд, Ц.Цэнгэл, Д.Загджав, Х.Баделхан, Д.Ганхуяг нарын асуусан асуултад ажлын хэсгээс Л.Пүрэвдорж, Д.Болдбаатар, Б.Лхагвасүрэн нар хариулж, тайлбар хийв.


Хэлэлцэж буй асуудалтай холбогдуулан Улсын Их Хурлын гишүүн Р.Раш, Р.Гончигдорж, Д.Тэрбишдагва, С.Эрдэнэ, Х.Наранхүү, Я.Батсуурь, Р.Буд нар санал хэлэв.


Д.Дэмбэрэл: -“Төрөөс мөнгөний бодлогын талаар 2012 онд баримтлах үндсэн чиглэл батлах тухай” Улсын Их Хурлын тогтоолын төслийг Эдийн засгийн байнгын хорооны гаргасан саналаар хэлэлцье.


Зөвшөөрсөн

31


Татгалзсан

9


Бүгд


4


77,5 хувийн саналын саналаар санал дэмжигдлээ.


Хоёр. "Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Улсын Их Хурлын 2008 оны 12 дугаар сарын 19-ний өдрийн 43 дугаар тогтоолын хавсралтад нэмэлт оруулах тухай" Улсын  Их Хурлын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Сангийн яамны Хууль, эрх зүйн газрын дарга Б.Ганбат, Худалдан авах ажиллагааны бодлогын газрын дарга Х.Ганцогт, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.


Тогтоолын төслийн талаарх төсөл санаачлагчийн илтгэлийг Сангийн сайд С.Баярцогт, Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Ж.Батсуурь нар танилцуулав.


Төсөл санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Д.Дондог, Д.Тэрбишдагва, Н.Ганбямба, нарын асуусан асуултад Сангийн сайд С.Баярцогт  хариулж, тайлбар хийв.


Хэлэлцэж буй асуудалтай холбогдуулан Улсын Их Хурлын гишүүн Н.Батбаяр, Р.Гончигдорж, Ж.Батсуурь, Ж.Сүхбаатар нар санал хэлэв.


Д.Дэмбэрэл: -"Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Улсын Их Хурлын 2008 оны 12 дугаар сарын 19-ний өдрийн 43 дугаар тогтоолын хавсралтад нэмэлт оруулах тухай" Улсын  Их Хурлын тогтоолын төслийг хэлэлцье.


Зөвшөөрсөн

26


Татгалзсан

17


Бүгд


43


60,5 хувийн саналаар санал дэмжигдлээ.

Улсын Их Хурлын тогтоолын төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлэв.


Уг асуудлыг 13 цаг 30 минутад хэлэлцэж дуусав.


Өглөөний хуралдаан 13 цаг 35 минутад завсарлав.


Үдээс хойшхи хуралдаанд ирвэл зохих 76 гишүүнээс 41 гишүүн ирж, 53,9 хувийн ирцтэй байв. Үүнд:


Чөлөөтэй: П.Алтангэрэл, Н.Алтанхуяг, Ц.Батбаяр, Су.Батболд, Э.Бат-Үүл, С.Баяр, Ц.Баярсайхан, Л.Гүндалай, Ц.Дашдорж, Д.Дэмбэрэл, Ц.Мөнх-Оргил, Д.Одхүү, Д.Очирбат, Ц.Сэдванчиг, Ж.Энхбаяр, З.Энхболд, М.Энхболд, Ө.Энхтүвшин.


Өвчтэй: Ш.Сайхансамбуу


Тасалсан: З.Алтай, Р.Амаржаргал, Д.Балдан-Очир, Х.Баттулга, Б.Бат-Эрдэнэ, Р.Буд, Л.Гантөмөр, Даш.Зоригт, С.Ламбаа, Ц.Нямдорж, С.Оюун, Ж.Сүхбаатар, Х.Тэмүүжин, О.Чулуунбат, Д.Энхбат, С.Эрдэнэ.


Үдээс хойшхи хуралдааныг Улсын Их Хурлын Дэд дарга Н.Энхболд даргалав.

     
Гурав. Монгол Улсын Ерөнхий сайдын мэдээлэл: Инновацийн үйл ажиллагааны явц, үр дүн.


Хэлэлцэж буй асуудалтай холбогдуулан Ерөнхий сайдын ахлах зөвлөх Б.Долгор, Хүнс, хөдөө аж ахуй, хөнгөн үйлдвэрийн дэд сайд Ж.Сауле, Боловсрол, соёл, шинжлэх ухааны сайд Ё.Отгонбаяр, мөн яамны Төрийн нарийн бичгийн дарга Д.Далайжаргал, Шинжлэх ухаан, технологийн газрын дарга Ө.Сүхбаатар, Үндэсний хөгжил шинэтгэлийн хорооны дарга Ч.Хашчулуун, газрын дарга Б.Ганбат, Шинжлэх ухаан, технологийн сангийн захирал Т.Ган-Эрдэнэ, Шинжлэх ухааны академийн эрдэмтэн, нарийн бичгийн дарга Т.Ганбаатар, Улсын Их Хурлын Тамгын газрын Байнгын хороодын ажлын албаны референт Ц.Цэрэн, референт Д.Оюунчимэг нарын бүрэлдэхүүнтэй ажлын хэсэг байлцав.


Монгол Улсын Ерөнхий сайд С.Батболд Инновацийн үйл ажиллагааны явц, үр дүнгийн талаар танилцуулав.


Мэдээлэлтэй холбогдуулан Улсын Их Хурлын гишүүн Г.Баярсайхан, Ц.Цэнгэл, Н.Ганбямба, Я.Батсуурь, Д.Тэрбишдагва, Р.Гончигдорж нарын асуусан асуултад Боловсрол, соёл, шинжлэх ухааны сайд Ё.Отгонбаяр, Сангийн сайд С.Баярцогт, ажлын хэсгээс Ч.Хашчулуун нар хариулж, тайлбар хийв.

Улсын Их Хурлын гишүүд Инновацийн үйл ажиллагааны явц, үр дүнгийн талаарх мэдээлэл сонсов.


Уг асуудлыг 16 цаг 22 минутад хэлэлцэж дуусав.

Дөрөв. "Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай", Шүүгчийн болон прокурорын албан тушаалын цалингийн хэмжээг шинэчлэн тогтоох тухай" Улсын Их Хурлын тогтоолын төслүүд /Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, хэлэлцэх эсэх/;

 
Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Д.Энхгэрэл, Хууль зүйн байнгын хорооны зөвлөх Б.Баасандорж, референт Б.Хонгорзул нарын бүрэлдэхүүнтэй ажлын хэсэг байлцав.


Хуулийн төслийн талаарх төсөл санаачлагчийн илтгэлийг Сангийн сайд С.Баярцогт, Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Д.Оюунхорол нар танилцуулав.


Төсөл санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Р.Рашийн асуусан асуултад Сангийн сайд С.Баярцогт хариулж, тайлбар хийв.

Н.Энхболд: -Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай", Шүүгчийн болон прокурорын албан тушаалын цалингийн хэмжээг шинэчлэн тогтоох тухай" Улсын Их Хурлын тогтоолын төслүүдийг хэлэлцье. 

Зөвшөөрсөн

26


Татгалзсан

13


Бүгд


39


66,7 хувийн саналаар санал дэмжигдлээ.


Хуулийн төслийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүлэв.

Тав.  Нийгмийн суурь тэтгэврийн тухай, Хөдөлмөр эрхлэлтийг дэмжих тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд, "Тэтгэмжийн хэмжээг өөрчлөн тогтоох тогтоох тухай", "Нөхөн олговрын доод хэмжээг шинэчлэн тогтоох тухай" Улсын Их Хурлын тогтоолын төслүүд /Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, хэлэлцэх эсэх/;

 
Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, Стратегиийн төлөвлөлтийн газрын дарга Н.Аюуш, Нийгмийн даатгалын ерөнхий газрын дарга З.Алтанхуяг, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Л.Өлзийсайхан, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нарын бүрэлдэхүүнтэй ажлын хэсэг байлцав.

 
Хуулийн төслийн талаарх төсөл санаачлагчийн илтгэлийг Нийгмийн хамгаалал, хөдөлмөрийн сайд Т.Ганди, Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг Улсын Их Хурлын гишүүн Ц.Даваасүрэн нар танилцуулав.


Төсөл санаачлагчийн илтгэл болон Байнгын  хорооны санал, дүгнэлттэй холбогдуулан Улсын Их Хурлын гишүүн Ц.Давасүрэн, Н.Ганбямба, Д.Тэрбишдагва, С.Бямбацогт, Р.Раш, Х.Баделхан, Д.Оюунхорол, Р.Гончигдорж нарын асуусан асуултад Сангийн сайд С.Баярцогт, Нийгмийн хамгаалал, хөдөлмөрийн сайд Т.Ганди нар хариулж, тайлбар хийв.


Хуулийн төсөлтэй холбогдуулан Улсын Их Хурлын гишүүн Д.Дондог, Р.Гончигдорж нар санал хэлэв.


Д.Дэмбэрэл: -Хуулийн төслийг хэлэлцье.


Зөвшөөрсөн

36


Татгалзсан

4


Бүгд


40

90,0 хувийн саналаар санал дэмжигдлээ.

 
Хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.


Хуралдаан 18 цаг 15 минутад өндөрлөв.


Бусад. Эцсийн найруулга.

Улсын Их Хурлын Дэд дарга Н.Энхболд Хоршооны тухай хуульд нэмэлт, өөрчлөлт оруулах тухай хуулийн, Санхүүгийн зохицуулах хорооны эрх зүйн байдлын тухай хуульд өөрчлөлт оруулах тухай хуулийн, Монгол Улсын 2011 оны төсвийн тухай хуулийн зарим заалтыг хэрэгжүүлэх арга хэмжээний тухай Улсын Их Хурлын тогтоолын эцсийн найруулгыг танилцуулав.

Улсын Их Хурлын гишүүд дээрх хууль болон тогтоолын эцсийн найруулгыг сонсов.

10:00-10:05 цагт Улсын Их Хурлын гишүүн Х.Жекейгийн урилгаар Баян-Өлгий аймгийн иргэд, 11:00-11:05 цагт Улсын Их Хурлын гишүүн Д.Ганхуягийн урилгаар Гүүр коллежийн оюутнууд, 12:30-12:35 цагт Улсын Их Хурлын гишүүн Д.Тэрбишдагвын урилгаар Сонгинохайрхан дүүргийн иргэд,  Улсын Их Хурлын гишүүн Ц.Цэнгэлийн урилгаар Булган аймгийн хүн эмнэлгийн эмч, ажилчид, 15:40-15:45 цагт Улсын Их Хурлын гишүүн Х.Бадамсүрэн, Л.Гансүх нарын урилгаар Улаанбаатар хотод Засгийн газрын хэрэгжүүлэгч агентлаг Удирдлагын академид суралцаж байгаа оюутнуудын төлөөлөл, мөн Дархан-Уул аймгийн Байгаль орчин, аялал жуулчлалын газрын албан хаагчид, Улсын Их Хурлын гишүүн 16:00-16:05 цагт Д.Оюунхоролын урилгаар Улаанбаатар хотын Эмэгтэйчүүдийн зөвлөлийн идэвхтэн сонгуультнууд, 16:30-16:35 цагт Улсын Их Хурлын гишүүн Г.Занданшатарын урилгаар Намын дээд сургуулийг 1976 онд төгссөн төгсөгчид, Улсын Их Хурлын гишүүн П.Алтангэрэлийн урилгаар Дорнод аймгийн Матад сумын иргэд Улсын Их Хурлын үйл ажиллагаатай танилцав.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА



Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ

УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ

11 ДҮГЭЭР САРЫН 04-НИЙ ӨДӨР /БААСАН ГАРИГ/-ИЙН

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Дэмбэрэл: -Гишүүд ээ, суудлаа эзэлье.

Эрхэм гишүүдийн энэ өдрийн амар, амгаланг айлтгая. 2011 оны 11 дүгээр сарын 04-ний өдрийн Улсын Их Хурлын чуулганы нэгдсэн хуралдааны ирц хангагдсан байна. Хуралдаанаа нээснийг мэдэгдье.

Хэлэлцэх асуудлыг танилцуулъя.

1."Төрөөс мөнгөний бодлогын талаар 2012 онд баримтлах үндсэн чиглэл батлах тухай" Улсын Их Хурлын тогтоолын төсөл /хэлэлцэх эсэх асуудал үргэлжилнэ/;

2."Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Улсын Их Хурлын 2008 оны 12 дугаар сарын 19-ний өдрийн 43 дугаар тогтоолын хавсралтад нэмэлт оруулах тухай" Улсын  Их Хурлын тогтоолын төсөл /хэлэлцэх эсэх/;

- Хууль санаачлагчийн илтгэлийг Улсын Их Хурлын гишүүн, Сангийн сайд С.БАЯРЦОГТ танилцуулна.

- Төрийн байгуулалтын байнгын хорооны санал, дүгнэлтийг Улсын Их Хурлын гишүүн Э.БАТ-ҮҮЛ танилцуулна.

3.Нийгмийн суурь тэтгэврийн тухай, Хөдөлмөр эрхлэлтийг дэмжих тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд, "Тэтгэмжийн хэмжээг өөрчлөн тогтоох тогтоох тухай", "Нөхөн олговрын доод хэмжээг шинэчлэн тогтоох тухай" Улсын Их Хурлын тогтоолын төслүүд /Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, хэлэлцэх эсэх/;

- Хууль санаачлагчийн илтгэлийг Нийгмийн хамгаалал, хөдөлмөрийн сайд Т.ГАНДИ танилцуулна.

- Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Ц.ДАВААСҮРЭН танилцуулна.

4."Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай", Шүүгчийн болон прокурорын албан тушаалын цалингийн хэмжээг шинэчлэн тогтоох тухай" Улсын Их Хурлын тогтоолын төслүүд /Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, хэлэлцэх эсэх/;

- Хууль санаачлагчийн илтгэлийг Улсын Их Хурлын гишүүн, Сангийн сайд С.БАЯРЦОГТ танилцуулна.

- Хууль зүйн байнгын хорооны санал, дүгнэлтийг Улсын Их Хурлын гишүүн Ж.СҮХБААТАР танилцуулна.

5.Зээлийн батлан даалтын сангийн тухай хууль, Засгийн газрын тусгай сангийн тухай хуульд нэмэлт оруулах тухай, Жижиг, дунд үйлдвэрийн тухай хуульд нэмэлт оруулах тухай, Банк бус санхүүгийн байгууллагын тухай хуульд нэмэлт, өөрчлөлт оруулах тухай, Аж ахуйн нэгжийн орлогын албан татварын тухай хуульд нэмэлт оруулах тухай, Санхүүгийн зохицуулах хорооны эрх зүйн байдлын тухай хуульд нэмэлт, өөрчлөлт оруулах тухай хуулийн төслүүд /хэлэлцэх эсэх/;

 - Хууль санаачлагчийн илтгэлийг Улсын Их Хурлын гишүүн Ц.БАЯРСАЙХАН танилцуулна.

 - Эдийн засгийн байнгын хорооны санал, дүгнэлтийг Улсын Их Хурлын гишүүн С.БЯМБАЦОГТ танилцуулна.

6.Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай хуулийн төслүүд /"Баруун бүсийн эрчим хүчний систем" ТӨХК-ийн ОХУ болон БНХАУ-аас импортоор авч байгаа цахилгаан эрчим хүчийг албан татвараас чөлөөлөх тухай, хэлэлцэх эсэх/;

- Хууль санаачлагчийн илтгэлийг Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Ч.ХҮРЭЛБААТАР танилцуулна.

- Төсвийн байнгын хорооны санал, дүгнэлтийг Улсын Их Хурлын гишүүн Б.ЧОЙЖИЛСҮРЭН танилцуулна.

7.Монгол Улсын Их Хурлын тухай хуульд өөрчлөлт оруулах тухай, Монгол     
 Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд  /хэлэлцэх эсэх/;

- Хууль санаачлагчийн илтгэлийг Улсын Их Хурлын гишүүн С.БЯМБАЦОГТ танилцуулна.

- Төрийн байгуулалтын байнгын хорооны санал, дүгнэлтийг Улсын Их Хурлын гишүүн Д.ДОНДОГ танилцуулна.

8.    "Газрын тосны салбарын талаар төрөөс баримтлах бодлого, 2015 он хүртэл хэрэгжүүлэх үйл ажиллагааны чиглэл батлах тухай" Улсын Их Хурлын тогтоолын төсөл /хэлэлцэх эсэх/;

- Хууль санаачлагчийн илтгэлийг Улсын Их Хурлын гишүүн, Эрдэс баялаг, эрчим хүчний сайд Д.ЗОРИГТ танилцуулна.

- Эдийн засгийн байнгын хорооны санал, дүгнэлтийг Улсын Их Хурлын гишүүн А.ТЛЕЙХАН танилцуулна.

9.    Цахим гарын үсгийн тухай, Иргэний хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Татварын ерөнхий хуульд өөрчлөлт оруулах тухай, Хуулийн этгээдийн улсын бүртгэлийн тухай хуульд нэмэлт, өөрчлөлт оруулах тухай, Иргэний бүртгэлийн тухай хуульд нэмэлт оруулах тухай, Банк, эрх бүхий хуулийн этгээдийн мөнгөн хадгаламж, төлбөр тооцоо, зээлийн үйл ажиллагааны тухай хуульд нэмэлт, өөрчлөлт оруулах тухай, Харилцаа холбооны тухай хуульд нэмэлт оруулах тухай, Захиргааны хариуцлагын тухай хуульд нэмэлт, өөрчлөлт оруулах тухай хуулийн төслүүд болон "Цахим гарын үсгийн тухай хуулийг хэрэгжүүлэх зарим арга хэмжээний тухай" Улсын Их Хурлын тогтоолын төсөл /хэлэлцэх эсэх/;

- Хууль санаачлагчийн илтгэлийг Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Ч.ХҮРЭЛБААТАР танилцуулна.

- Хууль зүйн байнгын хорооны санал, дүгнэлтийг Улсын Их Хурлын гишүүн З.ЭНХБОЛД танилцуулна.

10.  Иргэний эрүүл мэндийн даатгалын тухай хуулийн /Шинэчилсэн найруулга/ болон Иргэний эрүүл мэндийн даатгалын тухай хууль хүчингүй болсонд тооцох тухай хуулийн төслүүд /Улсын Их Хурлын гишүүн С.Эрдэнэ нарын өргөн мэдүүлсэн, хэлэлцэх эсэх/;

 - Хууль санаачлагчийн илтгэлийг Улсын Их Хурлын гишүүн С.ЭРДЭНЭ танилцуулна.

 - Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Х.БАДАМСҮРЭН танилцуулна.

11.  Гамшгаас хамгаалах тухай хуульд өөрчлөлт оруулах тухай, Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд /хэлэлцэх эсэх/;

- Хууль санаачлагчийн илтгэлийг Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Ч.ХҮРЭЛБААТАР танилцуулна.

- Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Р.ГОНЧИГДОРЖ танилцуулна.

 
Монгол Улсын Ерөнхий сайдын мэдээлэл: Инновацийн үйл ажиллагааны явц, үр дүнгийн талаар мэдээлэл хийнэ.

 
Нэлээн олон асуудал байгаа. Ингээд хэлэлцэх асуудалдаа орцгооё. Өчигдөр бид чуулганаар Төрөөс мөнгөний бодлогын талаар 2012 онд баримтлах үндсэн чиглэл батлах тухай Улсын Их Хурлын тогтоолын төслийг хэлэлцэж байгаад үргэлжлүүлэхээр үлдээсэн. Асуулт, хариултыг явуулна. Эхлээд Х.Бадамсүрэн гишүүн асуултаа тавья. Ажлын хэсгийг суулгая.


Чуулганы хуралдаанд Монголбанкны ерөнхийлөгч Л.Пүрэвдорж, дэд ерөнхийлөгч Н.Золжаргал, Хяналт, шалгалтын газрын захирал н.Лхагвасүрэн, Мөнгөний бодлогын газрын захирал Д.Болдбаатар, Сангийн яамны Эдийн засгийн бодлогын газрын дарга Б.Батбаяр нар оролцож байна. 


Х.Бадамсүрэн гишүүн.

Х.Бадамсүрэн: -Баярлалаа. Байнгын хороон дээр ярихад тодорхой асуудлууд тодруулж ярьсан. Гэхдээ өнөөдөр макро төвшингийн хэд хэдэн асуудлыг тодруулж, ярилцах нь зүйтэй юм болов уу гэж бодож байна. 

Эдийн засгийн өсөлт өндөр хувьтай байна гэж Засгийн газар ч ярьж байна, Монголбанк ч ярьж байна. Гэтэл гарт баригдаж, нүдэнд үзэгдэх юм юу билээ гэдэг нь чухал л даа. Үүнтэй холбогдуулан өнгөрсөн онуудад явуулсан төсөв, мөнгөний бодлого маань хүн амын бодит орлогыг нэмэгдүүлэх, нийгмийн үйлчилгээний хүртээмжийг дээшлүүлэх, мөн бодит салбарын хөгжлийг тэтгэхэд хэрхэн чиглэгдэж чадав аа? Хэрэв үнэхээр чиглэгдэж чадсан бол тэр үр дүнгээ бас тодорхой жишээ, тоо баримтаар батлуулж өгнө үү гэсэн нэгдүгээр асуулт байна.

Хоёрдугаарт, бид инфляцийг бууруулахад чиглэгдсэн төсөв, мөнгөний бодлого, мөн худалдааны бодлого явуулах. Энэ бодлогоо хооронд нь нягт уялдаатай явуулах ийм л учиртай л даа. Тэгтэл мөн сүүлийн жилүүдэд ингэж чадав уу? Бодит байдал учир дутагдалтай л юм шиг харагдаад байна. Монголбанкнаас инфляцийг төсөөллийн талаар бидэнд материал гаргаж өгсөн байна. Үүнийг харахад санаа нийлчихмээр ч зүйл байна, санаа нийлмээргүй ч зүйл байна. Ийм нөхцөл байдалд инфляцийн төвшин өндөр байх төлөв Монголбанк гаргасан байна. 

Ер нь Засгийн газар маань яг инфляцийн асуудлыг өөрийн үйл ажиллагааны хэдэн номерын асуудал гэж үзэж байна вэ? Инфляцид нөлөөлж байгаа гол зүйл бол бензин шатахууны үнэ, мөн махны үнэ гэж ярьж байна. Гэтэл бензин шатахуун үйлдвэрлэдэг боловсруулах үйлдвэрээ барьж байгуулах асуудал удаашралтай явагдаж байна гэж би үзэж байгаа юм. Үүнийгээ анхаарвал энэ инфляци чинь нөлөөлнө. Мөн махны үнийн асуудал. 40 сая малтай, 3 сая хүрэхгүй хүнтэй. Тэгээд та бид төр, засаг махныхаа үнийг зохицуулчих боломж үнэхээр болохгүй байна уу гэсэн асуулт.

Гуравдугаарт, Монголбанк төрийн мөнгөний бодлогоо боловсруулахдаа аль хэр урагшаа харж, хэдэн жилийн өмнөхийг харж, орчин тойрноо төсөөлж энэ бодлогоо гаргаж байна гэсэн гурав дахь асуулт.

Дөрөв дэх нь, төсөв, мөнгөний бодлогыг зөв явуулах, бодлогоо уялдуулах талаар Монголбанк, Засгийн газар аль хэр уялдаатай сайхан ажиллаж байна вэ? Ойлголцож байна вэ?  Үүнтэй уялдуулаад хоёр жишээ хэлье.

Монголбанк үнэт цаасаараа бараг 1 их наяд төгрөгийг захаас татаад авчихсан. Тэгээд төр хүү төлөх асуудал гарна. Гэтэл Засгийн газар, Сангийн яам бонд гаргаж, зах руу 800 сая орчим төгрөг оруулчихсан байдаг. Энэ хоёр чинь үр дүн, эффект нь ямар  байна вэ? Энэ хоёр тоог үзвэл үндсэндээ баланслагдаад байх шиг ийм л юм харагдаж байна. Энэ асуултуудыг тодруулж өгнө үү. Баярлалаа.

Д.Дэмбэрэл: -Л.Пүрэвдорж ерөнхийлөгч.

Л.Пүрэвдорж: -Х.Бадамсүрэн гишүүний асуултад хариулъя.

Эдийн засгийн өсөлт түргэсэж байна. Энэ жил 20 орчим хувь, ирэх онд 20 гаруй хувьтай гарах юм шиг байна. Энэ өсөлтийг яг хүчин зүйл талаас нь аваад үзвэл макро  эдийн засаг талаасаа төсөв энэ онд 50 хувиар өссөн ирэх онд дахиад 50 хувиар өсөх нь. Зээл мөн ялгаагүй өнгөрсөн онд 60 орчим хувиар, энэ онд 50 орчим хувиар өсөх нь. Энэ хоёр өсөлтийг чирч явж байна. Гэхдээ 20 орчим хувийн, арван хэдэн хувийн өсөлттэй болоод ирэхээр заавал дагаж явдаг нь үнэгүйдэл инфляци байдаг. Тэрийгээ хязгаарлаж байхгүй бол эргээд уналт болдог учраас өнөөдрийн төрийн мөнгөний бодлогыг авч явах. Өсөлт маань тогтвортой байхад л их анхаарч өгөөч гэж хэлмээр байгаа юм. Таны асуултын бодит салбар ямар үр дүн гараад байна вэ гэхээр зарим талаасаа үр дүн бас муу харагдаад байгаа шүү дээ. Яагаад гэвэл ядуурал буурахгүй байгаа гэх мэтээр. Тийм учраас хөгжлийнхөө чанарт анхаарах шаардлагатай байгаа гэдэг дээр тантай санал нэг байна.

Инфляци гэхээсээ илүү худалдааны бодлоготой холбоотой зүйл надаас асууж байна. Би хариулж чадахааргүй шахам юм байна. Гэхдээ ганц тоо хэлэхэд энэ онд импорт хоёр дахин өслөө. Монгол Улсын гадаад худалдааны алдагдал буюу урсгал тэнцлийн алдагдал 2,3 /их наяд/ тэрбум долларт хүрлээ. Энэ юуг харуулж байна вэ гэхээр гаднаас валютын урсгал их орж ирж байна. Тэр бол өргөн хэрэглээний барааны импортод явж байна. Тэрийгээ худалдаж авдаг чадварыг нь бид нар ард иргэдийн гар дээр бэлэн мөнгө тараах шугамаар бий болгож байна. Энэ ерөнхийдөө эдийн засгийн хандлагын хувьд сайн зүйл үү гэвэл муу зүйл.

Монгол Улсын гадаад байдлаас хараат байдлыг нэмэгдүүлсэн, өөрөөр хэлбэл, төсвийн талаасаа гол нь юм. Төсвийн бодлогоос үндэслээд Монгол Улсын эрсдэлийг даах чадвар муурч, буурч байгаа гэдгийг хэлмээр байна.

Одоо энэ инфляци Засгийн газрын хэд дэх зорилт юм би хариулж чадахгүй. Маш тодорхой зүйл бол бусад бүх улсуудын Ерөнхий сайдын нэг номерын асуудал заримдаа болдог. Тухайлбал, Хятадын Ерөнхий сайд Вэнь Зябаогийн сүүлийн гол зорилт бол инфляци л байсан. Манайд чухам хаанаа явж байна вэ гэдгийг би хэлэхэд хэцүү байна гэдгийг хэлье гэж бодож байна.

Махтай холбоотой зүйл дээр маш түргэн зохицуулалт хиймээр байна. Ирэх онд инфляци нэлээн өсөх хандлагатай байгаа. Үүнийг зохицуулах гол хүчин зүйл бол 3 орчим хувиар инфляцийг төлөвлөж байгаад бууруулах боломж бол махны нийлүүлэлтийг сайн хийж зохион байгуулж чадвал үнийн өсөлтийг 3 орчим хувиар төлөвлөж байгаагаас бууруулах ийм боломж байгаа гэдгийг хариулж болохоор байна.

Макро бодлогын зохистой байдалтай холбоотой зүйл байна. Дөрөв дэх асуултад хариулахад төсөв маань тэлчихсэн, мөнгөний бодлого хумьсан. Үүнээс болоод яаж байна вэ гэхээр хувийн сектор руу очих зээлийн урсгал нэлээн саатаж байна, төрийн салбар нэлээн томорч байна. Халамж хүртэгчдийн тоо нэмэгдэж байна. Тэгээд ерөнхийдөө эдийн засагт мөнгө илүүдээд байхаар нь Монголбанк үнэт цаас гаргаж татаж авч байна, түүндээ илүүдэл хүү төлж байна. Монголбанк алдагдалтай гарч байна. Тэгэхээр Монголбанкин дээр гарч байгаа алдагдал бол Монголын макро бодлогын зардал л тэгж гарч ирж байгаа зүйл. Энэ дээр засах ёстой зүйл байна уу гэвэл байна. Хамгийн гол нь бид төсвөө нэлээн хумьж, тэрнийхээ бодлого дээр мөнгөнийхөө бодлогыг сулруулмаар байгаа юм. Энэ зорилтыг ядаж 2013 оноос хэрэгжүүлэхгүй бол Монгол Улсын хөгжлийн төлөвт муу нөлөөтэй байхаар байгаа гэдгийг хэлье. Баярлалаа.

Холыг харах вэ гэвэл бид нар 3-4 жилээр төлөвлөж байгаа.  Бидний зорилго бол өнөөдрийн өсөлтөөсөө илүүтэй тогтвортой өсөлтийг л гол зорилгоо болгож явуулж байгаа шүү дээ /мөнгөний бодлого дээр/. Тийм ч учраас бид нар нам инфляцитай байя гэдэг ийм зорилтыг дэвшүүлж хэрэгжүүлэхийн төлөө зүтгэж байгаа юм.

Д.Дэмбэрэл: -Баярлалаа. Д.Балдан-Очир гишүүн асуултаа тавья.

Д.Балдан-Очир: -Баярлалаа. Би ерөнхий асуулт маягаар саналаа бас давхар ярих гэж байгаа юм. Ингээд сүүлийн хэдэн жил бид ингээд Төрөөс мөнгөний талаар баримтлах бодлого гэдэг ийм баримт бичгийг лав миний мэдэж байгаагаар сүүлийн гурван жил би оролцлоо.

Ер нь энэ төрийн мөнгөний бодлогыг боловсруулж байгаагийн өнөөдрийн боловсруулах арга барил, Монголбанк үүнийг боловсруулдаг, үүнийг Их Хурал хэлэлцээд ийм баримт бичиг болгоод орхидог энэ арга барил, энэ аргачлал, загвар мөн үү? Үүнийгээ би байнга өөртөө асуулт тавьж байгаа юм. Үнийн хөөрөгдөл болохоор Монголбанк руу л дайрдаг. Юмны үнэ өсчихлөө, Л.Пүрэвдорж оо, чи яагаад инфляци өсгөөд байна гэж. Энэ чинь ерөөсөө Монгол төрийн бодлогын эцсийн зорилго бол инфляцийг бууруулах, үнийн хөөрөгдлийг бага байлгах, ард түмний карманаас жаахан олсон орлогыг нь хулгай хийдэг инфляци гэдэг юмыг нам байлгах нь Монгол төрийн эрхэм зорилго шүү дээ. 

Өнөөдөр мөнгөний бодлого зөв, буруу гээд Төв банк руугаа дайрмааргүй байна. Монгол төрийн өнөөдрийн явж байгаа бодлого ямар байна вэ гэхээр үнэ өсөж байна гэхээр л Төв банкны хүүг өндөрсгөдөг ганцхан ийм механизмтай. Өөрөөр хэлбэл, Монголын эдийн засгийн өсөж байгаа, тэлж байгаа хоолойг боомилдог, багалзуурддаг ганцхан аргатай. Эдийн засаг тэлээд байдаг, хөгжих гээд байдаг. Сүүлийн гурван жил явж ирсэн төрийн мөнгөний бодлого бол үндэсний үйлдвэрлэгчид, ялангуяа шинээр хөгжиж байгаа үндэснийхээ хувийн секторыг боомилж унагах гэсэн, гадны хүчтэй хөрөнгө оруулагчдыг Монголын эдийн засагт тоглох боломжийг нь нээж өгсөн ийм л бодлого явж байгаа юм. Үүнийг би Төв банк руу хандаж хэлж байгаа юм биш ээ. Их Хуралд энд өөрөө хамаатай. Үндсэндээ өнөөдрийн  мөнгөний бодлого ч гэсэн үүгээрээ л явж байгаа юм. Дөнгөж босож ядаж байгаа ядарсан, өрсөлдөх чадвар муутай үндэсний жижиг эдийн засаг яаж гадны том тогтчихсон хөрөнгө оруулагчтай өрсөлдөж, энэ Монгол оронд үндэсний үйлдвэрлэл бий болох юм бэ? Байхгүй байна шүү дээ.

Цаашдаа Монгол төрийн бодлого Их Хурлаас гарах баримт бичиг дотор эрх зүйн огцом шинэчлэлтийг хийхгүйгээр дараагийн эдийн засгийн энэ өсөлтийг хангасан энэ мөнгөний бодлого явахааргүй байна. Макро эдийн засгийн бодлогын зохицуулалт буюу ялангуяа худалдаа, зохицуулалтын асуудал, Монгол Улсын дотоод худалдааны асуудал, экспорт, импортын бодлогын асуудал, Монгол Улсын хөгжлийн дунд хугацааны төлөвлөлт, эдийн засгийн нэгдсэн бодлогын асуудал гэж ийм зангилаа юмгүй мөртлөө Л.Пүрэвдорж гуай яаж гурав, дөрвөн жилийн дараах мөнгөний бодлогыг харах юм бэ? Өнөөдөр чинь ерөөсөө харанхуй явж байна шүү дээ. 

Төсвийн бодлого, Монгол Улсын хөгжлийн дунд хугацааны стратеги төлөвлөгөө энэ олон юман дээр тулгуурласан байж байж, мөнгөний бодлого явахаас биш, юм өсөхөөр зэрэг боомилдог, Төв банкны бодлогын хүү өсгөдөг. Энэ чинь эцэстээ Монголын эдийн засгийг хатингаршуулаад, унагалаа шүү дээ. Үндэсний үйлдвэрлэгч гэж байхгүй, хэдэн том мангар хөрөнгө оруулагч нар эзэгнэх ийм л мөнгөний бодлого болж хувирчих гээд байна шүү дээ.

Тэгэхээр би Л.Пүрэвдорж гуайгаас юу асуух гээд байна вэ гэхээр цаашдаа төрийн мөнгөний бодлого гэдэг чинь ганц Төв банкны бодлогын хүү биш ээ. Энэ худалдаа зохицуулалт, энэ дам худалдааг багасгах, экспорт, импортын зохистой байдлыг бий болгох, эдийн засгийн оновчтой бодлого, стратеги төлөвлөгөө ийм, тийм юм байж байж, дараа нь мөнгөний бодлого гарах ёстой шүү дээ. Бид өрөөсгөл явсан. Энэ бол ганцхан Монголбанкыг буруутгаж байгаа асуудал биш. Бид өөрсдөө ийм болчихоод байна. Миний ярьж байгаа юм үнэн үү? Та энэ тал дээр ямар бодолтой байна вэ?

Эцэстээ мөнгөний бодлого ганцхан Монголбанкны ерөнхийлөгчийн асуудал болоод хувирчихсан. Уг нь төрийн бодлого шүү дээ. Түрүүн хэллээ шүү дээ. Хятадын дарга өөрөө /микрофон хаагдав/.

Д.Дэмбэрэл: -Л.Пүрэвдорж ерөнхийлөгч.

Л.Пүрэвдорж: -Сүүлийн хоёр жил, ирэх оныг оруулбал сүүлийн 3 жилийн хугацаанд мөнгөний бодлого маш сонголт багатай, төсвөөр тэлээд эдийн засагт үүссэн сөрөг нөлөөлөл буюу инфляцийг дарахад чиглэсэн ийм л байдлаар явж ирлээ л дээ. Тэгэхээр засдаг гарц нь маш тодорхой. Төсөв маань өөрийнхөө хүчин чадалд тохирсон, өөрийнхөө эдийн засгийн онцлогт тохирсон, уул уурхайгаас орж ирж байгаа тодорхой хэсгийг нөөцөлдөг. Бусад үндсэн салбараас орж ирж байгаа орлогынхоо өсөлттэй төсвийн өсөлт зэрэг явдаг ийм загвар руу орж байж л бид нар үүнийг засна л даа. Энэ жаахан сөрөг ажил явагдаад байгаа учраас яагаад байна вэ гэхээр үнэхээр хувийн салбар, тэр дотроо уул уурхайгаас бусад салбарын хөгжлийг хөгжүүлэх боломжийг бид бүгд гүйцэд ашиглаж чадахгүй байгаа. Зарим талаар уул уурхайгаас бусад бодит эдийн засгийн салбарын ирээдүйн хөгжлийн нөхцөл нь  муудаж байгаа. Яагаад гэхээр төсөв томроод ирэхээр тэр рүү очиж зээлийн сувгийг хаахаас өөр аргагүй болж байгаа. Ерөнхийдөө уул уурхай томроод ирэхээр эдийн засагт үндсэн салбаруудын, хуучин уламжлалт салбаруудын эзлэх байр суурь багасаж байгаа. Уул уурхайн өндөр цалин хувийн секторыг чирч байгаа. Дээр нь төр цалин нэмэхээр мөн өрсөлдөөд хүндэрч байгаа гэх мэтийн ийм зүйлүүд байна. Тэгэхээр гол нь энэ хоёр бодлогынхоо зохистой харьцааг олох ёстой. Бидэнд маш тодорхой зүйл бол Засгийн газар ч юмуу, Монголбанк ажлаа уялдуулахгүй гэсэн биш, улс төрөөс л болоод байгаа. Улс төрийн бэлэн мөнгөний амлалтад л их чирэгдэж байгаа шүү дээ. Үүнийгээ түргэн засахгүй бол бидний хөгжил Голланд өвчин гэдэгт нэрвэгдсэн, олсон орлогоо бүгдийг нь зарсан, эдийн засгийн салбарууд ядуурсан ийм юм руу явж байгаа гэдгийг шууд хэлмээр байна.

Миний Их Хурал дээр ирэх жилийн мөнгөний бодлогын тухайд хүсэж байгаа зүйл бол 10-аас дээш хувийн инфляци гэж Их Хурал баталбал хүлээлтийг буруу тийш нь чиглүүлсэн, тэгээд ядуучуудаа бодоогүй, эдийн засгийн тогтвортой өсөлтөө бодоогүй ийм болох юм. Тэгэхээр 10 хувьд багтаахаар баталж өгөөч. Гэхдээ нөлөөллийг нь. Төсвөөс нөлөөлөл, мөнгөний бодлогоос нөлөөлөх нөлөөлөл хоёрыг нь нийтдээ 10 байхаар зохицуулж баталж өгөөч гэж би хүсэж байгаа. Улсын Их Хурал дээр ийм боломж байгаа гэж найдаж байна. Баярлалаа.

Д.Дэмбэрэл: -Улсын Их Хурлын гишүүн Д.Оюунхоролын урилгаар Улаанбаатар хотын Эмэгтэйчүүдийн зөвлөлийн идэвхтэн сонгуультнууд Улсын Их Хурлын чуулганы үйл ажиллагаатай танилцаж байна. Сонгуультнуудад ажлын амжилт хүсье /алга ташив/.

Р.Гончигдорж гишүүн алга байна, Ц.Даваасүрэн гишүүн асуултаа тавья.

Ц.Даваасүрэн: -Үндсэн чиглэл төсөв, мөнгөний бодлого хэлэлцдэг арга барилаасаа бид арай өөр дэвшилттэй хэлбэр рүү шилжих цаг болсон юм болов уу гэсэн ийм бодол төрөөд байгаа юм. Цаг үе маань өөрөө эдийн засгийн тэлэлт, нөхцөл байдал биднээс тэгж шаардаад байна. Мөнгөний бодлого дээр Монголбанк хоёр, гурван бодлого тодорхойлжээ. Ханшийг чөлөөтэй байна гэж, инфляцийг нэг оронтой тоонд байна гэж. Гэхдээ яг макро эдийн засгийн нэгдсэн бодлогыг нь хэн гаргаад, түүнтэй нь Монголбанк уялдуулсан юмуу, үгүй юу гэдэг асуудал. Эсвэл Монголбанк дангаараа ингээд мөнгөний бодлого гээд бие даасан бодлого явуулаад байгаа юм уу гэж. 

Ханшийн бодлого бол ер нь дэлхий нийтийн практик юу вэ гэвэл тухайн улс орон импортыг хямдруулах бодлого барих юмуу, аль эсвэл импортыг орлох үйлдвэр, экспортыг дэмжих бодлого барих юм уу гэдэгтэй уялдаж гардаг. Гэтэл чөлөөтэй байна гэж байгаа юм. Тэр нь юу гэсэн үг вэ гэхээр импорт нь дэмжигдвэл дэмжигдэг, дэмжигдэхгүй байвал болиг. Импорт нь хямд байвал хямд байг, үнэтэй байвал үнэтэй байг гээд Монголбанк өнөөдөр ингээд суучихсан байгаа юм. Энэ чинь, үүнийг хэн шийдэж өгөх юм бэ гэдэг асуудал дээр бид байгаад байна шүү дээ. Импортыг хямд байлгаж, инфляцийг барих бодлого бид, Монголын төр барих юмуу, эсвэл импортыг орлох бодлого барьж, экспортыг дэмжих бодлого барих юмуу? Эсвэл ингээд чөлөөтэй байна, хар гар удирдана гээд төргүй юм шиг байгаад байх юмуу?

Бид үндсэн чиглэл, мөнгөний бодлогыг ингэж л хэлэлцэж ирлээ шүү дээ. Одоо ч гэсэн ингэж хэлэлцээд л сууж байна. Гэтэл инфляцийг нэг оронтой тоонд барина гээд байгаа юм. Гэтэл нэг оронтой тоонд барихын тулд төсвийн бодлоготойгоо уялдуулах хэрэгтэй. Ер нь энэ мөнгөний бодлого, үйлдвэрлэлийн бодлоготойгоо ч уялдах хэрэгтэй. Гэтэл үүнтэй нь уялдуулаад нэгдсэн бодлого нь өөрөө байхгүй болохоор нэг оронтой тоонд гэдэг л юм хэлж байгаа юм.

Гэтэл цалин гэдэг бол, төсвийн ажиллагсдын цалин гэдэг бол нэг хэсгийн л орлого нэмэгдэнэ. Энэ нь үйлдвэрлэл, үйлчилгээ эрхэлж байгаа хүмүүсээ чирнэ. Тэгээд хүүгийн бодлого нь өндөр байгаа учраас эд нар чинь үйлдвэрлэлээ өсгөх замаар юмуу, борлуулалтаа нэмэгдүүлэх замаар цалингаа нэмж чадахаа больчихож байгаа юм. Хүү нь өндөр байгаа учраас. Тэгэхээр ямар гарц  үлдэж байна вэ гэхээр бараа, бүтээгдэхүүнийхээ үнийг нэмнэ гэж байгаа юм. Тэгээд чи цалингаа нэм гээд. Тэр нь инфляцид сөргөөр нөлөөлөөд. Хавтгайдаа бэлэн мөнгө тараасан тохиолдолд үйлдвэрийн ажилчдын орлого нэмэгдэж байгаа учраас тэдэнд тийм зовлон ирэхгүй байгаа юм. Энэ удаа 57 хувиар цалин нэмэхэд тийм зовлон  үйлдвэр, бизнес эрхэлж байгаа хүмүүст учирна гэдэг нь тодорхой.

Илүүдэлтэй мөнгө байна. Үүнийгээ Монголбанк татаж авч, хүүгийн зардал гаргаад байна гэж. Энэ чинь өөрөө шууд зээллэгээний систем байхгүйтэй л холбоотой. Хөрөнгийн биржийг яах юм бэ? Монгол төр энэ дээр ямар бэлтгэлтэй байгаа юм. Өнөөдөр энэ уул уурхай чинь хөгжиж эхэллээ. Гадны хөрөнгө оруулалтууд орж эхэллээ. Бид тэгээд хөрөнгийн бирж дээр ямар бодлого явах юм бэ? Нэг, хоёр хүн л Хөрөнгийн биржийг өөртөө авах тухай бодлого яваад байгаа болохоос, хөрөнгийн биржийг хөгжүүлэх шууд зээллэгээний системээ хөгжүүлэх бодлого энд алга байна шүү дээ.

Гуравдугаарт, уул уурхайг дагаад 2013 оноос эхлээд үйлдвэрлэл нь үйл ажиллагаандаа ороод ирэхээр гадны санхүүгийн капиталууд орж эхэлнэ. Үүнд Монголбанк хууль, эрх зүйн хувьд санхүүгийн зах зээл дээр хууль, эрх зүйн зохицуулалт талаасаа бэлэн байна уу, бэлэн бус байна уу? Гадны томоохон банк орж ирэхэд бид нар ямар зохицуулалт хийчихсэн байгаа юм бэ? Санхүүгийн байгууллагууд орж ирэхэд ямар хууль, эрх зүйн зохицуулалт хийчихсэн байгаа юм бэ? Жишээлбэл, энэ мөнгөний бодлогын хүрээнд 3 жилээр төлөвлөсөн гэж байна. Гэхдээ би уншаад харахад гадны томоохон банк, санхүүгийн байгууллага орж ирэхэд ямаршуу оролцоо байх вэ, Монгол төрийн ямар бодлого байх вэ гэдэг юм харагдахгүй л байгаа юм.

Д.Дэмбэрэл: -Л.Пүрэвдорж.

Л.Пүрэвдорж: -Засгийн газар бол төсвөө хийгээд, дотоодын нийт бүтээгдэхүүнээ тооцоод бүх тоогоо гаргаж байгаа. Монголбанк мөнгөний нийлүүлэлтээ бодолцоод, хооронд нь ийм байна шүү гэдгээ ярьж байгаа. Яриад тохирч чадахгүй орж ирж байгаа юм байна. Гол юм нь байна. Тэр нь юу вэ гэхээр Засгийн газар өнөөдөр оруулж ирсэн төсвийг хэрэгжүүлбэл гол нь энэ төсвийн нөлөөллөөр дээрээс нь зээлийн өнөөдрийн өсөлтийг хязгаарлахгүй бол инфляци сонгууль болж байх үед 16, 17 хувьтай, оны эцэс рүү 18, 19 хувьтай болчих гээд байна. Тэгэхээр бодит байдал яаж харагдаж байна вэ гэхээр мөнгөний бодлогыг ч чангаруулах хэрэгтэй, төсвийг ч хасах хэрэгтэй байна.

Бид тоогоо нийлүүлээд ярьдаг. Яг зорилтоо ийм болгоё гээд зохицуулж өнөөдөр чадахгүй байгаа. Гол нь Сангийн сайд бид хоёрын нэг нэгнийхээ асуудлыг ойлгохгүй байгаа юм байхгүй. Ерөнхий сайд ч гэсэн. Одоо бэлэн мөнгөний амлалт ийм болоод байна гэсэн ийм л тайлбар хэлээд манай Засгийн газар маань ийм өндөр төсөв оруулж ирсэн гэдгийг хэлмээр байна.

Валютын ханшаар импорт, экспортыг дэмжих нь гол зорилт биш ээ. Валютын төгрөгийн ханш гэдэг бол мөнгөний бодлогын нэг л хэрэгсэл. Энэ бол ялгаагүй зах зээлийн ханшаараа тогтож байх учиртай. Хэрвээ үүнийг бариад, төгрөгийн ханшийг хэтэрхий зохиомлоор хийвэл эдийн засгийн тогтворгүй байдал руу ордог. Нэг, хоёр жилдээ аргацаад болохоос, гурваас дөрвөн жилд тэр үнийг бариад сууж байдаг тийм чадал аль ч улсад байдаггүй. Тэр дотроо Монгол шиг жижиг оронд байдаггүй. Тийм учраас бид макро тэнцвэрийнхээ ерөнхий тэнцвэрээр зогсож байх, алс ирээдүйгээ бодсон, урт ба дунд хугацааны тогтвортой байдлыг дэмжсэн бодлогыг явуулж байгаа.

Экспортыг орлуулах, импортыг дэмжих бодлого тодорхой эдийн засгийн салбарын бодлогоор явж байх учиртай. Энэ бодлого өнөөдөр үгүйлэгдэж байгаа. Яагаад гэхээр уул уурхайн салбар түрээд ороод ирэхээр бусад салбар нь хумигдаад байна гэж байгаа шүү дээ. Тэрний давж туулдаг гол арга нь юу вэ гэхээр Засгийн газар өөрөө эдийн засгаар диверсификаци хийх, дэлхий нийтэд өрсөлдөх чадвартай салбаруудаа тодорхойлох, тэрийгээ дэмжих бодлого явагдах учиртай. Энэ бодлогыг зарим талаасаа явуулаад эхэлж байгаа байх гэж бодож байна. Жишээлбэл, ноолуурын салбар гэх мэтээр. Гэхдээ энэ бол ийм өмбүү, цөмбүү байдлаар биш, өвөлд нь бодож боловсруулсан иж бүрэн бодлого гарч ирж байж, энэ бол гарч ирэхээс өөр аргагүй байгаа гэдгийг хэлье.

Гадны томоохон банк орж ирээсэй гэж Монголбанк үргэлж хүсэж гадна талд уламжилж ирсэн. Монголын зах зээлийг тоодоггүй байсан, энэ жилээс эхэлж тоолж эхэлж байгаа. Томоохон банкууд орж ирье гэж байгаа, оруулж ирнэ гэж байгаа. Бид энд зохицуулахад бусад орны туршлагыг судалж байгаа. Хуулинд өөрчлөлт оруулах шаардлага одоохондоо харагдахгүй байгаа. Шаардлага гарвал оруулж ирнэ. Монголбанк өөрийнхөө журам, зааврыг өөрчлөх асуудлыг хийж байгаа. Ийм л зүйл хэлмээр байна. Гадны банк орж ирж байж Монголын санхүүгийн байдал нэлээн чадваржиж хөгжих юм гэсэн ийм бодлого гарч ирж байгаа.

Д.Дэмбэрэл: -Ц.Даваасүрэн гишүүн нэмээд асууя.

Ц.Даваасүрэн: -Тэгэхээр Л.Пүрэвдорж ерөнхийлөгч өө. Ханшийн бодлого, танай мөнгөний бодлогын гурван гол чиглэл дээр ханшийн бодлого та нар чөлөөтэй байна гээд тавьчихсан байна шүү дээ. Аливаа улс оронд ханшийн бодлого голлодоггүй юм гэж хэлж болохгүй л дээ. Өнөөдөр Америк, Хятад хоёр юун дээрээ муудалцаад байгаа юм бэ? Ерөөсөө л энэ шүү дээ. Гадаад худалдааны тэнцэл дээр Америк нь ашиггүй болоод ирэхээр юаныг чангаруул гэдэг шаардлага тавиад байгаа шүү дээ. Монголд яагаад тийм бодлого байж болохгүй гээд байгаа юм бэ? Гэтэл бид нар үйлдвэрлэлийн бодлоготойгоо уялдуулахгүй байна шүү дээ. Үйлдвэрлэлийн бодлогоо ханшийн бодлогоор дэмжинэ, гадаад худалдааны тэнцлээ ашигтай байлгахын тулд ханшийн бодлого явуулна. Энэ дэлхийн нийтийн тогтсон зарчим.

Эцэст нь хэлэхэд гадны банк орж ирэхэд өнөөдөр хийнэ гээд сууж байх цаг биш болчихоод байна л даа. Бид эдийн засгийн хурдаа гүйцэхээ больчихоод байна шүү дээ. Өнөөдөр Монголбанкны байр суурь дээр ч гэсэн тэр харагдаж байна шүү дээ. Бид нар харж байгаад болно, хуулиа өөрчлөх юм байвал оруулж ирнэ.

Л.Пүрэвдорж: -Хятад, Америк хоёртой ч нийлж, өөрсдийгөө зэрэгцүүлж тавибал хэтэрхий юм болох байлгүй дээ. Америк бол ханшийн чөлөөтэй л бодлоготой. Тэрнээсээ хождог ч зүйл байдаг. /микрофон тасрав/ доллар болоод эдийн засаг нь өсөж чадахгүй байж л байгаа шүү дээ. Проблем байж л байна. Хятад юаныхаа ханшийг барьж байгаагаас болоод болж ч байгаа зүйл байна, болохгүй ч зүйл байгаа шүү дээ. Гэхдээ Хятадын даац, Монголын даац хоёр бол ондоо шүү дээ. Бид Хятад шиг бариад суугаад байж чадахгүй шүү дээ. Түүнээс гадна Хятад бол эдийн засгийн эрх чөлөөгүй тогтолцоо. Болдбаатар нэмэх үү?

Д.Болдбаатар: -Хятадын хувьд валютын, зах зээлийн системд суурилсан хэрэгслүүдийг хэрэглэх боломж нь нэлээн хязгаарлагдмал байдаг. Тийм учраас Хятадын мөнгөний бодлого санхүүгийн зах зээлээ удирдаж байгаа хэлбэрүүд нь ихэнхдээ нэлээд хэсэг нь захиргааны арга хэмжээнд тулгуурласан, заавал байлгах нөөц, валютын ханш, худалдааны хаалт зэрэг ийм юмнуудад тулгуурлаж байдаг.

Тэгэхээр тухайн орны онцлогтой холбоотой асуудал. Одоогоор энэ ханшийн бодлого дээр ингэж онцгой байдаг улс бол Хятад л байгаа. Тэрнээс бусад нь үүнийг удаан хугацаанд барьж хэрэгжүүлж чадахгүй ийм байр суурьтай байна.

Л.Пүрэвдорж: -Гадны банкны салбарыг хүлээж авахтай холбогдуулан бид энд төрөөс баримтлах мөнгөний бодлогын чиглэл дотор биччихсэн байгаа. 2.5 дээр. Гадаадын банкны салбар нэгжийн үйл ажиллагааг зохицуулах, хяналт тавих эрх зүйн орчныг бүрдүүлнэ гэсэн байгаа юм. Тэгээд бид бүрдүүлнэ. Эхний хагас жилд багтаад бидэнд өргөдөл өгөх байх. Тэгсэн нөхцөлд нэгийн зэрэг том банкны салбарыг бүртгэж авна. Гэхдээ тэр бол зөвхөн хөрөнгө оруулалтын буюу бөөний банк байх болно.

Д.Дэмбэрэл: -Нэрээ хэлж хариулна шүү. Тэгэхгүй бол хэн ч мэдэгдэхгүй протокол гарна шүү дээ. Баярлалаа. Б.Бат-Эрдэнэ гишүүн асуултаа тавья.

Б.Бат-Эрдэнэ: -Төрөөс мөнгөний бодлого гаргахад Монголбанк ямар оролцоо байна вэ? Төсөв, үндсэн чиглэл, төрөөс баримтлах мөнгөний бодлого бүгдээрээ уялдаатай баймаар ингэж ойлгогдоод байгаа юм. Энэ төсвийг ч бид хараад байгаа. Ер нь ингээд үзээд байхад төсөв бол арга байхгүй бэлэн мөнгө олгох, цалин, тэтгэвэр нэмэхтэй холбоотой нэлээн хөрөнгө мөнгө төвлөрсөн юм байгаа л даа. Зөвхөн түүгээр хаачихаад байхгүй, цаад талд нь үзвэл төсөв дээр Улаанбаатар хот, хөдөө орон нутагт нийлээд барилга, объект, дарга нарын контор сав барихад 150 тэрбум төгрөг тэнд тусгагдсан байгаа шүү дээ.

Нөгөө талд нь инфляци гээд Монголбанк ганц барьж сууж байдаг ажил нь бодлого нь мөн. Инфляци гээд бодоод байх шиг байна. Төсөв, үндсэн чиглэл, төрийн эдийн засгийн бодлоготойгоо нягт уялдуулаад үүнийгээ цэгцэнд нь оруулбал энэ нэлээн тодорхой ахиц гарч болмоор санагдаад байгаа юм. Өнөөдөр инфляцид нөлөөлөөд байгаа юм бол Замын-Үүдийн нэвтрүүлэх хүчин чадалтай холбоотой. Замын-Үүдийн засмал замыг барина гээд хичнээн жил болов? Замын-Үүдийн нарийн, бүдүүн хоёр төмөр зам сольж тавьдаг вагоноос эхлүүлээд, нэвтрэх чадал байхгүй. Би зөвхөн нэг жишээ хэлье. Цемент гэхэд орж ирж чадахгүй байна шүү дээ. Энэ чинь ямар бодлогоор үүнийг бариад суугаад байдаг юм бэ?  Өнөөдөр Замын-Үүдээр ер юм орж ирж чадахгүй, гацчихсан. Үүнээс холбоотойгоор энэ бараа, бүтээгдэхүүний үнэ өсөөд, энэ нь та бүхний энэ зорилго болгож тавьж байгаа инфляцид шууд нөлөөлж байгаа нэг нөхцөл бол энэ том нөхцөл бий гэж ингэж ойлгоод байгаа юм.

Нөгөө талдаа төрөөс боловсруулах үйлдвэр, импортыг орлох энэ томоохон бодлого гаргаж чадахгүй байна. Зөвхөн нэг жишээ хэлэхэд Цементийн үйлдвэр. Цементийн үйлдвэр Монгол Улсын хэмжээнд 300 мянгыг жилдээ үйлдвэрлэдэг юмуу, үгүй юу. Хэрэгцээ бол 1 сая хол давчихсан. Хэрэгцээ, шаардлага байдаг. Ганц Цементийн үйлдвэр бариад ашиглалтад оруулж чадахгүй л бид нар хичнээн жил гэх юм бэ дээ. Ер нь социализмын үед барьсан Хөтөл, Дарханы цементээс  өөр Цементийн үйлдвэр нэг ч барьсангүй шүү дээ. Сүүлийн энэ дөрвөн жилд эдийн засаг өсөөд байна, мөнгө, хөрөнгөний бололцоо болоод байна гэж ингэж яриад байгаа боловч яг ийм томоохон үйлдвэрийг ажилд оруулж чадсангүй шүү дээ. Яг бодитой зүйл бол.

Өнөөдөр ямар байна вэ, 80 мянган төгрөгийн үнэтэй байсан цементийн үнэ 240, 260 мянган төгрөг хүрч байна шүү дээ. Ийм болохоор чинь улс орны хөгжлийн асуудал, улс орны эдийн засгийн асуудал, тэгээд шууд хүмүүсийн амьжиргаа, амьдралтай холбоотой юм яаж нэмэгдэх вэ? Би зөвхөн нэг зүйл дээр тойруулж яриад байна. Энэ хөгжиж байгаа улс, орнуудад нэг хүн амд нь жилд нэг тонн цемент ноогдох ийм нормтой байдаг гэдэг. Тэгвэл Монгол Улсад үйлдвэрлэх хүчин чадлын хэмжээ бол дор хаяхад 2,7 сая тонн цемент үйлдвэрлэх хүчин чадалтай ийм үйлдвэртэй байж болно гэдэг ийм дүгнэлт гарах гээд байна шүү дээ. Ийм учраас би юу гэж хэлэх гээд байна вэ гэвэл ийм нэг нэгдсэн бодлого, ийм зүйл хэлэхгүй бол, түрүүн Л.Пүрэвдорж ерөнхийлөгч хэлж байна. Бид Засгийн газарт асуудал тавьдаг юм, тэгээд зарим юман дээр нь тохиролцож чадахгүй, үүнийгээ шийдэж чадахгүй ийм байдалтай л бид нар орж ирлээ, тэгээд нөгөө л инфляци, бодлогын хүү гэдэг юмаараа боомилоод бариад сууж байдаг ийм л төрөөс баримтлах бодлого /микрофон хаагдав/.

Л.Пүрэвдорж: -Ихэнх нь санал хэлэгдлээ. Үнэхээр эдийн засгийн халалтад нөлөөлж байгаа, бас нэг санаа зовоож эхэлж байгаа зүйл бол үндсэн хөрөнгийн үнэ өсөж эхэлж байгаа. Барилга, байгууламжийн. Энд гол нөлөө нь барилгын материалын үнэ өсөж байгаа. Барилгын материалын үнэд таны хэлж байгаа хоёр хүчин зүйл хоёулаа л нөлөөлж байгаа. Замын-Үүдийн хүчин чадал, Цементийн үйлдвэрийн дотоодын үйлдвэрийн хүчин чадал хоёулаа нөлөөлж байгаа. Энэ зүйлийг анхаарч ажилламаар байгаа юм. Нийлүүлэлтээ сайжруулах, барааны хангамжийг жигд сайжруулах, нэвтрүүлэх хүчин чадлаа дээшлүүлэхтэй холбоотой зүйлийг жил бүр л ярьж байгаа. Жил болгон л яриад байгаа. Тэгээд сайн ахиц гарахгүй л байна даа.

Д.Дэмбэрэл: -Р.Буд гишүүн асуултаа тавья. Бодлогын юмнуудаа сайн тал талаас нь ярьчихъя.

Р.Буд гишүүн алга байна, Н.Ганбямба гишүүн асуултаа тавья. Бодлого зөв байвал ер нь их чухал шүү. Ерөнхий рамаа зөв гаргаад авъя.

Н.Ганбямба: -Дарга аа, наад бодлого чинь Их Хурал дээр гарна. Яг одоогоор бид мөнгөний бодлогоо ажиглаад харахаар хоёр тийшээ, эсрэг явж байгаа. Засгийн газар бүр эсрэгээр, төсвийн тэлэлт гээд яваад өгч байгаа юм. Тэгэхээр энэ бол одоо энэ орж ирж байгаа мөнгөний бодлогынхоо эсрэг юм. Засгийн газар, мөн Төв банкнаас орж ирж байгаа бодлого хоёр бол хоёр өөр зүг рүү. Нэг нь хойд зүг рүү явж байхад нөгөө нь урд зүг рүү. Үүнийг чинь Их Хурал нэг зүг рүү болгохгүй бол өөр нийлүүлдэг газар байдаггүй юм. Энэ хоёрыг чинь хоёр, гурван жил бид нар шүүмжлээд Засгийн газар, Сангийн яам, Монголбанк хоёр нэгдэж бодлогоо нэгтгээч ээ гэхээр жилдээ нэг удаа төсөв өргөн барих үед, инфляцийг хэдэн хувьтай төлөвлөх вэ гэдэг тийм текстээр л ганцхан удаа уулздаг гэж байгаа юм. Ийм хоёр тийшээ харчихсан бодлогыг одоо Их Хурал өнөөдөр шийдэх ёстой болчихоод байна л  даа. Хамгийн том хариуцлага бол мөнгөний бодлогыг баталдаг Их Хурал шүү дээ. Тийм учраас энэ хоёр тийшээ, эсрэгээр ээ явчихсан энэ төсвийн тэлэлтийг мөнгөний хатуу бодлогыг яаж зөөлрүүлэх вэ, төсвийн тэлэлтийг хязгаарлахын хэмжээгээр мөнгөний бодлогыг зөөлрүүлэх боломжтой болно. Тэгэхээр энэ их үрэлгэн зардал, энэ үр ашиггүй зардлууд инфляцийг гал гэж бодвол дээр нь бензин асгасан энэ олон зардлуудыг яаж хямдруулах вэ гэдгээс мөнгөний бодлого зөв явах эсэх нь шалтгаална шүү дээ. Тийм учраас ямар боломж байна вэ гэдгийг бид нар өнөөдөр олж харах ёстой.

Би Сангийн сайдаас маш олон асуулт асуумаар байдаг. Сангийн сайд одоогоор байдаггүй. Энэ чинь яг Төв банкны ганц асуудал биш шүү дээ. Ямар сайндаа зарим орны Засгийн газрын жишээг сая хэлж байна. Гурван жил инфляцийнхаа төлөө ажилласан Засгийн газрууд байна гэдэг шиг, Засгийн газрын энэ үрэлгэн зардлыг хямдруулахгүйгээр, энэ олон захиргааны зардал чинь өсөөд л яваад байгаа. Дарга нарыг тойрсон сайд нарын ажлын алба, ямар ч хэрэггүй энэ үрэлгэн зардлууд чинь улам л өсөөд яваад байгаа. Тэгээд бид нар өнөөдөр яаж инфляцийг ярих юм бэ? Инфляцийг яаж нэг оронтой тоонд оруулах вэ гэдэг асуудал бол энэ төр, засгийн шүдний өвчин байтал өнөөдөр энэ урсгал зардлуудыг чинь өөгшүүлээд л яваад байгаа шүү дээ. Тийм болохоор өнөөдрийн мөнгөний бодлого бол ганцхан Төв банктай хандаж ярих зүйл биш юмаа. Шууд Засгийн газар хамгийн гол инфляцийг өөгшүүлж, энэ гал дээр тос нэмж байгаа энэ үрэлгэн зардлын гол эзэн бол засгийн газар байгаа юм.

Одоо хэлэлцэж байгаа энэ төсвийн хэлэлцүүлгийн хоёрдугаар хэлэлцүүлэг, явж байгаа мөнгөний бодлого хоёрыг нийлүүлэх хэрэгтэй. Энэ гурван бодлого чинь аливаа парламентын номер 1 хууль бол эдийн засгийн бодлого, төсөв, мөнгөний бодлого гурвыг чинь багцалж гаргадаг шүү дээ. Гэтэл гурвуулаа гурван өөр тийшээ явчихсан. Эдийн засгийг хараарай. Бид нар үндсэн чиглэлийг хавар баталдаг болчихсон чинь, тэрний эсрэг төсөв өргөн баригдаж байгаа биз дээ? Ноднин бид нарыг шүүмжлээд л байсан. Үндсэн чиглэл баталж өгөөд байхад  30-хан хувийг нь үнэртүүлсэн хөрөнгө оруулалт оруулж ирээд 70 хувийг нь хаяад оруулж ирсэн шүү дээ. Сангийн сайдыг шүүмжилдгийг гол бай нь тэр байсан. Гэтэл өнөөдөр мөнгөний бодлогынхоо эсрэг инфляцийг өөгшүүлсэн төсөв оруулж ирсэн Засгийн газартай яаж хариуцлага тооцох вэ гэдэг асуудлыг Их Хурал өөрсдөө гарц гаргамаар байна шүү дээ. Тэгэхгүйгээр бид нар ерөнхий яриад, асуулт, хариулт болоод  өнгөрдөг. Нөгөө инфляци чинь яг асахад бэлэн болчихоод байж байна.

Өнөөдөр Монголбанкыг мөнгөө зөөлрүүл гэж муйхар шаардлага тавиад нэмэргүй. Төсвийн тэлэлтийг хязгаарлахын хэрээр Монголбанк мөнгөө зөөлрүүлэх боломжтой болно. Хатуу мөнгөний бодлого бол цаашдаа зээлийн хүү буурах боломжгүй. Энэ нь эргээд үйлдвэрлэлийн бодлогод сөрөг нөлөө үзүүлнэ. Монголд  Сангийн сайдын хэлж байгаа эдийн засаг хоёр дахин нэмэгдлээ гэдэг чинь худлаа тоо шүү дээ. Зүгээр тоогоор нэмэгдэж байгаа болохоос үйлдвэрлэлээр огт нэмэгдээгүй. Үйлдвэрлэл доторхи юугаа хар даа. Бүр ухралтууд байгаа юм. Уул уурхайн салбарт чинь бас боловсруулалт байсан шүү дээ. Төмрөөр юм хийж байна. Одоо зөвхөн олборлолт. Энэ чинь 20 жилд ийм болтлоо ухарна гэж юу гэсэн үг вэ? Ухраад л байдаг, доошоогоо унаад л байдаг. Гэтэл нэг том тоогоор яриад инфляцийн гол асуудлаа бид тойруулаад яваад байгаа учраас мөнгөний бодлого бол өнөөдөр батлаад гаргахад үр дүнд хүрэхгүй ээ. Монголбанк яаж ч чармайгаад нэмэр байхгүй. Ийм урсгал зардал, ийм аймаар гал дундуур чинь яаж мөнгөний бодлогыг зөөлрүүлэх боломж гарах юм бэ?

Ер нь цаашдаа бодлого зөв явбал үйлдвэрлэлээ дэмжих хэрэгтэй. Бодит /микрофон хаагдав/.

Д.Дэмбэрэл: -Баярлалаа. Сангийн сайд, Сангийн дэд сайдыг дуудах нь л зүйтэй шүү. Засгийн газар, Монголбанктай ер нь мөнгөний бодлогыг хэрэгжүүлэх асуудал дээр хамтдаа явахгүй бол тус тусдаа, Н.Ганбямба гишүүний хэлээд байдаг шиг салангид яваад үр дүнд хүрэхгүй. Болбол Сангийн сайдыг урья, болохгүй бол дэд сайдуудыг. Тэрнээс гадна Сангийн яамны мөнгөний бодлогын нөхдүүд, Засгийн газрын хөгжлийн болон мөнгө, санхүүгийн бодлогын асуудал ирэх ёстой шүү. Үүнийг өөрсдөө мэдэхгүй, энд бид нар батлаад байдаг, тэнд Засгийн газар нь ойлгосон, ойлгоогүй хоёрын заагт явж байж болохгүй шүү дээ. Тэр хүмүүсийг дуудъя.

Л.Пүрэвдорж.

Л.Пүрэвдорж: -Ихэнх нь санал гэж ойлголоо. Өнөөдөр боломж байж л байна л даа. Төсвөө нэлээн хасчихвал ирэх оноос мөнгөнийхөө бодлогыг зөөлрүүлээд, юмаа байвал зохистой байр сууринд нь тавьж чаддаггүй юм гэхэд тэр рүүгээ чиглүүлчихмээр байна. Хэрвээ та нөхөд төсвөө яг ингээд оруулж ирснээр нь урьд жилүүдийнх шиг нэмээд баталбал саяын Н.Ганбямба гишүүний хэлдэг л болно. Өөр арга байхгүй.

Монголбанк яахав, сонгууль ч болж байна, нийт монголчуудын амьдралд ч, Монголбанкны үндсэн үүрэг байна. Инфляцийг хязгаарлахын төлөө өөрөөсөө шалтгаалах бүх арга хэмжээг авна. Дийлж чадах ч юм байна, дийлж чадахгүй ч юм байна. Ялгаагүй, тэгээд л бас л арван хэдийн хувийнх, энэ жил инфляци арван хэдэн хувь гарах байх. Ирэх онд тэрнээс өндөр гарах байх. Тэгээд жаахан цалин нэмдэг, тэрийгээ инфляциараа иддэг. Эцэстээ ядуурал нь буурдаггүй, ядуучуудынх нь тоо нэмэгдээд байдаг ийм дүр зурагтай байвал муухай л байна л даа.

Д.Дэмбэрэл: -Н.Ганбямба тодруулъя.

Н.Ганбямба: -Мөнгөний бодлого бол бүх салбарт хамаатай асуудал. Тэгээд ч энэ салбарын сайд болгон дээр үүнтэй холбоотой үгээ хэлэх ёстой юм. Өнөөдөр нөөц хангалттай байгаа Монголд яагаад мах маань инфляцийг хөөрөгдөх хэмжээнд хүрэв? Үүний цаана өчнөөн олон асуудал байгаа шүү дээ. Тухайлбал, Хятадууд нууцаар авч гарч байгаа гаалийн мэдүүлгээр 27 мянган тонн мах л авч гарсан байдаг. Гэтэл яагаад өдийд тарган мах авч нуугаад байдаг. Тагнуулын газар, өчнөөн олон байгууллагууд яагаад үр дүнгүй байгаа юм бэ? Энэ чинь инфляцийг хөөрөгдөх нэг хүчин зүйл нь болоод эхэлж байна шүү дээ. Яг нарийндаа энэ шахааны бизнеснээс болж цементийн үнэ өсөж байгааг хангалттай мэдэж байгаа шүү дээ. Төмөр замын тэр шахааны бизнес чинь тарифаа нэмээд байдаг. Урд талд цементийн үнэ гурван жил өсөөгүй байхад манайд дөрөв дахин өсчихөөд байна шүү дээ. Энэ чинь юу гэсэн үг вэ? Энэ чинь маш том асуудал байгаа биз дээ? Мөнгөний бодлого гэдэг чинь. Энэ инфляцийг үндсэнд нь салбар бүрт  нь цэгцлэхгүйгээр ийм аюултай юманд хүрчихээд байгаа шүү дээ. Ер нь төрийн бодлогыг орвонгоор нь, цогцоор нь хөндөхгүйгээр энэ их нарийн юм руугаа хүрч чадахгүй нь ээ.

Цалин, тэтгэвэр нэмдэг. Сайхан асуудал. 1990 оноос хойш 136 дахин цалин, тэтгэвэр нэмэгдсэн, юмны үнэ 154 дахин нэмэгдсэн байна. Энэ зөрүүг хүн бүр карманаасаа алдаж байгаа. Бодит орлого энэ хэмжээгээр буурч байгаа, худалдан авах чадвар энэ хэмжээгээр суларч байгаа, амьдрах чадвар энэ хэмжээгээр, амьжиргааны төвшин энэ хэмжээгээр буурч байгаа юм. Хамгийн гол зүйлээ л бид нар яримаар байна. Үүнийг тойруулаад авбал бүх салбартай холбоотой юмнууд гарч ирнэ шүү. Бүх салбартай холбоотой юмнууд гарч ирнэ. Тэгээд  цемент, барилгын үнэ чинь хөөрөгдчихсөн үнэ байгаа шүү дээ. 250 сая төгрөгөөр Дархан хотод Шүүхийн шийдвэр гүйцэтгэхийнхэн 60 айлын орон сууц барьж байна. 250-хан сая төгрөгөөр. Яг бодитой үнэ нь энэ л байгаа байхгүй юу. Гэтэл өнөөдөр 1 мкв гурван сая төгрөгөөр, энэ тансаг хэрэглээ гээд ийм аймаар өндөр хөөрөгдчихсөн. Цементийн үнэ инфляци рүү нөлөөлөхөд яг хутганы ирэн дээр ирчихсэн байгаа. Гэх мэтчилэнгээр салбар болгон дээр маш том асуудлуудыг ярих шаардлагатай болчихсон. Тэгж байж мөнгө эдийн засгийн бодлого, төсөв гурав нэгдээд нэг бодлоготой болно. 

Монгол Улсын төрийн бодлого бол энэ 20 жилд нэгдсэн бодлого байхгүй гээд нэг Засгийн газар солихоор ийшээ яваад, нэг сонгууль болохоор ийшээ явж зөрөөд байдаг. Бусад улсуудыг хар л даа. Бодлого нь гулзайхгүй байгаа биз дээ. Яг чигээрээ яваад байдаг. Монголд бодлого байхгүй, эмх замбараагүй 20 жил. Ерөөсөө 21 дэх жилдээ бид нар энэ бардакаар явж байгаа шүү дээ. Яг бардак гэж хэлэхэд илүүдэхээргүй болчихсон байгаа шүү дээ. Бодлого байхгүй төр засгийг ингэж хэлэхээс өөр яах юм бэ? Ерөөсөө чиглэсэн бодлого байхгүй шүү дээ. Тэгээд нэг юм болохоор ийшээ чиглэгдээд, арагшаа буцаж давхиад. Тэгэхээр энэ төр, засаг гэж юу байдаг вэ гэхээр чиглэсэн тэр зам руу нь, салаад явчихсан, хадуураад явчихсан салбаруудыг энэ зөв зам руу нь оруулж явахыг хэлж байгаа юм. Луужингийн үүрэг гүйцэтгэхийг хэлж байгаа юм. Үүнийг л төр засаг, өөрөөр хэлбэл, том эрх мэдэл нь Улсын Их Хуралд бодлого боловсруулна гээд сууж байгаа мөртлөө бид нар ийм бодлогогүй, ийм таллаж явсан, бие биендээ харшилдсан юм хэлэлцээд өнгөрч болохгүй шүү дээ. Инфляцийг нэг тийш нь, төсвийг инфляци хөөрөгдүүл гэж батлаад, мөнгөний бодлогыг инфляцийг барь гээд ийм хоёр өөр бодлого баталж болохгүй ээ. Тийм учраас одоо бололцоо байвал нэгдэж орж ирэх хэрэгтэй байна. Төсвийнхөө бодлогыг мөнгөний бодлоготой нэгдэж оруулж ир. Яагаад гэвэл нэг л Их Хуралтай, Монгол нэг л төр, засагтай учраас нэг л бодлого байх ёстой. Хоёр өөр  бодлого байж болохгүй шүү дээ.

Д.Дэмбэрэл: -Я.Батсуурь.

Я.Батсуурь: -Монголбанк ерөөсөө мөнгө, санхүүгийн зах зээлийг зохицуулахдаа ганцхан бодлого барьдаг. Тэр нь зөвхөн инфляцийг онилдог. Өөр санхүүгийн зах зээлийг боловсронгуй болгох, хөгжүүлэх, эргэлтийг нь шуурхайлах, энэ тал дээр олигтой, дорвитой арга хэмжээ ерөөсөө авахгүй байна.

Хадгаламжийн даатгалын хуулийг баталчихвал энэ банкуудыг үйл ажиллагаа хичнээн шуурхай, түргэн болох вэ, иргэд тэрүүгээр үйлчлэх боломж нь хамаагүй нэмэгдэнэ. Мөн банкууд барьцааг худалдаалах эрх нь нээгдэж өгдөггүй, заавал шүүхээр дамжуулдаг. Үүний хууль эрх зүйн зохицуулалтыг хийж чадахгүй өчнөөн жил болж байна. Ингэвэл наад захын жишээ хэлэхэд л хүн бүр орлогоосоо үл хамаараад орон сууцны зээл авах, моргейжийн зээл авах ийм боломжоор хангагдана шүү дээ. Орон сууцны зээлийнхээ 30 юмуу, 20 хувийг урьдчилаад төлчих, тэгээд тэр хүн нь орон сууцаа авчихна. Хэрэв тодорхой хугацаанд төлбөрөө төлж чадахгүй хүндэрвэл банк урьдчилгааг нь барьцаалж аваад л дараагийн хүнд нь зараад явчих. Ингэвэл орон сууцны зээл иргэдэд хичнээн шуурхай болох, мөнгөний эргэлт, зээлийн эргэлт хурдавчилж, хүн бүр орон сууцтай болох боломжоор хангах жишээтэй шүү дээ. Энэ мэт ажлыг ер хийдэггүй. Инфляцийг багасгахын тулд Монголбанк ганцхан хийдэг ажил нь бодлогын хүүгээ чангаруулдаг. Өөр тодорхой ямар ч арга хэмжээ авдаггүй. Өөр ямар арга хэмжээ авч байна вэ гэдэг эхний асуултыг тавья.

Өнөөдөр  бодлогын хүү чангарч байгаа ч эргээд инфляцийг хөөрөгдөж байна шүү дээ. Бодлогын хүүг чангалахаар банкууд зээллэгээ өгч нэмэгдүүлж байдаг. Өндөр хүү, зээлээр авсан бизнесийн бүтээгдэхүүний үнэ нэмэгдээд гарчихдаг /үйлчилгээний/. Энэ чинь дахиад өөрөө та нарын инфляцийг буулгаж байгаа арга чинь дахиад бас инфляцийг нэмж хөөрөгдөөд байна.

Доллар, төгрөгийн ханш 1 мянга 200 байж байгаад 1 мянга 300 болчихлоо. Сүүлийн хэдхэн сарын хугацаанд. Гэтэл валютын нөөц 2,6 тэрбум хүрчихсэн гээд байдаг. Үүнийг яагаад 100 төгрөгөөр эрс нэмчихэв ээ? Урьд өмнө хийгдэж байсан, танай банкныхны хийдэг дамын наймаа, спикуляци нь давтагдаад эхлэв үү? Нөөц нь хангалттай их бол яагаад үүнийг дахиад 100 төгрөгөөр хөөрөгдөж ингэж хохироов?

Ер нь валютын ханшийг ер нь ингээд бариад байх юмуу? Дээш, доошоо болгох иймэрхүү маягтай. Валютын ханшийг барихын тулд та нар асар их хэмжээний мөнгө зах зээлд нийлүүлж байгаа. Энэ чинь дахиад инфляцийг хөөрөгдөж байна шүү дээ. 2,6 тэрбумтай тэнцэх хэмжээний мөнгөний нийлүүлэлт та нар зах зээлд хийсэн байж таарна. Мөнгөний нийлүүлэлтийг Монголбанк валютын ханшийг барьсны хүчинд  нийлүүлснээр энэ чинь эргээд валютынхаа инфляцийг хөөрөгдөөд байгаа юм биш үү? Энэ тал дээр тайлбар өгөөч ээ.

Саналын чанартай зүйл байна. Энэ нь юу вэ гэхээр валютын ханшийг чангаруулаад байвал манай экспортод хохиролтой. Гэхдээ бид нар хямдхан импорт хэрэглэнэ шүү дээ. Хямд импорт гэдэг бол манай инфляцийг барих маш том арга хэрэгсэл, арга зам мөн. Өнөөдөр гадаадад хүнсний зүйл нэмэгдсэнтэй холбоотойгоор Хятад ялангуяа сүүлийн үед инфляци нэмэгдэж байгааг та нар ажиглах хэрэгтэй. Бензиний үнэ нэмэгдсэнээр инфляци импортлогддог. Тийм үү. Үүнийг зохицуулах үүднээс валютын ханшийг жаахан чангалаад өгчихвөл, бидэнд алдаад байх олон экспорт байхгүй шүү дээ /микрофон хаагдав/.

Л.Пүрэвдорж: -Төгрөг 1300 долларт хүрчихээд байна. Энэ чинь яаж байна вэ гэхээр Монголчууд бидний өнөөдөр бүтээснээсээ хамаагүй их зүйлийг гаднаас авч хэрэглэж байгаа юм. Үүнд өнөөдрийн бидний бодлого нөлөөлж байгаа юм. Яаж нөлөөлж байна вэ гэхээр ноднин жил төгрөг нэлээн чангараад доллар хямдарсан байдал нөлөөлж байна. Энэ жил тэгээд буцаж төгрөг өсөөгүй. Дээр нь гаднаас орж ирж байгаа валютын урсгал ихэнх нь өргөн хэрэглээний бараа болоод Хятадад үйлдвэрлэсэн барааг бид энд мөнгө тарааж хэрэглээд ийм л юм болоод дуусаж байна шүү дээ. 

Төгрөг чангарах, сулрах бодлогыг шууд импорт юмуу, экспортод зориулж явуулах арга байхгүй. Тэрийг бид нар Монгол Улс тийм бодлого явуулах чадвар байхгүй. Тийм учраас ханш маань өөрийнхөө макро нөхцөлөөр тодорхойлогдоод явж байдаг тэр зарчмаа л цаашдаа баримтлахаас өөр арга байхгүй юм. Харин экспорт, импортоо дэмждэг бодлого нь тодорхой салбаруудын бодлогоор явагдах ёстой гэсэн ийм л зүйлийг би түрүүн ярьсан. Дахиад таны асуултад ингэж хариулъя. Мөнгөний бодлогын судалгааны захирал Д.Болдбаатар нэмээд хариулъя.

Д.Болдбаатар: -Бодлогын хүү нэмснээр зээлийн хүү нэмэгдээд, тэр нь инфляцийн нэмэлт шалтгаан болж байна гэсэн ийм дүгнэлт хэд хэдэн газар хүмүүс ингэж хэлсэн тохиолдол би санаж байна. Гэхдээ энэ нь өөрөө судалгаагүй, үр дүн нь буруу шинж чанартай ийм дүгнэлт байгаа юм. 

Бодлогын хүү нэмэгдэхээр мөнгөний захын хүү нэмэгдэж, эрэлт нийт эрэлт өсөх хурдыг бууруулж, энэ хэмжээгээрээ үнийн өсөлтийн хурдыг бууруулах буюу инфляцийг хязгаарлаж байх гол хэрэгсэл болж байгаа ийм тогтолцоо олон улсын зах зээл дээр хангалттай ажиглагддаг. Манай тооцоогоор бол энэ бол их үр дүнтэй. Яг үүнийг тайлбарласан бүтэн хэмжээний загвар бол манай Монголбанкны вэб сайт дээр байгаа. Та бүгд хараарай. Яг бодлогын хүнээс инфляцид очиж байгаа, нөгөө, инфляцийг өсгөх тийм нөлөө байдаг уу, үгүй юу гэдэг дээр та нар хэрэгтэй гэж үзэж байгаа бол бид тусгайлан судалгаа хийгээд вэб дээрээ нийтэлье.

Бас тоног төхөөрөмжийн импорт нэмэгдэж байна. Хэрэглээний импорт нэмэгдэж байна. Хэрэглээний импорт яагаад нэмэгдэж байна вэ гэхээр монголчуудын хэрэглээ нэмэгдэж байна уу, нэмэгдэж байна. Эх үүсвэр нь хаанаа байна вэ гэвэл бидний ард түмнийхээ аж амьдралыг бодоод тарааж байгаа мөнгөнд байна. Ард түмний ажил амьдрал өнөөдөр дээшилж байна уу, дээшилж л байх шиг байна. Гэхдээ чанар байна уу гэхээр бас бодууштай, цаана нь л өөрөө үйлдвэрлэж хангамаар, тэр их гаднаас орж ирж байгаа валютын урсгалыг арай өөр зүйлд зарцуулмаар ийм зүйл харагдаад л байгаа юм.

Д.Дэмбэрэл: -Я.Батсуурь тодруулъя. Түрүүн тодруулсан юм. Нэн чухал юм байгаа юм байх даа. Я.Батсуурь.

Я.Батсуурь: -Монголбанк банкуудын үйл ажиллагааг тогтмол хянаж байгаа. Та нар муу хяналт тавьдаг нь батлагдсан шүү дээ. Анод, Зоос банкыг зөвхөн хямралын үед илрүүлсэн. Тэр банкууд чинь байнга муу менежменттэй, удирдлага нь муу, иргэдийн хадгалуулсан мөнгийг идэж, ууж, хууль бусаар завшиж байдаг нь хямралын үед илэрдэг юм. Хямралын бус үед та нар илрүүлж чадаагүй шүү дээ. Одоо тэр хяналтаа хэр зэрэг сайжруулсан бэ? Үнэхээр Монголын өнөөгийн арилжааны банкууд сайн менежменттэй болоод, дахиад хямрал гарахад Анод, Зоос банк шиг ийм юм илрэхгүй гэсэн баталгаа байна уу гэсэн эцсийн асуулт асуух гэсэн юм.

Д.Дэмбэрэл: -Анодоо хариулъя.

Л.Пүрэвдорж: -Маш ажил хэрэгч асуулт байна. Тэгэхээр сая хямралыг хоёр банк унагаж байж гарлаа л даа. Маш өнө өртөгтэй давлаа. Үүнээс манай банк өмчлөгчид, банкны удирдлагууд ихээхэн дүгнэлт хийсэн байгаа. Монголбанк бас хатуу дүгнэлт хийсэн. Одоо яаж байна вэ гэхээр Монголын банкны салбар 80 орчим хувь нь маш  найдвартай, нэлээн сайн найдвартай байна. 10 гаруй хувийг бүрдүүлж байгаа банкууд дээр асуудал байна. Тэрийг жигд, түргэн давахын тулд Монголбанк банкны бүтцийн өөрчлөлтийг хөтөлбөр оруулж Улсын Их Хуралд оруулж бас дэмжлэг авч чадаагүй. Тийм учраас одоо энэ банкуудыг бид нэг бүрчлэнгээр нь шахаад ажлыг сайжруулах арга хэмжээ аваад явж байна гэдгийг л хэлье.

Я.Батсуурь: -Анод, Зоос банкны удирдлагуудтай хариуцлага тооцсон уу? /микрофонгүй ярив/.

Л.Пүрэвдорж: -Тэр үед байсан удирдах хүмүүс нь бүгд ажлаа өгөөд халагдаад хэдэн байцаагч л үлдсэн дээ.

Д.Дэмбэрэл: -Д.Тэрбишдагва гишүүн асуултаа тавья.

Д.Тэрбишдагва: -Нэгдүгээрт, энэ цэнхэр номыг Засгийн газар уншсан болов уу, үгүй юу гэж асуумаар санагдаж байна. Энэ ном өөрөө их сайн ном байна. Мөнгөний бодлогын ном. Харамсалтай нь номон дээр бичсэн, практик дээр байгаа хоёр их зөрөөд байгаа юм. Тухайлбал, энэ дээр байгалийн баялгийн хараат улам болж, шоконд улам өртөмтгий болж байна гээд. Голланд өвчнийг Монголбанк шууд зарлачихсан байна шүү дээ. Дээр нь, тэгсэн мөртлөө эдийн засгийн өсөлтийг нэмэгдүүлэхэд хөгжиж байгаа орнууд 5-8 хувь инфляци байгаа гээд номон дээр их гоё бичсэн байна. Инфляци 60 хувь түүний 20 хувь нь төрийн зохицуулалттай, 20 хувь нь махнаас хамааралтай гээд биччихсэн. Энэ бичээд  байгаа зүйлийг чинь уг нь Засгийн газраас хийх ажил их олон байгаад байгаа юм.

Тэгэхээр Л.Пүрэвдорж ерөнхийлөгчөөс асуух зүйлүүд бол, Л.Пүрэвдорж ерөнхийлөгч их амар хариулттай болсон байна. Ерөөсөө улс төрчдөөс болоод байна, улс төрийн л шийдвэр гаргана гээд яриад байгаа юм. Улс төрийн шийдвэрийг асар их улс оронд хохиролтойгоор улс төрийн шийдвэр гаргаж болохгүй. Ийм учраас орж ирж байгаа асуудлуудыг бид өөрчлөх ёстой. Засгийн газар, Монголбанк хоёрын хоорондын уялдаа холбоо ямар байна вэ гэхээр маш сайн байгаа гэж яриад байгаа юм. Үнэхээр тийм сайн байсан юм бол энэ дотор бичсэн алдаатай, дутагдалтай юмнуудыг бүгдийг нь засаж залруулахгүй байна шүү дээ, Засгийн газар. Энэ дээр мөнгөний бодлогын талаар ярихаар ингэж байгаа юм 2007 онд бодлогын хүү 6,4 байсан. Өнөөдөр 12,25 болчихсон байгаа юм. Дэлхийн улс, орнууд мөнгөний бодлого дээр тухайлбал, АНУ 0,25 хувийг нэмэхэд Конгресс дээрээ оруулж ирээд, яагаад энэ мөнгөний бодлогыг нэмэхээр болов? Засгийн газарт нь ямар шалтгаан байна вэ? Гадаад, дотоодын урсгал нь ямар байна вэ гээд ингээд ярилцдаг байхгүй юу. Мөнгөний бодлогын хатуу бодлогын загалмайлсан эцэг шахам манай Болдбаатар л мөнгөний хатуу бодлого болно гээд яриад байдаг хүн байгаа юм. Ингээд мөнгөний хатуу бодлого барина гэдэг маань инфляци өсөөд, хатуу бодлого барихаар инфляцийг тодорхой хэмжээгээр өсгөхгүй гээд. 

Энэ ном дотроо болохоор нэг оронтой тоонд гэсэн мөртлөө бидэнд өгсөн танилцуулга дээрээ ирэх жил 2012 онд 18,7-27 хувийн өсөлттэй болно. Инфляци 18, 20 хувь болохоор энэ чинь аюул болно шүү дээ. Монголбанкны ганц хийж чадах ажил бол мөнгөний бодлогыг хатуу байлгах гээд байдаг. Хатуу мөнгөний бодлого болохоор яах вэ гэдэг асуудал гарч ирнэ л дээ. Энэ дээр хатуу мөнгөний бодлого болохоор хүү өснө. Арилжааны банкуудад хүү өснө. Хүү өсөхөөр зээл авч чадахгүй ээ. Зээл авч чадахгүй болохоор аж ахуй нь дампуурна. Өөр асуудал байхгүй. Сайн аж ахуйнууд зээл авахаар болино. Муу аж ахуйнууд харин сонирхолтой болж эхэлнэ. Яагаад гэвэл найдваргүй зээл гэдэг юм нь нэмэгдээд, аажимдаа дахиад банкны дампуурал руу орох гээд байна шүү дээ. Ийм нөхцөл байдалд мөнгөний хатуу бодлого гэж яриад байгаа юм чинь зөв юмуу? Тэгээд таны энэ яриад байгаа ерөөсөө улс төрийн шийдвэр гарга гэж яриад байгаа чинь зөв юмуу?

Улсын Их Хурлын харьяа байгууллага Монголбанк өөрөө энэ дээр хатуу байр суурь бариад, энэ орж ирж байгаа төсөв чинь буруу байна, энэ төсвөө янзал, тэгэхгүй бол хамаагүй задгай мөнгө тараасан төсөв чинь халалт бий болгоод, Монгол Улс өөрөө байдал хүндрээд, ирэх онд ард түмний ядуурал улам их болох гээд байна гэж өөрөө хэлээд байна шүү дээ. Үүнийгээ баталгаажуулж ярихын оронд Засгийн газар бид хоёр их сайхан ажиллаад байгаа гэж яриад байгааг би ерөөсөө ойлгохгүй байгаа юм.

Д.Дэмбэрэл: -Л.Пүрэвдорж.

Л.Пүрэвдорж: -Д.Тэрбишдагва гишүүний асуултад хариулъя.

Би хэлээд байгаа шүү дээ. Монголбанк сүүлийн хоёр, гурван жил яриад байгаа. Болохгүй байна, төсөв хэтэрхий өсөөд байна, хасаад өгөөч л гээд байгаа шүү дээ. Үүнийг энд хасахгүй бол өөр хаана хасав гэж дээ? Засгийн газар тэрийгээ ойлгох юм, тэгээд хасаж чадахгүй оруулаад ирэх юм. Тэгээд эргүүлээд надаас асуугаад байхаар би зарим дээр нь хариулахад их хэцүү болчихоод байх юм. Би яамаар юм бол. Үгүй бол би хатуу чанга хэлэх ёстой юмуу? Санаагаа Монголбанк Улсын Их Хуралд аль болохоор хэлэхийг бодоод хэлээд байгаа гэж бодож байна л даа.

Д.Дэмбэрэл: -Х.Жекей гишүүн алга байна, Д.Ганхуяг гишүүн алга байна, Батбаяр гишүүн алга байна, Р.Амаржаргал алга байна, С.Эрдэнэ гишүүн алга байна.

Д.Тэрбишдагва гишүүн нэмээд асууя.

Д.Тэрбишдагва: -Үнэхээр Монголбанкны, таны яриад байгааг би ойлгоод, номыг чинь уншаад зөв гэж яриад байсан мөртлөө та Засгийн газартай хамтарч ажиллаад гэдгийг чинь би сайн ойлгохгүй байна л даа. Одоо тухайлбал, танай энэ номон дээр чинь макро эдийн засаг, хөгжлийн бодлого, төсөв төлөвлөлтийн талаар нэлээн юм биччихсэн байгаа юм. Гэтэл одоо Д.Балдан-Очир гишүүн бид хэд чинь хөгжлийн бодлого, макро эдийн засгийн талаар ярихаар ийм юм ярихгүй, өнөө, маргаашийгаа яаж нэг аргалах вэ гэдэг юм л яриад байна шүү  дээ. Ийм учраас би та нарын энэ хатуу мөнгөний бодлого чинь бизнес эрхлэгчдийг бүгдийг нь дампууруулаад, дахиад хэд хэдэн арилжааны банк дампуурах хандлага руу орох гээд байна. Үнэн үү, үгүй юу? Хэрвээ энэ мөнгөний бодлого 19 хувиар болоод явбал, энэ үнэн үү, үгүй юу гэдэг дээр их тодорхой хариулаадахаач ээ.

Л.Пүрэвдорж: -Инфляци 18 орчим хувийн голчтой, 14-24-ийн хооронд оны эцэс рүү хэлбэлзэх ийм тооцоо гарч байгаа. Ямар ч арга хэмжээ аваагүй, төсвөө яг үүгээр нь батлаад, мөнгөний бодлогоо яг өнөөдрийнхөөр нь орхиод явахад. Энд өнөөдөр яриад байгаагийн гол зорилго бол тэрэнд хүргэхгүй байхын төлөө, инфляцийг 10 орчим хувьд авчрахын төлөө яриа болж байна гэж би ойлгоод яриад байгаа шүү дээ. 

Сонголт бол аль, аль талдаа хатуу байхаас өөр аргагүй болоод байгаа юм. Төсвөө ч хасмаар байгаа, мөнгөний бодлогоо ч хасмаар байгаа юм. Бодит амьдрал дээр харвал ийм л зүйл. Мөнгөний бодлого хатуурахаар зээлийн хүү нэмэгддэг. Зээлийн хүү нэмэгдэхээр нийт инфляцид үзүүлэх нөлөөлөл нь буурдаг. Урьдчилсан нь юу юм бэ? Урд нь хатуу мөнгөний бодлого юмуу, эсвэл урд нь их төсөв чинь юмуу? Тэгэхээр урд чинь төсөв шүү дээ. Урдах юмаа арилгаж байж, дараагийнхаа юмыг зөөлрүүлнэ шүү  дээ. Өөр аргагүй болчихоод байна л даа. Д.Тэрбишдагва гишүүн ээ.

Д.Дэмбэрэл: -Инфляцийг нэг оронтой тоонд барих тухай асуудлаар л бид ярьж байгаа болохоос 18 хувьд хүргэх тухай асуудал ер нь ярихгүй байгаа шүү, нөхдүүд. Гэхдээ бид тодорхой бодлого руу чиглүүлж, өөрийнхөө мөнгөний бодлогыг авч явах гээд байна шүү дээ. Нэг оронтой тоонд нь багтааж инфляцийг хэрхэн авч явах вэ гэдгийг парламент ярьж байгаа шүү. Тэрнээс үүнээс нэмэгдүүлж, инфляцийг яаж 18 хувьд хүргэх вэ гэсэн чиглэлийн асуудлыг бид ярьж байгаа хэрэг биш шүү. Яриа жаахан халиад байна уу, үгүй юу.

Н.Батбаяр гишүүн асууя.

Н.Батбаяр: -Баярлалаа. Монголбанк 2012 оны мөнгөний бодлогоо оруулж иржээ. Харахад ийм асуудал гарч ирж байна л даа. Монголбанкны мөнгөний бодлого бол Засгийн газрын төсвийн бодлого хоёр хоёр тийшээ харчихсан байна. Төрийн хоёр байгууллага нь, эдийн засгийг гардан удирдах хоёр байгууллагын бодлого яагаад ингээд зөрөөд байна вэ? Та нар минь хоорондоо яриад нэгдсэн нэг бодлого яагаад оруулж ирж чадахгүй байгаа юм бэ? Л.Пүрэвдорж ерөнхийлөгч өө, та тэгж оролдов уу? Цаадуул чинь хүлээж авахгүй байна уу, юундаа байна вэ? 

Эцсийн дүндээ Их Хурал дээр аль, аль бичиг баримт нь батлагдана. Энэ нэг бодлого болж гарах ёстой. Тэгэхгүй, монголчууд хоорондоо төрийн байгууллагууд нь хоёр тийшээ хараад суугаад байвал энэ эдийн засаг урагшаа явахгүй ээ. Тэгэхээр та Их Хурлаас юу хүсэж байгаа вэ? Үүнтэй холбогдуулан. Их Хурал ямар.

Өөрийнхөө бодлогын асуудлыг оруулаад ирлээ. Өөрөөр хэлбэл, төсөв нэмэгдэж байгаа учраас мөнгөний хатуу бодлого явуулна. Мөнгөний хатуу бодлого явуулна гэвэл Төв банкны хүүгээ цааш нэмэгдүүлэх болно, өөр арга байхгүй гэсэн санаа л хэлж байна шүү дээ. Тэгвэл таны бодлоор төсвийн бодлого нь ямар байх ёстой юм бэ? Өнөөдөр төсөв нь нэмэгдчихсэн байна. Энэ талаар та Засгийн газарт саналаа юу гэж өгсөн бэ? Одоо Их Хурал төсөв батлах гэж байхад та Их Хурлыг  төсвийг яаж батлаасай гэж хүсэж байна вэ гэдэг таны саналыг сонсъё гэж бодсон юм.

Нөгөө талаар аваад үзвэл валютын нөөцийн чадвартай байгаа. Валютын нөөц өнөөдөр яг хэдэн тэрбум долларын нөөцтэй байна вэ? Тэр чинь өнөөдөр гадаадад байршиж байгаа, гадаадад байршихдаа жилийн хэдэн хувийн хүүтэй байршиж байгаа вэ?

Гурав дахь нь, Хятадын Төв банктай төгрөг, юаны гэрээ байгуулсан билүү? Тэр тухай мэдээлэл хүмүүст өгөөч ээ.

Дараагийн асуулт, Төв банкны хүүгийн асуудал. Төв банкны хүү нэмэгдэнэ гэдэг чинь арилжааны банкны мөнгө танай дээр илүү хуримтлагдана гэсэн үг. Энэ утгаараа арилжааны банкуудыг зээл өгөх боломжийг та нар багасгаж байгаа гэсэн үг. Арилжааны банкнаас зээл өгөх хэмжээ багасна гэдэг чинь цаашдаа арилжааны банкуудын зээлийн хүү өсгөх хандлагыг бий болгож байгаа юм. Тэгэхээр өөрөөр хэлбэл, төсөв нэмэгдлээ гээд танайх нөгөө талд нь ийм арга хэмжээ авахаар эдийн засгаа боомилох юм болчихоод байгаа юм. Тэгэхээр энд төсвийн бодлого, Монголбанкны бодлого хоёрыг эдийн засгаа өсгөх тийшээ хандуулсан. Өөрөөр хэлбэл, төрийн бодлого дотор Төв банкны бодлого, Засгийн газрын бодлого, дээр нь хувийн хэвшлийн сонирхол, зон олны сонирхлыг яаж нэг зүгт байлгах вэ?

Тэгэхийн тулд би дахиад хариулт хүсээд байгаа нь яг өнөөдөр зээлийн хүүг нэмэгдүүлэхгүй байхын тулд танайх харьцангуй зөөлөн бодлого явуулах ёстой. Танайх зөөлөн бодлого явуулна гэвэл Засгийн газрын төсвийн бодлогыг яаж явуулах гэдэг дээр яг тодорхой тоотой асуудлыг хэлээч ээ. 

Дээр нь  нэг юм хэлчихье. Өнөөдөр орж ирж байгаа төсөв дотор нэг тоо нуугдчихсан байгаа. Иргэн болгонд 1 сая төгрөг олгоно гэж байгаа шүү дээ. Тэрийгээ болохоор  Хүний хөгжил сангаар олгохоор тэтгэврийнхэн хөгжлийн бэрхшээлтэй хүмүүсийн 1 сая төгрөгийг олгоно гэж байгаа юм. Эд нар бүгдээрээ нийлээд 500, 600 мянган хүн болж байх шиг байгаа юм. Цаана нь 2,3 сая хүн үлдэж байгаа.  2,3 сая хүний 1 сая төгрөг гэхээр 2,3 их наяд төгрөгийн эх үүсвэр гарч ирж байгаа юм. Үүнийг Засгийн газар бас энэ онд өгнө гээд хэлчихсэн байгаа мөртлөө тэр тоо нь төсөв дотор байхгүй байгаа юм. Тэрийг нэмбэл энэ төсвийн зарлага бараг 10 их наяд болох гэж байгаа юм. Ингэсэн тохиолдолд Төв банк энэ дээр ямар үг хэлэх вэ? Ийм асуулт байж байгаа юм. Баярлалаа.

Л.Пүрэвдорж: - Өнөөдөр Их Хурлаас юу хүсэх вэ гэвэл ер нь төсөв хэтэрхий тэлээд байна. Хасаж өгөөч, хасаач ээ, үүнийг зохицуулаач ээ гэж л хүсэж байна.

Валютын нөөцийн удирдлага бол маш консервативный бий. Юу вэ гэхээр өнөөдөр дэлхий дээр хэрэг дээрээ тийм найдвартай, ашиг олчих актив маш ховор болсон. Европ тив бүхэлдээ хямарч байгаа. Америк хямраад, мөн хөгжингүй ертөнц хямарч байгаа. Нөгөө валютын нөөц барьдаг мөнгөний улс орнууд, Япон бол эдийн засаг нь зогсчихсон. Улс орнуудын мөнгөн дээр мөнгө эрсдэлтэй байгаа. Тийм учраас бүх Төв банкны нэгэн адил ер нь Төв банкны баримталдаг стандартын дагуу Монголбанк валютын нөөцийг найдвартай байлгах талд нь хуулиар олгосон дагуу байршуулж байгаа.

Бидний байршуулдаг юу бол Монголбанкны хуулин дээр заагаад өгчихсөн юм. Н.Батбаяр гишүүн ээ. Яг ийм, ийм зүйлд ийм юманд байршуул гээд заагаад өгчихсөн байгаа. Хүүг нь тодорхой хэлэх үү? Та хоёр тодруулж байгаад хэл дээ.

Своп бол хийсэн. 750 сая доллартай тэнцэх хэмжээний төгрөг, юаны солилцоо хийх хэлэлцээрийг байгуулчихсан байгаа. Үүнийг хөгжлийн зорилгод ашиглаж болохоор байна. Хөгжлийн зорилгод ашиглана гэхээр Монголбанк үүнийг татаж аваад оруулаад ирэхээр тэртэй тэргүй ихэдчихсэн мөнгөний урсгалыг нэмээд, болохгүй болж байна. Хямрал тохиолдсон нөхцөлд бид Монгол Улсын валютын нөөц үндсэндээ дахиад 750 сая доллараар нэмэгдчихсэн байгаа гэдгийг хэлмээр байна. 

Төв банкны хүү нэмэгдэхээр зээлийн хүү нэмэгдэнэ. Зээлийн хүү нэмэгдэхээр зээл авдаг чадвар багасна, арилжааны банкууд зээлээ бага гаргана. Эндээс үндэслээд хувийн салбар, бодит салбарт очдог зээл багасахаар тэнд ажлын байр бий болгодог, бид хөгжлийн банк 70 хувь нь. Монгол Улсын эдийн засгийн 80 хувь нь хувийн салбарт байгаа. Тэр дээрээ түшиглэж хөгжинө гээд байгаа шүү дээ. Тэр бодлого маань сайн гарч ирэхгүй болж байгаа. Учир шалтгаан нь эргээд л өнөөдөр Монгол Улсын төсөв маань нэлээн их болчихсонтой л холбоотой байгаа шүү дээ.

Их Хурлаас, та надаас тоо нэхээд байх юм. Би Засгийн газрын нэрийн өмнөөс төсвийг төдөөр хасуул гэж тоо хэлмээргүй байна. Хэрвээ тооцоо хийгээд инфляцийг 10 хувьд бариад, мөнгөний бодлогоо зөөлрүүлэхийн тулд төсвийг хэдэн хувиар хасаж болмоор байна вэ гэдэг ийм тооцоог манайхан, та нар хийж чадах уу? Монголбанкинд бас хийж чадах ч юм бий, чадахгүй ч зүйл бий. Бид ерөнхийд нь маш сайн мэдэж байна. Тооцоо хийхэд төвөгтэй, бэрхшээлтэй талууд бий. Гэхдээ хий гээд байвал оролдохоос өөр аргагүй л болно л доо.

Д.Дэмбэрэл: -Н.Батбаяр нэмээд асууя.

Н.Батбаяр: -Тэгэхээр ийм л дээ. Энэ жилийн төсвийн зарлагын нийт хэмжээ 7,4 байгаа билүү? Тийм хэмжээний их наяд төгрөг байгаа. Үүнийгээ 2 сая 700 мянган хүндээ хуваагаад үзвэл нэг хүнд, 1 настай хүүхэд байна уу, 80 настай хөгшин байна уу, 30 настай залуу байна уу, ялгаа байхгүй. Нэг хүнд 2,7 сая төгрөг оногдох хэмжээний төсөв батлах гэж байгаа юм. Монгол Улсын нэг иргэнд 2,7 сая төгрөг оногдохоор батлагдах гэж байгаа юм. Энэ нь түүхэндээ байгаагүй тохиолдол. Энэ мөнгө нь хаашаа явж байна вэ гэхээр дахиад л төр рүү явчихаж байгаа юм. Төр рүү яваад байна гэхээр Монголбанк нь эргээд, үүнээс үүдээд инфляци бий болоод байна гээд хувийн хэвшлээ торгоод байгаа юм. Үүнээс гарахын тулд би танаас хүсэж, та нар тооцоо хийгээч ээ, саналаа хэлээч гэж хүсэж байгаа юм.

Хоёрдугаар асуудал, би валютын нөөц 2,7 тэрбум байна. Энэ нэг жилийн хэдэн хувийг?

Л.Пүрэвдорж: -Нэг орчим. Нэгээс бага.

Д.Дэмбэрэл: -Баярлалаа. Ө.Энхтүвшин гишүүн асуултаа тавья.

Ө.Энхтүвшин: -Бидний хэлэлцэж байгаа баримт бичиг бол 2012 оноос 2014 он хүртэлх хугацаанд баримтлах үндсэн чиглэл байгаа. Энэ дээрээ инфляцийг нэг оронтой тоонд байлгана. 2012 онд. 2013, 2014 онд 8 хувиас хэтрүүлэхгүй төвшинд байлгана гээд байгаа юм. Энэ хамгийн гол юм бол би үүнийг л хараад байгаа юм. Гэтэл зардал өсөж байдаг. Энэ дээр бичсэнээр эдийн засгийн халалт гээд байгаа, тэр үзэгдэл нэлээн явахаар байна гэж байгаа. Гэтэл яг үүнд ирэх онд ч байдаг юмуу, яг энэ хэмжээнд барьж чадахгүй байдалд орвол яах вэ?

Төсвийн тодотгол хийнэ гэдэг шиг бас Улсын Их Хуралд эргэж ийм асуудал оруулж ирэх юмуу? Энэ нэг оронтой тоонд гэдэг дээр хэр итгэлтэй байна вэ гэдгийг нэгдүгээрт асууж байна.

Хоёрдугаарт, Валютын сангийн суурин төлөөлөгчид Монголоос Токио руу шилжихийнхээ өмнөхөн баахан хүмүүстэй уулзсан. Их Хурлын гишүүдтэй ч уулзсан. Мөнгөний хатуу бодлого гээд хэд хэдэн зүйл л яриад байгаа юм билээ. Хэвлэлд гарснаас нь ч үзсэн. Зээл олголтыг багасгах, бодлогын хүүгээ өсгө, банкны зайлшгүй байх нөөцийн хэмжээг нэмэгдүүл, банкуудын дүрмийн санг бас нэмэгдүүл, тансаг хэрэглээний зээлд хүүг нь өндөр тогтоо, орон сууцны зээл дээр 30 хувиас доошгүй байлгах гэх мэтийн ийм юмнуудыг хэлчихээд явж байгаа юм.

Үүнийг яг Монголбанк үндсэндээ хүлээж авч байгаа юу? Эндээс зарим нэг зүйлийг нь харахад хүлээж авч байгаа юм болов уу гэмээр арга хэмжээнүүд сүүлийн үед хийгдэж байна. Жишээлбэл, бодлогын хүүгээ нэлээн хэмжээгээр нэмчихлээ. Банкуудын өөрийн хөрөнгийн хэмжээг 2013 оноос 18 тэрбум төгрөгт хүргэнэ гэж зааж байгаа юм байна гэх мэтээр. Тэгэхээр хүлээж авч байгаа юу?

Сангийн яам бас л арга байхгүй гишүүдийн хэлээд байгаа шиг асуулт гарч ирээд байна л даа. Сангийн яам, Монголбанк хоёр энэ дээр жишээлбэл, бодлого нь ямар байгаа юм бэ? Яг нэгдэж чадаж байгаа юу, үгүй юу гэдгийг асуух гэсэн юм.

Гуравдугаарт, эдийн засаг их өсөхөөр байна. Засгийн газраас өргөн барьсан төсөвт ирэх жил 25 хувиар өсөхөөр болж байгаа билүү. 25 хувьд байгаа байх. Эдийн засгийн өсөлт гэдгийг зарим эдийн засагчид нэг их сайн зүйл биш гэж яриад, бичээд байх юм. Энэ ямар учиртай юм бэ? Эрүүл өсөлт гэж байна, эрүүл бус өсөлт гэж байна. Манайх бол эрүүл бус өсөлт рүү явж байна гэж яриад байх юм. Ер нь эдийн засгийн өсөлтийг юу гэж үзэж байгаа юм бэ? Үүнийг хариулж өгөөч.

Дөрөвт нь, хамаг юмаа гадагш нь гаргаад байдаг, нүүрс, зэс гээд. Гэтэл гадаад худалдааны алдагдал маань өсөөд байдаг. Энэ л их сонирхол татаад байгаа юм. Жишээлбэл, Хятадтай хийж байгаа худалдаан дээр илүүдэлтэй гээд байгаа юм. Гэтэл гол түнш чинь Хятад байж байдаг. Гэтэл нийт төвшин, хэмжээ маань алдагдал ихсээд байдаг. Үүнийг бас нэмж, тодруулж өгөөч гэж хүсэж байна.

Л.Пүрэвдорж: -Юу гэж найдаж байна вэ гэхээр энэ горьдлого гэх юмуу, юу гэх юм. 2012 оны төсвийг та бүгдийг нэлээн сайн үзэж, харж, багасгаж батлах байх. Тэгээд сонгуулийн дараа төсвийнхөө тодотголыг хийхгүй бол болохгүй болов уу. Жилээс жилд сонгуулийн дараа төсвийн тодотгол хийж байдаг. Тийм юм хийх болов уу гэж найдаж байгаа. Тэгэхгүй, 7 гаруй их наяд төсөв батлаад зарж байгаа бүх юмаа зараад явбал байдал нэлээн хүндэрнэ. Нэг оронтой тооноос давсан тийм зорилтыг Их Хурал батлахад хэцүү. Монголбанк оруулж ирэхэд хэцүү. Гэтэл одоо явж байгаа юм маань давчих гээд байна шүү. Яаж зохицуулах вэ гэдэг ийм л яриа болоод байна.

Валютын сан, Дэлхийн банк тодорхой үнэлэлт, дүгнэлт хэлж байгаа. Бид тэдний саналыг авах гэхээсээ илүүтэйгээр тэдний хийгээд байгаа тооцоо, үнэлгээ, Монголбанкны үзэж байгаа тооцоо, үнэлгээ ихээхэн ойролцоо гараад байгаа. Тийм учраас авдаг арга хэмжээ нь стандартны юм чинь, тэдний хэлж байгаа арга хэмжээ, бидний авч байгаа арга хэмжээ бол зохицож байгаа. Авч байгаа гэж хэлж бас болох юм. Сүүлийн үед Монголбанк бодлогын хүү гэдэг дээр арга хэмжээгээ олон болгох, банкны салбар эдийн засгийн өсөлтөд бодлогын хүүнээс арай бага нөлөөтэй байх, сайн нөлөөтэй байх бусад арга хэрэгслийг авч хэрэглэх талаар анхаарал тавьж ажиллаж байгаа гэдгийг хэлье.

Бид энэ жил Засгийн газар дотоодын нийт бүтээгдэхүүнийг салбар, салбараар тооцоод 20 хувь, ирэх онд 25,6 хувь өснө гэж байгаа юм билээ. Монголбанкинд тийм нарийн тооцоо, хүч чадал байхгүй. Гэхдээ бидэнд багцаалддаг тийм үндэслэл бий. Бидний багцаагаар бол энэ жилийн өсөлт 17 орчим, ирэх оны өсөлт арай ч 25 хүрэхээргүй гарахаар, 20-иос давсан ийм үзүүлэлт байгаа. Энэ бол сайхан өсөлт. Ингээд өсөөд ирэхээр зөвхөн Монголд биш, аль ч улсад үүнийг дагадаг нэг сөрөг зүйл нь үнийн өсөлт болчихдог. Үнийн өсөлтийг хязгаарлахгүй болохоор өнөөдрийн өсөлт маань эргээд уналт болдог. Яагаад гэвэл үнийн өсөлт нэмэгдээд замбараагүй болоод ирэхээр төсвөө ч хасдаг, мөнгөний бодлогоо ч хатууруулдаг. Тэгээд  эдийн засгийн тэнцвэр алдагдаад эхэлдэг. Тэр талаасаа бодвол энэ 25 хувийн өсөлт бол маш аюултай үзүүлэлт. Тогтвортой талаа бодвол бид нар төсвөө багасгаад өсөлтөө 25 биш 17, 18 ч байдаг юмуу, 15, 16 руу авчраад тэгээд тогтвортой өсөлтөө хандаад явмаар байгаа юм. 

Нэг аюултай юм нь бид ирэх оноос Төсвийн тогтвортой байдлын хуулийг мөрдөөд явахаар энэ оны төсвийн их өндөр суурь чинь тэр хуулийг мөрдөхөд ихээхэн бэрхшээл учруулж байгаа юм гэдгийг хэлмээр байгаа юм. Эрүүл өсөлт  үү, эрүүл бус өсөлт үү гээд ярихаар Голланд өвчин Монголд явж байна. Тэр ямар хэлбэрээр явж байна вэ гэвэл төсөв хэтэрхий томорч байгаатай холбоотой байна. Яг ний нуугүй хэлэхэд бид өөрсдөө дотооддоо бүтээж байгаагаасаа давуулаад зэсийн үнэ өндөр байхад урьдчилж аваад зарж байна шүү  дээ. Тэгэхээр Голланд өвчин ямар хэлбэрээр явж байна вэ гэхээр төр томроод байдаг, үлдсэн эдийн засаг дотор нь уул уурхай томроод байдаг. Гэтэл үндсэн бусад салбар маань жижгэрээд байдаг. Олсон орлогоо өнөөдөр бүхэлд нь зарцуулчихаж байгаа учраас уул уурхай дээр нь хямрал тохиолдоход унах эрсдэл нь нэмэгдчихэж байгаа юм. Энэ орлого маань хэр зэрэг хүртээмжтэй, бүтээмжтэй байна вэ гэвэл ядуурал маань буурдаггүй, 39 хувь рүү хүрсэн статистик гарчих гээд байдаг. Бидэнд чанар талаас нь бодох зүйл их байгааг энэ тоонууд аяндаа харуулаад байгаа юм.

Дөрөв дэх нь, хамаг юм гадагшаа гараад байхад гадаад худалдаа яагаад гэсэн. Энэ бол манай өнөөдрийн хөгжлийн бас нэг болохгүй талыг нь харуулж байгаа юм. Өнөөдөр гадаад худалдааны алдагдал 2 их наяд доллар гарах гэж байна. Тэр алдагдлыг юугаар нөхөж байна вэ гэхээр уул уурхайд орж ирж байгаа санхүүгийн бусад хөрөнгийн урсгалаар нөхөж байна. 

Хэрвээ Монгол Улсын төсөв  хэтэрхий ингэж томорч, хэрэглээг тэтгэчихээгүй бол энэ мөнгө импорт болж, гаднаас орж ирж байгаа импорт Монголд борлогдохгүй шүү дээ. Борлогдож байгаа учраас гаднаас орж ирж байгаа валютын урсгал маань Хятадын импорт болж орж ирээд, тэгээд монголчууд бид Хятадад үйлдвэрлэсэн барааг л хэрэглээд байна л даа. Бас хэтэрч байгаа, даварч байгаа юм байгаа шүү дээ. Зөвхөн суудлын авто машины импорт гэхэд 700 сая доллар эхний 9 сарын байдлаар монголчууд бид зарчихсан л байгаа шүү дээ.  

Тэгэхээр таны хэлдэг зөв. Юмных нь үнэ өндөр байдаг, нүүрс нь нэмэгдээд байдаг, гадагшаа гардаг юм нь нэмэгдээд байдаг. Гэтэл гадаад худалдаа яагаад алдагдалтай байна вэ гэдэг бол өөрөө их том асуудал байгаа юм. Тэр юу вэ гэхээр импорт асар их нэмэгдэж байна. Тэр дотроо тоног төхөөрөмжийн импорт нэмэгдэж байна л даа. Хэрэглээний импорт бас нэмэгдээд байна. Хэрэглээний импорт нь яагаад нэмэгдчихээд байна вэ гэвэл монголчуудын хэрэглээ нэмэгдэж байна уу, нэмэгдэж байна. Эх үүсвэр нь хаана байна вэ гэвэл бидний ард түмний аж амьдралыг бодоод тарааж байгаа мөнгөнд байна. Ард түмний аж амьдрал өнөөдөр дээшилж байна уу, дээшилж л байх шиг байна. Гэхдээ чанар байна уу гэхээр цаана нь бодууштай, өөрөө үйлдвэрлэж хангамаар, тэр их гаднаас орж ирж байгаа валютын урсгалыг арай өөр зүйлд зарцуулмаар ийм тал харагдаад л байгаа юм.

Д.Дэмбэрэл: -Улсын Их Хурлын үйл ажиллагаатай Улсын Их Хурлын гишүүн Г.Занданшатарын урилгаар Намын дээд сургуулийг 1976 онд төгссөн төгсөгчид чуулганы үйл ажиллагаатай танилцаж байна. Эдгээр иргэд, намын дээд сургууль төгсөгчдөд ажлын амжилт  ажлын амжилт, сайн сайхныг хүсье /алга ташив/.

Д.Дэмбэрэл: -Баярлалаа.

Улсын Их Хурлын үйл ажиллагаатай Улсын Их Хурлын гишүүн Г.Занданшатарын урилгаар Намын дээд сургуулийг 1976 онд төгссөн төгсөгчид чуулганы үйл ажиллагаатай танилцаж байна. Эдгээр иргэд, намын дээд сургууль төгсөгчдөд ажлын амжилт  ажлын амжилт, сайн сайхныг хүсье /алга ташив/.

Н.Энхболд гишүүн асуултаа тавья.

Н.Энхболд: -Одоо энэ зааланд мөнгөний бодлоготой холбогдуулж ярьж байгаа юмнууд маань бидний тойрог дээрээ очоод ярьдаг, сонгуульд орох үедээ ярьдаг юмнаас өөр юмнууд гишүүд маань яриад байна л даа. Хүү бууруул гэж байна, төсвөө хана гэж байна, бодит бус эдийн засагт зардаг мөнгөө нэмэгдүүл гэж байна. Эргээд мөнгө болж үрждэг энэ асуудлуудад төсвийн мөнгийг илүү зарцуул гээд яриад байх юм. Бусад асуудлаар шийдвэр гаргахаар үүнийхээ эсрэг юм яриад энэ танхимд дотор ч гэсэн хоёр байр суурьтай юмнууд зөндөө яригдаад сонин санагдаад байна. Засгийн газар, Монголбанк хоёрын бодлого хоёр тийшээ харсан шал өөр юм руу яваад байна гэж байна. Засгийн газар бол үндсэндээ бидний л баталж өгсөн бодлогын юмыг хэрэгжүүлэх гээд, Их Хурлын гишүүд нөгөө тойрогтоо хийдэг юмаа яаж хийх вэ, мөнгөө яаж тараах вэ, амлалтаа яаж биелүүлэх вэ гэж хийдэг юмыг л хийх гээд оролдоод байгаа шүү дээ. 

Монголбанк болохоор эрх биш Засгийн газрын байгууллага биш болохоор, “энэ чинь арай болохгүй байна шүү” гэсэн ийм юм яриад байгаа юм. Гэтэл өнөөдөр гишүүдийн ярьж байгаа юм маань мөнгөний бодлогыг шүүмжлээд байгаа юм шиг мөртлөө цаагуураа Засгийн газартаа ярьдаг, Засгийн газрыг шахдаг юмнаас сөрөг юм яригдаад байгаа нь сонин дуулдаж байна. Үүнийг ингээд орхичихъё.

Хоёр асуулт байна. Импорт нэмэгдэж, гадаад худалдааны алдагдал ихсээд байна гэж байна. Энэ бол зөвхөн Монголбанк, Засгийн газар хоёр нэг, хоёр жилийн дотор хийчихдэг асуудал биш л дээ. Төсвийн бүтэц, эдийн засгийн бүтэц зэрэг нь шал өөр болж байж гадаад худалдааны алдагдлыг багасгаж янзалж авна уу гэхээс нэг удаагийн мөнгөний бодлогоор  шийдчих асуудал биш байгаа юм.

Ийм асуулт байна. Манайх дан түүхий эдийнхээ экспортоор гадаад худалдааныхаа алдагдлыг багасгах, харьцааг нь сайжруулах ийм боломж бий юу? Хэдэн жил ингэж явж чадах вэ? Монголбанкны хувьд энэ талаар тооцоо хийж байгаа юм байна уу? Гадагшаа гаргаж байгаа юм маань  бидний хувьд асар их нэмэгдэж байна шүү дээ. Гэтэл зөрөөд импорт нь тэрнээс илүү ойрын жилүүдэд орж ирж таарна. Ялангуяа томоохон орд газрууд ашиглалтад орох төслүүд хэрэгжих энэ явцад бидний гаргаж байгаа юм дандаа түүхий эд, гаднаас орж ирж байгаа юм нь асар өндөр нэмүү өртөгтэй, тэргүүний техник, технологийн ийм юмнууд орж ирж байгаа болохоор энэ харьцаа хэцүү байна. Ямар хугацаанд бид нар дан экспортоороо гадаад худалдааны алдагдлыг багасгаж болно, ядаж нэг тогтвортой төвшинд барьж байж болно, тэр хугацаанд эдийн засгийн бүтцийг өөрчилж авахгүй бол цаашдаа улам муудна гэсэн баримжаа, тооцоо байна уу? Нэгдүгээр асуулт,

Хоёрдугаар асуулт, олон улсын санхүү, эдийн засгийн байгууллагуудтай цаашдаа ямар байдлаар харьцана гэж бодож байгаа вэ? Энэ байгууллагууд яг тухайн оны нөхцөл байдалд таарсан бодлого хэлж, ярьж. Тулгах гэж их оролддог байсан. Одоо харьцангуй тулгах нь багасжээ. Чадалгүй үед маш их тулгадаг байсан. Түүгээр нь явахаас өөр аргагүй байдаг байсан. Одоо бас нэг маневр хийх бололцоотой болчихсон болохоор тэрийг нь хүлээж авч болох ч үе бий, хэрэггүй гэж бодож байгаа ч үе бий. Энэ олон улсын санхүү, эдийн засгийн байгууллагууд, тив дагнасан корпорациуд, өнөөдөр  Монголд, яг Монголын онцлогт тохирсон, нээрэн харилцан ашигтай гэсэн ийм бодлого явуулж байна уу? эсвэл цаад, талд тойруу утгаараа нэг хэсэг судлаач, шинжээчид үздэг шиг ерөөсөө эцсийн дүндээ энэ том корпорациуд, олон улсын энэ байгууллагуудын  өөрийнх нь эрх ашиг, санхүү, эдийн засгийн бүлэглэлүүдийн эрх ашигт нийцсэн ийм бодлого явуулж байна гэдэг энэ юм үнэн байгаа юу?

Энэ дээр манай Монголбанк ямар бодлого баримталж байгаа вэ? Эдний ярьж байгаа юмыг бид хэрэгжүүлэхгүй явж ирээд бас /микрофон хаагдав/.

Д.Дэмбэрэл: -Тодруулъя.

Н.Энхболд: -Хоёр, гурван жилийн өмнө ярьж байсан зүйлүүдээс нь яг тэрийг барихгүй, арай өөрөөр явахад тэд нар энэ бол инфляци чинь хяналтаас гараад та нар ер нь сүйрнэ шүү гэж ярьж байсан. Гэтэл эдийн засаг өсөөд байна, яг тэд нарын хэлсэн бодлогыг тэр бүрчлэн мөрдөхгүй  байгаа. Яг хэрэг дээрээ инфляци бас ч гэж алийг алдсан тэр төвшинд өнөөдөр хүрчихээгүй байна. Тэр бодлого нь ер нь зөв юм хэлээд байгаа юмуу, буруу юм хэлээд байгаа юмуу? Цаашдаа эд нартай яаж харьцахаар бодож байна вэ? Энэ хоёр дээр хариу өгөхгүй юу.

Л.Пүрэвдорж:   -Одоо энэ чинь юм буруу тийшээ явж байгаа учраас 2013 оноос Төсвийн тогтвортой байдлын хуулийг мөрдөхгүй бол Монгол Улсын хөгжил тогтвортой биш, Голланд өвчнийг дагуулсан байдалтай болно гэдэг нь тодорхой байгаа шүү дээ. 2013 оноос энэ яриад, хэлээд байгаа юмаа хэрэгжүүлээд тэгээд бусад салбарын бүтцийнхээ бодлого руу шуурхай орохгүй бол бид хугацаа алдаж байгаа байдал харагдаж байна гэж хэлмээр байна.  

Олон улсын санхүүгийн байгууллагууд одоо бидэнд зөвлөж байгаа. Түүнээс тулгаад зээлийн нөхцөл болзол тулгаад байхгүй байгаа. Үнэгүй зөвлөгөө өгч байгаа юм. Тэрэнд бид их л ухаалаг хандах учиртай.

Инфляци дээр ноднин жил 20 гарах нь байна шүү гэж ярьж байсан. 20 гаргахгүй байлгахын тулд бид ажилласан шүү дээ. Монголбанк бодлогын хүүг 5 удаа хатуурууллаа, төсөв эхний 9 сард нэлээн сайн байлаа. Бараг 1 тэрбум төгрөгийн ашигтай байлаа. Сая төсвийн тодотгол хийгээгүй бол бас гайгүй байхаар байлаа. Хөгжлийн банк гээд маш том мөнгө зарчихмаар юм байсан. Тэр яагаад ч ажил нь амжиж явсангүй. Ийм бүх нөлөөллийн үр дүнд одоо инфляци бол 10,5 хувьтай, тэгээд нэлээн сайн хянаад байвал 10 орчимдоо гарчих боломж энэ ондоо байна л даа. Энэ чинь авсан арга хэмжээний л үр дүн болохоос, тэдний хэлээд байсан тоо буруудаа биш л дээ. Тэгэхээр энэ үнэгүй зөвлөгөөг бид их л ухаалгаар авч хэрэглэж байх л шаардлагатай байна.

Нэг юм нь, тэд нарын одоо хэлээд байгаа юм бол та нарын дүн чинь, инфляци чинь 10 орчим хувьд байна. Гэхдээ бидний хэлээд байсан суурь инфляци буюу хүнснээс бусад барааны инфляци чинь өсөөд байна шүү гээд байгаа шүү дээ. Инфляцийн тархалт нь нэмэгдээд байгаа юм. Одоо ноднингийн хэлж байсан юмнаас бид арга хэмжээгээ гүйцэд авч чадаагүй учраас улам л даамжрах хандлагатай явж байгаа тал байна л даа. Н.Энхболд гишүүн ээ.

Д.Дэмбэрэл: -Ц.Цэнгэл гишүүн асуултаа тавья.

Ц.Цэнгэл: -Баярлалаа. Ер нь энэ төрийн мөнгөний бодлого, зарим нэг юмнуудыг бид ил, задгай яриад байх юм уу? Ерөөсөө хамаг юмаа л далан долоо тоочих юм. Энэ Хятад, Оросууд чинь эндээс аваад бид нарыг “эднийх тодорхой хэмжээний инфляци үүсгэхэд бензин, шатахуун, бусад юмаараа хааж боох бодлого явагдаж байгаа шүү дээ. Энд төрийн хар хайрцагны бодлого гэж байвал ямар байдаг юм бол?

Шинэ Зеландад очоод нэлээн танилцаад юм ярьж байхад малчин хэлж байгаа юм шүү дээ. Танай улсад нэг юманд бид баярлаад байдаг юм. Байсхийгээд л интернэт, олон улсын хэмжээнд малынхаа өвчинг тоочоод гараад ирдэг. Энэ бол бид нарыг баярлуулдаг юм шүү дээ. Бид нар томоохон, Солонгос юмуу, хоёр хөршид чинь мах нийлүүлэх ажил маань үгүй болчихвол танайхаас нэлээн айж явдаг юм. Танай малын мах үнэхээр витаминлаг, чанартай. Манайхаас ч хавьгүй илүү, хуурай газрын, өндөрлөг газрын ургамал идсэн малын мах амтлаг гэдэг талаар ярьж байгаа юм. Тэрэн шиг бид нар төрийн мөнгөнийхөө хамаг юмыг ингээд улс оронд, мэдээж дотоодоо ярилгүй яахав. Үүнийг өөр маягаар ярьж болдоггүй юмуу гэсэн санаа байна. Үүнийг Л.Пүрэвдорж ерөнхийлөгчөөс асуулттай биш. Ер нь төрийн мөнгөний бодлогыг Монголбанк хийхийн хувиар хийжээ. Энэ гол нь инфляци бол шатахуун, махан дээр л яриад байгаа юм. Бид үүнийг хэдээр өснө гэж бодож инфляциа тооцоод байгаа юм бэ? Ер нь дэлхий нийтийн хандлагатай холбуулж индексжүүлж л авч үзээд байх шиг байна.

Бид нар саалиа бэлдэхээр саваа бэлд гэдэг шиг сая үзсэн шүү дээ. Инфляцийг. Тодорхой хэмжээгээр сав суулга барь гээд Засгийн газар хийхээр юм ярьсан. Ерөөсөө юм хийхгүй юм. Жижиг, дунд үйлдвэрлэл гээд баахан хэдэн тэрбум төгрөг тавиад л байдаг. Бид нар бүсчилсэн хөгжлийн онцлогийг тааруулаад тодорхой хэмжээний жижиг, жижиг үйлдвэрлэлүүдийг барьж өгч харуулах хэрэгтэй байгаа юм шүү дээ. Тэгэхгүй бол, төслийг нь шалгаруулдаг мэргэжилтэн ч гэж хаана байлаа? Нөгөө төсөл нь үр дүнгээ хаанаа өгч байгаа нь тодорхой биш байгаа шүү дээ.

Ерөнхийдөө манайх мөнгөнийхөө хэмжээг яг зөв зохион байгуулж, зөв эдийн засгийн бодлогыг хэрэгжүүлж чадахгүй байна. Хаана, хаанаа л мөнгө олох, яаж олох нь мэдэгдэхгүй ингэж явж байгаа дээр төрийн бодлогын алдаа байх шиг байна.

Дээр нь би эртээд Байнгын хороон дээр яриад байсан. Бодлогынхооо хүүг Монголбанк нэмээд байдаг. Арилжааны банкууд чинь тэгэхээр яаж ч байсан энэ хүүгээ бууруулж чадахгүй болоод, нөгөө л бид нар тойрогтоо очоод та нарын хүүг бууруулна, арилжааны банкууд ингэж ажиллана гэж ярих ямар ч үндэс байхгүй. Тэгээд арилжааны банкыг төрөөс мөнгө дамжуулаад олон талаас нь дэмжээд байдаг. Эд нар маань эргүүлээд бид нарт юм хандуулахгүй, тийм эрсдэлтэй, ийм эрсдэлтэй гээд Монголбанктайгаа нийлээд иймэрхүү байдалтай байх юм. Энэ дээр үнэхээр инфляциа тооцоод, заавал бодлогын хүүг нэмэх  ийм бодлого байгаа юмуу?

Ер нь гишүүдтэй санал нэг байна л даа. Асуух асуулт нь бүгдээрээ гараад ирлээ. Давтахад бодлогын хүүг эргүүлж, арилжааны банкуудтай тохироод, тохирсноороо зээлийн хүүг бууруулах ийм бодлогыг Монголбанк удирдаад үүнийг хийж болдоггүй юмуу? Тэгэхээр инфляцийг бид ямар төвшинд барих вэ гэдгийг яг тодорхой хувиар бид тооцож, тэр гэсэн тоо байхгүй байгаа шүү дээ. Үүнийг барихад Засгийн газар хөрөнгө оруулалт нэмэгдүүлэх тал дээр /микрофон хаагдав/.

Д.Дэмбэрэл: -За зүйтэй. Улсын Их Хурлын чуулганы үйл ажиллагаатай Дорнод аймгийн Матад сумын иргэд Улсын Их Хурлын гишүүн П.Алтангэрэлийн урилгаар танилцаж байна. Матад сумын иргэдэд ажлын амжилт, хамгийн сайн сайхныг хүсэн ерөөе /алга ташив/.

Ц.Цэнгэл гишүүний асуултад хариулъя.

Л.Пүрэвдорж: -Мах, шатахуунтай холбоотой тодорхой тоон дээр манай Мөнгөний бодлого, судалгааны захирал Д.Болдбаатар хариулъя.

Д.Болдбаатар: -Махны үнийн хувьд бид  энэ жилийн үнэ нэлээн онцлог байх байх гэсэн ийм шинэ маягийн тооцооллуудыг сүүлд нэмж хийсэн. Юу вэ гэхээр энэ жил 8, 9 сард махны үнэ буураагүй. Оны эцэст бид таамаглалаар үхрийн махны дундаж үнэ 5 мянга 300 орчим байхаар ийм тооцоон дээр. Дараа жилийн туршид энэ үнийн хэмжээ харьцангуй бага өсөлттэй байхаар бодож хийсэн. Гэхдээ мах бэлтгэлийн явц ямар байх юм, махны нөөц ямар байх гэдэг дээр бид дахиад эргэж харах шаардлагатай үзүүлэлтүүд байдаг. 

Ер нь мах худалдаж авах дээр хувийн секторын оролцоо нэлээн нэмэгдэж байгаа учраас бид зөвхөн Засгийн газраас биш, бас хувийн том компаниудаас махны нөөцийн талаар мэдээллийг нэмж авах шаардлагатай болох байх. 

Шатахууны талаар 2012 онд бид шатахууны үнийн өсөлт гэж оруулаагүй. Одоо байгаа үнэ нь хэвээр байна гэж тооцсон. Энэ дээр нийлүүлэлтийн хэмжээ тасалдах ямар нэгэн нөхцөл байдал гарахгүй байх гэж үзэж байгаа. Эмзэг байдлын хувьд нийлүүлэлт нь тогтворжихгүй байх магадлал бий гэсэн мэдээллийг бидэнд холбогдох яамнаас нь өгсөн. 

Л.Пүрэвдорж: -Зээл өсөж байгаа шүү дээ. Зээл өнгөрсөн онд 61 хувиар өссөн. Энэ оны эхнээс 50 орчим хувиар өсөөд явж байна шүү дээ. Энэ зээлийн өсөлт чинь эдийн засгийн өсөлтийн нэлээдийг бүрдүүлж өгч байгаа юм. Хүү ч буурсан. Хүү бол сүүлийн хоёр жил хоёр, хоёр орчмоор буурч байгаа. Гэхдээ цааш нь бууруулах шаардлага байна. Тэгэхийн тулд л бид мөнгөний бодлогоо зөөлрүүлмээр байдаг, зөөлрүүлж болохгүй байна.

Арилжааны банкуудтай ярьж тохироод хийдэг ажил гэж бидэнд байхгүй шүү дээ. Ц.Цэнгэл гишүүн ээ. Энэ чинь хувийн банк байдаг учраас өөр бид яриад тохируулаад хийчихдэг юм гэж ер байхгүй.

Д.Дэмбэрэл: -Д.Загджав гишүүн асуултаа тавья.

Д.Загджав: -Монголбанк Засгийн газартай нягт хамтран ажиллаад явж байгаа нь их сайн мэдээ. Энэ бол хамтарч ажиллах нь нэлээн оновчтой байдаг. Засгийн газар, Монголбанк хоёр тийшээ харж болохгүй байх.

Бид хэдэн зүйлийг сонирхож асууя гэж бодсон юм. 2011 оны 01 дүгээр сарын 01-нээс эхлээд гэнэтийн ашгийн 68 хувийн албан татвар хүчингүй болсон. Үүнтэй холбогдуулан Монголбанкинд нийлүүлж байгаа алтны хэмжээ нэмэгдсэн үү? Одоо хэдий хэмжээний алтыг Монголбанк худалдаж аваад байна вэ? Уг нь алтыг ямар нэгэн байдлаар гадагш нь зувчуулж гаргах байдал их байна гэсэн ийм яриа тасардаггүй байсан. Энэ дээр нэг тоо хэлнэ үү.

Хоёрдугаарт, өнөөдөр Монголын арилжааны банкууд иргэдээс мөнгийг нь хадгаламж хэлбэрээр аваад, үүний баталгааг нь Засгийн газар гаргаад, төрийн дэмжлэгтэй ийм бизнес эрхэлж байгаа. Үүний цаана үлдсэн банкны бизнес эрхлээгүй иргэн, аж ахуйн байгууллагад өнөөдөр бид нар тийм баталгаа гаргах боломжтой гэж бодож байна. Тухайлбал, гадны актив сайтай банкыг манай энэ банк, санхүүгийн зах зээл рүү оруулж ирэх шаардлагатай байна. Манайд өнөөдөр гадны банк ажиллах эрх зүйн боломж их муутай. Ер нь бараг үгүй байгаа. Үүнийг бид харин нээж өгөөд, гадны банкыг Монголын зах зээл рүү  оруулж ирээд, харин  2,7 тэрбум доллараараа гадны банкнаас зээл авах Монголын иргэн, аж ахуйн байгууллагын зээлийн баталгааг нь Монголбанк гаргах байдлаар ажиллавал болдоггүй юмуу? Энэ бол яг Засгийн газар арилжааны банкны хадгаламжийн баталгаа гаргаж байгаатай утга нэгэн адил арга хэмжээ юм. Энэ дээр ийм арга хэмжээ авах бололцоотой юу? Монголбанк энэ дээр ямар бодолтой байдаг вэ? Ер нь манай арилжааны банкуудын байдал ер нь хэр зэрэг байна вэ? Маргааш валютын ханш ингээд өссөөр байх уу? Энэ дээр ямар бодолтой байдаг вэ гэдэг асуулт байна.

Л.Пүрэвдорж: -Хамгийн сүүлийн асуултаас эхэлье. Маргааш валютын ханш өсөх, өсөхгүй тухай Монголбанкны ерөнхийлөгч ийм тодорхой мэдээллийг өгөх учиргүй юм. Энэ онд ханш нэлээн тогтвортой байсан. Ирэх онд тогтвортой байх боломж бий. Яагаад гэхээр гадаад худалдаа алдагдалтай байгаа боловч төлбөрийн тэнцлийнхээ нийт дүнгээрээ бага зэргийн ашигтай гарч байгаа. Өөрөөр хэлбэл, ерөнхий нөхцөл нь ийм байгаа гэдгийг хэлье.

Гадны банкыг оруулж ирнэ гэж байгаа. Тэгж байж Монголын аж ахуйн нэгжүүдэд зээлийн хүртээмж нэмэгдэх, зээлийн хүү буурах ийм сайн талтай. Гэхдээ 2,7 тэрбум доллар бол зээлийн баталгаа болгож ашиглах ямар ч боломж байхгүй. Энэ өөрөө Монголбанк валют худалдаж авах, алт худалдаж авах замаар төгрөг гадагш гаргаад авчихсан. Тэр төгрөг нь одоо  санхүүгийн систем дотор явж байгаа ийм л зүйл гэдгийг хэлмээр байна.

Хадгаламжийн даатгалын тухай хуулийг Засгийн газар саяхан хэлэлцээд, Улсын Их Хурал өргөн барихаар болсон. Энэ хууль тун удахгүй орж ирнэ гэдгийг хэлмээр байна. 

Алт бага зэрэг нэмэгдсэн байх. Тийм сүртэй нээгдээгүй. Ноднин жил 2 гаруй тонн байсан, энэ жил 3 орчим тонн байгаа. Тийм сүртэй нэмэгдээгүй. Ерөнхийдөө жаахан, хагас тонноор нэмэгдэж байгаа байх. Манайхан энэ тоог тодруулж танд сүүлд жич хэлээд өгчихье.

Д.Дэмбэрэл: -Д.Загджав тодруулж асууя.

Д.Загджав: -Монголбанкны ерөнхийлөгч хариулж байна л даа. Бид нар арилжааны банкны зээлийн баталгааг төр хариуцаж болж байгаа юм чинь гадны банкыг Монголын банкны зах зээлд оруулж ирээд, тэрэнд нь иргэн, аж ахуйн нэгж, байгууллагынхаа авсан зээлийн баталгааг нь Монголбанк өөртөө байгаа валютын нөөц үлдэгдлээр баталгаа гаргаад явж болохгүй гэж үү? Энэ чинь дээрхтэй утга нэгэн адил зүйл шүү дээ. Зарим иргэнд нь давуу эрх олгодог, зарим хүмүүст нь дутуу ийм байдал, эрх тэгш биш байдал үүсгэдэг байж болохгүй. Энэ чинь аль, аль нь л Засгийн газар, Монголбанк, Монгол Улсын л төрийн мөнгө шүү дээ.

Л.Пүрэвдорж: -Нэмж хариулъя. Хадгаламжийн даатгалын баталгааны тухай хууль бол тэр нь гадны банкинд хадгаламж нь байршиж байна уу, дотны банкинд хадгаламж нь байршиж байна уу гэдгээс хамаарахгүйгээр нийт монголчуудын банкинд байршиж байгаа хадгаламжийн л баталгаа болчихож байгаа учраас энд гадаадынхан ч ялгарагдах юм байхгүй, дотоодынхон ч ялгарагдах юм байхгүй харьцаад л явж байгаа.

Гадны банкуудад бид баталгаа гаргаж өгөх хэрэггүй л дээ. Тэд нар бас нөхцөл байдлаа судалж байгаад л ороод ирнэ. Ганцхан бидний бодлого л зөв байх учиртай. Тэгвэл гадны банк биднээс баталгаа шаардаад байхгүйгээр орж ирээд үйл ажиллагаагаа явуулна.

Д.Дэмбэрэл: -Баярлалаа. Х.Баделхан гишүүн асуултаа тавья.

Х.Баделхан: -Баярлалаа. Сүүлийн жилүүдэд манай улсын төсөв асар их тэлж байгаа. Хөрөнгө оруулалт их нэмэгдэж байгаа. Тухайлбал, ирэх жилийн хувьд гадаадын хөрөнгө оруулалт нэмэгдэхэд 2 тэрбум орчим долларын хөрөнгө оруулалт манай улсад хийгдэх юм байна. 

Сүүлийн жилүүдэд Монголбанкнаас явуулж байгаа мөнгөний бодлого бас сайжирч байна, бодлого зөв явагдаж байна гэсэн ийм бодолтой байгаа. Л.Пүрэвдорж ерөнхийлөгчийн анх сонгогдож байсан үе бол долларын ханш огцом өсөөд, хэд дахин өсөөд бас тэвдэж байсан үе байсан. Өнөөдрийн байдлаар долларын ханш тогтворжсон, мөнгөний бодлого зөв явагдаж байна гэсэн хувийн бодолтой байгаа.

Миний асуух асуулт бол сүүлийн жилүүдэд импортын бараа их нэмэгдэж байна. Импортын бараа хоёр дахин өссөн. Энэ нь голдуу өргөн хэрэглээний бараанд явж байна гэсэн тайлбарыг сая Монголбанкны ерөнхийлөгч өгсөн л дөө. Эндээс үзэхэд гадаадаас хамааралтай байна гэж. Эндээс гарах гол арга зам бол бид нар дотооддоо үйлдвэрлэлээ хөгжүүлэх ёстой, дотооддоо үйлдвэрлэх ёстой. Энэ талаар манай Монгол Улсад ахиц байна. Улаанбуудай, гурил хоёрыг бид дотооддоо үйлдвэрлэх боломжтой болсон. 

Ер нь цаашдаа энэ бэрхшээлээс гарахын тулд бид нар банкны хүүг л бууруулах хэрэгтэй байна. Үүнийг олон гишүүн ярилаа, олон гишүүд асуулаа. Ер нь өнөөдөр бодлогын хүү маш өндөр байна. Банкны хүү өндөр байна. Ялангуяа иймэрхүү хүүтэй байхад орон нутагт жижиг, дунд үйлдвэрлэл хөгжүүлэх, явуулах ямар ч боломжгүй байна. Тийм учраас бодлогын хүүг бууруулах, арилжааны банкны зээлийн хүүг буруулах нь манай улсын эдийн засгийг цаашид эрүүлжүүлэх том алхам болно. Тийм учраас энэ тал дээр нэн даруй ямар арга хэмжээ авч болох вэ? Юу хийвэл зохих вэ гэсэн асуулт байна. Баярлалаа.

Л.Пүрэвдорж: -Баярлалаа. Маш зүйтэй асуудал байна. Бодлогын хүү ч бас яг шууд зээлийн хүүг тодорхойлоод байхгүй байгаа юм. Дам нөлөө бий. Зээлийн хүү чинь өөрөө ерөөсөө Монголын санхүүгийн зах зээлийн орчин эрсдэлээс их хамаараад байгаа юм. Монголын санхүүгийн зах зээлийн хамгийн том эрсдэл бол 10 хувийн инфляци болчихож байгаа юм.

Өнөөдөр банкинд хадгалуулсан төгрөгийн хадгаламжийн хүү 10 хувь байгаа. Гэтэл инфляци 10,5 хувь болчихсон байна гэдэг чинь хэрэг дээрээ хүн төгрөгөө банкинд хадгалуулаад жилийн эцэст 0,5 хувиар бараг алдчихаж байгаа юм. Төгрөгийн зээлийн хүү өнөөдөр 16 хувь байна. 16 хувийн 10 хувийг нь эх үүсвэрийн зардал хариуцаж байх жишээтэй ийм байгаа юм.

Бид Засгийн газартай хамтраад Улсын Их Хурлаас өгсөн чиглэлийн дагуу зээлийн хүүг буруулах 3 жилийн хөтөлбөр боловсруулаад ажиллаж байгаа. Тэр дотор гол асуудал бол макро бодлогоо зөвтгөх, ерөнхийдөө санхүүгийн зах зээлийн эрсдэлийг багасгахтай холбоотой арга хэмжээнүүдийг авч хэрэгжүүлэхээр ажиллаж байгаа гэдгийг хэлье. Зээлийн хүү алгуур буурч байгаа шүү.

Д.Дэмбэрэл: -За баярлалаа. Б.Батбаяр гишүүн асуултаа тавья.

Б.Батбаяр: -Би больёо.

Д.Дэмбэрэл: -Баярлалаа. Д.Ганхуяг гишүүн асуултаа тавья.

Д.Ганхуяг: -Мөнгөний бодлого хэлэлцэж байна. Эцэстээ 2012 оны Монгол Улсын эдийн засаг цаашдаа дунд хугацааны эдийн засаг ямар байх вэ гэдэг ийм бодлоготой холбоотой ийм асуудал. Мөнгөний бодлого гэдэг бол Монголын зах зээл дээр байгаа мөнгийг үр дүнтэй эдийн засгийн эргэлтэд оруулах, Монгол Улсын иргэд, аж ахуйн нэгжүүдийн өрсөлдөх чадварт эерэгээр нөлөөлөх ийм бодлогыг л гаргах ёстой болов уу гэж ингэж ойлгож байна.

Одоо харж байхад 2012 онд төсвийн орлого 50 гаруй хувиар, зарлага 60 гаруй хувиар нэмэгдэж байна. Төсвийн алдагдал 4,1 хувьтай байгаа боловч 2011 онтой харьцуулахад мөнгөн дүнгээрээ 4,5 дахин өссөн байдалтай. Тэгээд Монголбанк, Засгийн газар төсвийн төслийг боловсруулахад өнөөдрийн Монгол Улсын эдийн засаг талаасаа инфляци бас сайн буурахгүй байгаа, инфляци өндөр төвшинд байгаа, Монголбанкны өөрийнх нь хүү өндөр байгаа. Энэ нь бодит эдийн засагт иргэдийн амьжиргаанд нөлөөлж байгаа. Ядуурал буурч өгөхгүй байгааг түрүүн Монголбанкны ерөнхийлөгч хэлж байх шиг байсан. 40 байтугай, Улаанбаатар хотод тэрнээс дээш гарчихсан гэсэн ийм судалгаа гарсан байна л даа. Засгийн газартай ямар бодлого гарч, юун дээр нэгдсэн бодлого гарах ийм хэлэлцээр хийсэн юм бэ? Монгол Улсын 2012 оны төсвийн хуулийг харж байхад зарлага их өссөн байна. Төсвийн зарлагыг ямар хэмжээгээр бууруулаач гэсэн шаардлагыг тавьсан юм бэ? Яг ийм бодитой санал байна уу гэж нэгдүгээрт асуух байна.

Хоёрдугаарт, Монголбанкны бодлогын хүү өндөр байгаа. 2011 онд жишээлбэл, арилжааны банкууд Монголбанкны үнэт цаасыг худалдан авсан үнийн дүн аль зэрэг байгаа вэ? 2012 онд бодлогын хүүгээ, хэрэв төсөв энэ хэвээр батлагдвал цаашид нэмэх шаардлагатай байгаа юу? Монголбанкны бодлогын хүүгийн нэг функт бол арилжааны банкны 2-3 хувийн хүүтэй тэнцэх ийм л хандлага байгаа л даа. Тийм учраас зээлийн хүү дахиад өсдөг. Зээлийн хүү өсөхөөр нийгэмд үзүүлж байгаа үйлчилгээ, бараа, бүтээгдэхүүний үнэ өсдөг. Энэ талыг юу гэж хардаг вэ?

Гуравдугаар асуулт нь, хоёр ч арилжааны банк дампуураад, иргэдийн хадгаламж, харилцахын үлдэгдэл төрөөс баталгаа гаргасан байгаа учраас  200-гаад тэрбум төгрөг билүү, Монголбанк тэрийг бонджуулж, Засгийн газартай хамтарч тэрийг хаасан байгаа. Үүний зээлийн эргэн төлөлт аль зэрэг хувьтай байна вэ? Улсын төсөвт тэрний орлогыг жишээлбэл, оруулаад тавьчихвал болох уу гэсэн ийм асуулт байна.

Өнөөдөр хэрэглээний барааны сагсан дахь гол бараанууд, үйлчилгээнүүд. Тэр дотроо хамгийн их иргэдийн амьжиргаанд нөлөөтэй нефтийн бүтээгдэхүүний үнэ 2012 онд аль зэрэг тогтвортой байдаг бол? Бүтээн байгуулалтын салбар хөрөнгө оруулалт мөн дахин нэмэгдсэн. Тийм учраас барилгын гол нэрийн бараа, түүхий эд нь эх оронд байдаг ч гэсэн /микрофон хаагдав/.

Д.Дэмбэрэл: -Л.Пүрэвдорж.

Л.Пүрэвдорж: -Төсөв чинь Засгийн газрын төсөвт Монголбанк санал өгдөг, санал авдаг тийм хуулийн албан ёсны зохицуулалт ер байхгүй. Засгийн газар болон Монголбанкнаас. Харин мөнгөний бодлого дээр Засгийн газар саналаа өгч, Улсын Их Хуралд оруулж ирдэг ийм л байгаа. Гол зохицуулалтыг бид орхидоггүй. Бид санхүүгийн тогтвортой байдлын зөвлөл дээр ярьдаг, Сангийн сайд бид хоёр уулздаг /төсөв хийж байх явцад/. Инфляци төдөд хүрэх нь байна шүү, ингэх нь байна шүү гээд яриад, үнэхээр Сангийн сайд тийм ч байх болов уу гэдгийг хүлээн зөвшөөрдөг. Тэгээд л төсвөө өргөн барьчихдаг ийм л зүйл шүү  дээ.

Бодлогын хүү төсөв ингэж батлагдвал нэмэгдэнэ. Өөр арга байхгүй. Тэгэхгүй бол бодлогын хүү нэмж мөнгөний бодлогыг чангаруулахгүй бол сонгууль болж байхад 16, 17 ч байдаг юмуу, тэрнээс давсан инфляцитай, жилийн эцэст өндөр гарах гээд байгаа төсвийн ийм тооцоо гараад байгаа шүү дээ. Бид яг өнөөдрийн хийж байгаа тооцоог баримтлахаас илүүтэй явцыг нь харна л даа. Бодлогын хүү нэмээд, нэмээд инфляцийг 10 орчим хувьд барихад ирэх онд их хүнд байгаа шүү гэдгийг л өнөөдөр энд ярьж байгаа юм. Бондын эргэн төлөлттэй холбоотой тоог манай газрын дарга Лхагвасүрэн хэлэг. 

Сагс гэвэл нефтьтэй холбоотой зүйлийг түрүүн Д.Болдбаатар захирлын хэлж байгаагаар үзэхэд ирэх ондоо онцын өөрчлөлтгүй, энэ оны хэмжээнд байх болов уу гэж бид нар тооцоондоо авч байгаа. Нэг зүйлийг хэлэхэд, нийт сагсанд орсон 287 барааны 218-ынх нь үнэ өсөж эхэлсэн. Энэ маань инфляцийг суурь нэмэгдэж байгааг харуулж байгаа хэрэг гэж хэлмээр байна.

Д.Дэмбэрэл: -Лхагвасүрэн.

Лхагвасүрэн: -Зоос банкин дээр 100 тэрбум төгрөгийн бонд гарсан байсан. Тэрнээс өнөөдрийн байдлаар 73 тэрбум төгрөгийн бонд үлдэгдэлтэй, 27 тэрбумаар буурсан. Энэ маань Зоос банкин дээр үйл ажиллагаа явуулж байгаа манай эрх хүлээн авагчдын төвлөрүүлсэн хөрөнгө байгаа. Үлдсэн хэсэг нь ингээд зугуухнаар төлөгдөж явж байгаа. Ер нь анх Зоос банкин дээр 100 тэрбум төгрөгийн бонд гарахад үүнийг эргэн төлөлт нь эрх хүлээн авагчийн үйл ажиллагаанаас олсон муу зээлийн төлөлтөөс, мөн төрийн банкны хувьчлалаас гэсэн ийм зорилготой, анх үүгээр хаагдана гэсэн зорилгоор гарсан байгаа.

Тэгэхээр ерөнхийдөө 2012 онд хэрвээ төрийн банкны хувьчлал явбал энэ 73 нь бас тэр хэмжээгээр буурна. Мөн эрх хүлээн авах үйл ажиллагаа маань цааш  үргэлжилж яваад зарим зээлтэй өөрчлөн байгуулалт хийгдэж, нэлээн хугацаа тавиу гэсэн тийм зээлийн төлөлтүүд байгаа. Тэр графикаараа явбал бүрэн барагдах ийм боломжтой.

Л.Пүрэвдорж: -Нэмж хэлэхэд Зоос банкин дээр бидний Их Хурал дээр яригдаад байгаа Оюутолгой биш, Олон овооттой холбоотой 64 сая тэрбум төгрөгийн зээлийг 2013 онд төлж дуусгах ийм баталгааны  гэрээ хийгдсэн байгааг хэлмээр байна. Анод банкин дээр бид Засгийн газрын бонд гараагүй. Сангийн яам оруулж ирэхгүй ингээд байгаад байгаа. Нийтдээ 200-гаад Монголбанкны олгосон зээл бол 134 байсан, үүнээс үлдэж байгаа нь 106 байгаа. Тэрнийг Засгийн газар оруулж ирж шийдүүлж өгөх байх гэж найдаж байгаа.

Д.Дэмбэрэл: -Гишүүд үгээ хэллээ. Асуултаа асуулаа. Одоо Байнгын хорооны санал, дүгнэлттэй холбогдуулан үг хэлэх хүн байна уу?

Р.Гончигдорж гишүүн үгээ хэлье. Түрүүн асуулт  тавьж чадсангүй гэж байгаа хүн үгээ л хэлчихье. Байнгын хорооны санал, дүгнэлт бол мөнгөний бодлогоо хэлэлцэнэ, хэлэлцэхгүй гэдгээр 3, 3 хүн үг хэлдэг шүү дээ. Хязгаартай. Р.Раш гишүүн.

Р.Гончигдорж: -Баярлалаа. Би уг нь асуух гэж байсан юм. Хавсралтыг бид үндсэндээ батлах гэж байгаа шүү дээ. Энэ хавсралт дотор уламжлалт зүйлүүд ерөнхийдөө ойлгомжтой л доо. Ханшийн асуудал, валют, төгрөгийн харьцааны асуудал, бусад зүйлүүд нь. Санхүүгийн салбарын тогтвортой байдлыг бэхжүүлэх хүрээнд хийх ажлыг ямар арга механизмаар яаж хийх гэж байна вэ  гэдэг асуудал нь чухал байгаа юм. Энд нэлээн ихэнх нь Улсын Их Хурлаар хууль болж гарах ийм асуудлаар хэрэгжих юм. Тэгэхээр эдгээрийг өнөөдөр яг энэ багцтайгаа хамт оруулж ирэх боломж байсан уу? Тухайлбал, хязгаарлагдмал даатгалын хадгаламжийн тогтолцоонд шилжих бэлтгэлийг хангана гэдэг дээр үүний хууль тогтоомжуудыг дагалдах шийдвэрүүдтэй нь хамт  оруулж ирээд, бид харвал “ингэж хийх гэж байгаа юм байна” гэсэн, энэ үндсэн дээр нь энэ хавсралтыг батлахад тустай л даа.

Банкны удирдлагыг сайжруулан, үйл ажиллагааны  ил тод байдлыг дээшлүүлж, шударга өрсөлдөөнийг дэмжих, санхүүгийн хариуцлагыг өндөржүүлнэ гэдгийг ямар механизмаар яаж хийх гэж байгаа юм бэ? Энэ чиглэл дээр Улсын Их Хурлаас, энэ чиглэл дээр Засгийн газартай харилцан ажиллагаа ямар хүрээнд хийгдэж байж, бид үүнийг хийж чадах вэ гэсэн энэ асуудлыг.

Хөрөнгө оруулалтын банкны үйл ажиллагааг эрхлэх бололцоог өргөтгөж, санхүүгийн нэгдлийн хяналт шалгалтыг боловсронгуй болгоно гэж. Санхүүгийн нэгдлийн хяналт шалгалтыг боловсронгуй гэдэг ойлголт дээр юуг ойлгож байгаа юм бэ? Бид нар нэр томъёоны хувьд ойлгохгүй байж болно. Гэхдээ бидний ойлгох хэмжээнд ярьснаараа, гол ач холбогдлыг би ингэж ойлгодог. Энэ хавсралтаар  Монголбанкны хийх үйл ажиллагааг томъёолж өгч байгаа төдий биш, Улсын Их Хурал үүнтэй холбогдуулж ямар зүйлийг хийх ёстой болж байна вэ гэдгийг бид нар өөрсөд дээрээ мэдэрч, эндээс бидний бодитой, харилцан ажиллагаа зайлшгүй гарах ёстой юм л даа. Энэ зүйл дээр. 

Гадаадын банкны салбар нэгжийн үйл ажиллагааг зохицуулах, хяналт тавих эрх зүйн орчныг бүрдүүлнэ  гэж. Энэ дээр жишээлбэл, өнөөдөр гадаадын банкны ямар салбар, нэгжүүд орж ирчихээд байгаа юм бэ? Ямар зохицуулалт шаардагдаад байгаа юм бэ? Эсвэл орж ирэхгүй байгаа шалтгаан нь юу юм бэ? Орж ирэхгүй шалтгааныг арилгах ямар зохицуулалтуудыг бид нар өнөөдөр хийх ёстой юм бэ гэдэг ийм хүрээндээ бид ярилцвал энэ хэлэлцүүлэг чухал байх. Ялангуяа хэлэлцэх эсэхийг шийдсэний дараа эхний хэлэлцүүлгийн үед үүнийг их тодорхой гаргаж ирж, үүнийг бидний хамтын ажиллагааны хөтөлбөр болж хувирах ёстой гэж ингэж ойлгож байна л даа. Ганцхан зүйлийг сүүлд хэлж өгөөрэй. Инфляцитай холбоотой, экспорт л гэнэ, эсвэл өөр төрлийн зүйлийг.

Би ганцхан зүйлийг асууя. Та нарын онолын физикийн томъёо ч байдаг юмуу, энэ томъёоллоор хийгээд, хийж байгаа тооцоолол яг бодитой үр дүн дээр гарч байгаа хоёрын хоорондын гажилтын коэффициент хэр зэрэг явж байна вэ? Илүү гажилтгүй болох тэр чиглэл рүү явж чадаж байна уу? Илүү гажилт гараад байдаг тийм байдал руугаа орж чадаж байна уу? Товчхондоо хэлбэл хэрэглэж байгаа онолын механизм чинь Монголын нөхцөлд хэр зэрэг хэрэглэгээ болж чадах тийм онолын үндэслэл болж чадаж байна вэ? Эсвэл магадгүй өнөөдрийн энэ нэлээн эрс өөрчлөлттэй, эдийн засгийн өсөлтийн хувьд, төсвийн өсөлтийн хувьд, төсвийн орлого, зарлагын өсөлтийн хувьд, гадаад, дотоод худалдааны тэнцвэржилтийн байдлын төвшнүүдийн энэ нөхцөл дотор илүү тохирч, илүү зөв таамаглал хийж болох. Зөв таамаглал хийнэ гэдэг маань зөв бодлого явуулна гэсэн үг шүү дээ, эцсийн бүлэгтээ бол. Инфляцийн нөлөөлөл ихтэй холбоотой асуудлаар. Үүнийгээ та бүхэн дараагийн юун дээр танилцуулж өгөөч.

Тэгэхгүй бол өнөөдөр аль нь алиныгаа хөтлөөд байна вэ? Бидний таамаглалд нь инфляци нь хөдөлгөж байна уу, инфляцитай таамаглал чинь хөдөлгөж байна уу. Цаг хугацаа нь хойшоо болж байна уу, урагшаа /микрофон хаагдав/.

Д.Дэмбэрэл: -Нэг материалыг хамт оруулаад ирж болсонгүй юу гэдгийг хариулаад орхиё.

Л.Пүрэвдорж: -Тэгэхээр  Хадгаламжийн даатгалын хууль болж орж ирэх гэж байгаа гэж би хэлсэн. Бусдаар нь заавал хуулийн хэрэггүйгээр бид нар тэндээ хийх юм. Тэгээд танд бид дараа тайлбарлаад өгчихье, тэгэх үү.

Д.Дэмбэрэл: -Д.Тэрбишдагва гишүүн үгээ хэлье.

Д.Тэрбишдагва: -Мөнгөний бодлогыг оруулж ирж ярьж байгаа нь их чухал л даа. Гэхдээ төсвийг хэлэлцэхээс өмнө ингэж ярих нь бүр чухал байгаа юм. 2011 оны төсвийн тодотгол болон 2012 оны төсвийн төслийн тоон мэдээлэл дээр суурилаад үзэхэд хэрвээ төсвийн тодотгол энэ чигээрээ төсөв энэ чигээрээ батлагдвал 2012 онд мөнгөний, инфляцийн төвшин 18,7 хувийн голчтой болчих гээд байна шүү дээ. Тэгэхээр төсвийн тодотголыг бид ярьж байгаад нэлээн их ярьсан, тэр чигээр нь батлаад өгчихсөн. Одоо төсвийг ингээд батлаад өгчихөөр 18-20 хувийн инфляцитай бид ирэх жил яах билээ гэдэг асуудал гарч ирж байгаа юм. Сая Монголбанкны ерөнхийлөгчийн хэлж байгаагаар бол мөнгөний бодлогод Сангийн яам С.Баярцогт сайд саналаа өгдөг юм байна л даа. Төсөвт болохоор Монголбанкнаас санал авдаггүй. Энэ хоёрын чинь уялдаа холбоо ерөөсөө байхгүй болчихоод байна шүү дээ. Үүнийг Монголбанк, Сангийн яам хоёр эргэж ярихгүй бол, бид ажлын хэсэг гаргаж ярьж л байгаа л даа. Энэ дээр тооцоо, судалгаа хийхгүй бол аягүй бол төсөв энэ чигээрээ батлагдана. Магадгүй төсөв дээр дахиад баахан гишүүдээс ч юмуу, янз янзын санал гараад нэмэгдэнэ. Тэгэхээр С.Баярцогт сайд минь ирэх жилийн инфляци чинь дийлдэхийн аргагүй юм болох нь л дээ.

Энэ дээр мөнгөний бодлого ярьж байхад инфляцид нөлөөлдөг хэд хэдэн зүйлийг Монголбанкнаас яриад байгаа юм. Махны асуудлыг яриад байгаа юм, шатахууны асуудал, эрчим хүчний асуудал гээд ийм зүйлүүд яриад байгаа учраас яг инфляцид нөлөөлдөг асуудал хариуцсан сайдууд нь мөнгөний бодлого хэлэлцэж байх үед баймаар байгаа юм. Ингэж байж ярихгүй болохоор одоо мөнгөний бодлого энэ чигээрээ явбал би дахин, дахин хэлж байгаад инфляци сайжрахгүй бол ард түмний   амьдрал сайжрахгүй шүү. Хэдэн хүмүүс л том, том үйлдвэрийн газартай тийм хүмүүсийн амьдрал сайжрах байх.

Хоёрдугаарт, хатуу бодлого руу орж ирж таарна. Хатуу бодлого руу орвол аж ахуйн нэгжүүд дампуурна. Ялангуяа жирийн үйл ажиллагаа явуулж байгаа аж ахуй дампуурна, зээл авахаа болино. Харин зээл төлдөггүй, найдваргүй хүмүүс зээлээ авч эхэлнэ. Тэрнээс үүсээд арилжааны банкууд дампуурна гэсэн ийм л дүр зураг харагдаад байна шүү дээ.

Цаашдаа санал хэлж байхад, бодлогын хүүг гурван удаа нэмчихлээ гэж ярьж байна. Ер нь бодлогын хүүг яагаад нэмнэ гэдэг бол цаана нь Монголбанкны бодлогоос гадна эдийн засгийн халуурал, хүйтрэл янз, янзын юмнууд явагдаад байгаа учраас яг Улсын Их Хурлын харьяа байгууллагынх нь хувьд хэрвээ бодлогын хүүг нэмж байгаа тохиолдолд Монгол Улсын Их Хурлаар юмуу, эсвэл Эдийн засгийн байнгын хороогоор гарцаа байхгүй ярилцаж, үүний нэмэх шаардлага нь юу юм бэ? Үүнээс Засгийн газар дээр ямар, ямар үйл ажиллагааг нь засаж, залруулж байх ёстой юм, нэмэх шаардлагатай юу, үгүй юу гэдгийг ярьж байхгүй бол болохгүй.

Ингээд янз, янзын шалтгаанаас инфляци нэмэгдээд, би түрүүн хэд хэдэн аж ахуйн чиглэлээр юм ярьсан. Хөгжлийн сангаас болж байна, бэлэн мөнгө тарааснаас болж байна, төсвийн зарлага тэлснээс болж байна, зээлийн өсөлтөөс болж байна гээд ингэж яриад байгаа учраас энэ болгоныг чинь ярихгүй бол тун болмооргүй санагдаж байна. Сангийн яам, өөрсдөө төсвөө баталчихлаа, улс төрийн амлалтаа хийчихлээ. Нөгөө талаас улс орон маань Голланд өвчин рүү яваад, инфляци өсөөд л /микрофон хаагдав/.

Д.Дэмбэрэл: -Сангийн яамнаас нэг л хүн байх шиг байна. Сангийн яам анхааралдаа аваарай. Үүнийг холбож явуулах ёстой гэж нэлээн яриад байгаа зүйл шүү. Түрүүн гишүүд асуугаад байсан юм.

С.Эрдэнэ гишүүн үгээ хэлье.

С.Эрдэнэ: -Баярлалаа. Ерөнхий хэлэх үгийн маань утга санаа Д.Тэрбишдагва гишүүнтэй ижил төстэй байна. Түрүүн хэд хэдэн асуулт асууя гэж бодсон, амжсангүй. Ямар ч гэсэн өнөөдөр Монголбанкны мөнгөний бодлогыг хэлэлцэж байх явцад Засгийн газраас 2012 оны улсын төсөв, 2011 оны улсын төсвийн тодотгол орж ирсэн. Сая төсвийн тодотгол батлагдсан. Энэ бүгдтэй уялдуулаад харахад эдийн засгийн гол бодлого барьж байгаа Монголбанк, Сангийн яамны хоорондын ажлын уялдаа холбоо огт байдаггүй юм байна. Тус тусдаа бие даасан байдлаар, Монгол орон чинь уг нь нэг л улс, нэг л засаг, нэг л төртэй ийм улс. Энэ улсын маань хувьд мөнгөний бодлого, төсөв, санхүүгийн бодлого маань уг нь нэг цэг дээр зангилагдаж байх ёстой гэж ингэж ойлгож байгаа. 

Өнөөдөр эдийн засгийн өсөлт хөөсрөлттэй байгаа ийм байгаа үед үнэхээр би 2011 оны улсын төсвийн тодотголыг батлах шаардлагагүй ийм тодотгол байсан гэж ойлгож байгаа. Би бүхэлд нь эсэргүүцсэн.  Гэсэн хэдий ч энэ батлагдаад явлаа. Одоо 2012 оны асар том тоон үзүүлэлттэй төсөв харж байхад батлагдах шинжтэй л юм байна. Энэ маань өнөөдөр Монголбанкны оруулж ирж байгаа мөнгөний бодлоготойгоо хэр уялдсан юм, сая ярьж байгаагаас харахад уялдаа нэлээн тааруу байгаа л харагдаж байна. Ирэх онд 18-20 хувийн инфляцитай байна гэж бодож байгаа бол үнэхээр энэ том тоотой төсөв баталснаар улс оронд сайн үр дүн авчрах уу, муу үр дүн авчрах уу гэдгийг бид урьдчилж хэлэх ийм боломжгүй сууж байна шүү дээ.

Өнөөдөр Монголбанк маань бодлогын хүүгээ нэмээд л байдаг, тэр хэмжээгээр арилжааны банкуудын зээлийн хүү нэмэгдэнэ. Энэ хэмжээгээр аж ахуйн нэгжүүдэд очих дарамт ихэснэ. Нөгөө үйлдвэрлэл явуулж байгаа, баялаг бүтээж байгаа тэр хэсэгт очих дарамт улам нэмэгдээд, төсвөөс харж байхад татвараар амьдардаг хэсгийн нийгмийн болоод, бусад асуудал улам сайжраад, баялаг бүтээж байгаа талд дарамт улам ихсэх ийм л хандлага, өнгө харагдаад байна шүү дээ. Өнөөдөр Монголбанкны бодлогын 1 хувийн хүү арилжааны банкуудын 2-3 хувийн хүүтэй тэнцдэг гэж ярьдаг. Энэ утгаар нь аваад үзвэл жишээлбэл, хамгийн сүүлд 0,5 хувиар хүүгээ нэмэгдүүллээ. Үүнтэй уялдуулаад арилжааны банкуудын зээлийн хүү хэдэн хувиар өсөх вэ? Үүнтэй уялдаад аж ахуйн нэгжүүдийн зээл авах чадамж өсөх үү, буурах уу гээд. Үйлдвэрлэл, ажлын байр нэмэгдэх үү, хасагдах уу гээд эдийн засгийн гинжин урвал явагдана л даа. 

Энэ байдал дээр өнөөдөр Монголбанк маань мөнгөний бодлогоо, би бол Л.Пүрэвдорж ерөнхийлөгчийг нэг талаас дэмжиж байгаа. Үнэхээр төсөв болохгүй байна гэдгийг зоригтой хэлж байгаад нь би зориуд талархал илэрхийлье. Үнэхээр энэ төсөв, тэгээд эргээд 2012 онд мөнгөний бодлоготойгоо уялдахгүй байна гэдгийг л би зориуд анхааруулж хэлээд байгаа юм. Тийм учраас Сангийн сайд маань 2012 оны улсын төсвийг батлахдаа мөнгөний бодлоготойгоо уялдуулж, жаахан бодит төсвийг оруулж, дахиж танаж оруулж ирж батлуулбал ямар вэ? Энэ төсвийг би улс орны хөгжлийн сайн, сайхны төлөө гэхээсээ илүү ирэх оны сонгууль руу чиглэсэн улс төрийн төсөв болсон байна гэж ингэж дүгнээд байгаа юм. Энэ төсвийг ер нь задалж, нэг бүрчлэн хянах шаардлагатай гэж ингэж ойлгож байгаа. Мөнгөний бодлогоо ч гэсэн үүнтэй уялдуулах  ёстой гэж ойлгож байгаа юм.

Д.Дэмбэрэл: -За, зүйтэй. Ирэх оны сонгуулийн биш, бодлогын төсөв болгох талаар тал, талаасаа анхаарах нь зүйтэй шүү. С.Эрдэнэ гишүүний хэлж байгаа шиг Сангийн сайд бас анхаараарай. Бодлогын л төсөв Монголд их ашигтай болно. 

Х.Наранхүү гишүүн үгээ хэлье.

Х.Наранхүү: -Бид энэ Их Хурлын бүрэлдэхүүнээр дөрөв дэх удаагаа төсөв, мөнгөний бодлогоо ярьж байгаа юм. Бид нарын яриа эдийн засгийн өсөлт, төсвийн зардал, инфляци, бодлогын хүү, ханш гэсэн энэ дөрөв, таван ухагдахуун дотор л эргэлдээд байгаа юм. Үүний цаадах агуулгыг нь задлахгүйгээр энэ хэмжээнд яриад ямар нэгэн ажил хэрэгч шийд гарахгүй юм шиг байгаа юм.

Бид нар зээл юмуу, зардал өсөөд байна гэдэг бол өөрөө сайн ч биш, муу ч биш. Ямар зээл авч байна, юунд зээл авч байна гэдэг нь чухал. Зардал ямар зардал гаргаж байна. Зүгээр ширээ, сандал аваад байна уу, оффис бариад байна уу, эсвэл тэр нь үйлдвэрлэлийн байр бариад байгаа юмуу, ажлын байр бариад бий болгоод байгаа юмуу гэдэгтэй л  холбоотой шүү дээ. Тэрэнтэй адилхан иргэдийн зардал ч гэсэн ялгаагүй. Зүгээр өдөр тутмын тансаг хэрэглээ рүү яваад байна уу, гарцаагүй ахуй амьдралаа сайжруулах талын, эрүүл мэндээ сайжруулах талын, боловсрол, юмаа сайжруулах тал дээр яваад байна уу гэдэг дээр. Тийм учраас төсвийн зардал бид нар төсвөө л сайн эргэж хармаар юм шиг байгаа юм. Би бол төсөв, манай Сангийн яам, Төв банк хоёр яг энэ төсвийн зардлыг нь нэг бүрчлэн хамтарч суугаад аль нь эрүүл чиглэлийн хэрэглээ зардал байна, аль нь өсөлттэй холбоотой зардал байна, аль нь өсөлтийг сааруулсан зардал байна гэдгийг шалгуурыг нь гаргаад, нэг бүрчлэн үзсэн гэж ойлгоогүй. Байдлыг хараад байхад үзээгүй юм шиг байгаа юм.

Яг л 1 сая 500 төгрөгийг яаж өгөх вэ гэдэгтэй л холбоотой байгаа шүү дээ. Тэрнээс өгсөн нь сайн ч биш, муу ч биш. Зүгээр бэлнээр тараачих уу, тэр нь боловсрол, соёл, эрүүл мэнд, тодорхой юманд бэлэн бусаар тараагдах уу гэдэгтэй л холбоотой. Тийм учраас Төв банкны оруулж ирсэн материал бол ерөнхийдөө их боломжийн материал гэж харагдаж байна. Төв банкны өөрийн байр суурь өөрөө нэлээн ойлгомжтой. Ганцхан Засгийн газартайгаа хэр зэрэг уялдаатай байх вэ, Засгийн газар мөнгөний бодлогын материалыг хэр сайн үзэж, ямар үнэлэлт, дүгнэлт өгч байгаа юм, Төв банк Засгийн газрын төсвийн зардал дээр ямар дүгнэлт өгч байгаа юм бэ? Энэ нь их сонирхолтой байгаа учраас миний бодол бол энэ үлдсэн хугацаагаа ашиглаад Төсвийн байнгын хороо, Эдийн засгийн байнгын хороо оролцоод, Сангийн яам, Төв банк оролцоод төсвийнхөө зардал тал дээр нэлээн сайн хянаад үзвэл яасан юм бэ? Яг энэ өнцгөөс. Эрүүл хэрэглээ, эрүүл зардал. Зээлийг ч гэсэн мөн тэр талаас. Засгийн газар үйлдвэрлэлийн зээлийг яаж дэмжих вэ, Төв банкны ерөнхий бодлогын хүрээнд. Үйлдвэрлэлийн бус зээлийг яаж бодлогоор багасгах вэ, яаж хязгаарлах вэ. Энэ дээрээ ярилцаж, тодорхой арга хэмжээ жагсаах ёстой юм болов уу даа гэсэн ийм санал, бодолтой байна.

Д.Дэмбэрэл: -Я.Батсуурь гишүүн үгээ хэлье.

Я.Батсуурь: -Энэ мөнгөний бодлогыг харж байхад хуучин хэлбэрээрээ. Монголбанк хоёр л зүйл хэлдэг. Тэр нь инфляцийг онилдог, нөгөө нь ханшийг тогтвортой барьдаг. Энэ хоёр руу л ажилладаг. Энэ талаараа заасан, чиглэсэн арга хэмжээ тусгагджээ.

Ханшийг тодорхой, тогтвортой барина гээд резерьв 2,6 тэрбум хүртэл нөөцөлсөн байгаа. Энэ бол өөрөө инфляцийг хөөрөгдөөд байна шүү  дээ. Тэр их хэмжээний мөнгийг Монголбанкнаас зах зээлд нийлүүлж байгаа юм. Тэр долларыг худалдаж авч. Тэр нь өөрөө инфляцийг хөөрөгдөх хөшүүрэг болоод байгаа. Инфляци, ханшийн талаар арай өөр бодлого баримаар байна. Үүнийг ажлын хэсэг дээр ярья. Надад санал байгаа.

Хоёр дахь нь инфляцийг хэтэрхий онилоод байдаг. Инфляцитай тэмцэх Монголбанк ганцхан л аргатай. Ерөөсөө бодлогын хүүг л нэмдэг. Өөр тодорхой арга хэмжээнүүд ер авдаггүй. Ялангуяа импортлогдсон инфляци, бензин шатахуунтай холбоотой, урдаас орж ирж байгаа хүнсний зүйтэй холбоотой маш их инфляцийн нөлөө байгаа шүү дээ. Үүнийг тодорхойлсон судалгаа бараг байдаггүй юм шиг байна. Энэ чинь өөрөө, энэ инфляцийг барих гол арга бол ханш шүү дээ. Бид нар ханшаа жаахан чангаруулаад өгвөл орж ирж байгаа инфляци чинь хамаагүй хямдраад явчихна шүү дээ. Хүнсний бүтээгдэхүүн зэрэг чинь.

Та нар өнгөрсөн жил инфляцийг нэг оронтой тоонд очсон, ОУВС хоёр оронтой тоонд хүрнэ гэж худлаа хэлсэн, бид нар мундаг байсан гэж цээжээ дэлдээд байдаг. Та нарын сайных биш, тэр чинь зудын дараа махны үнэ эрс хямдарсан, гадаадын импортлогдсон бүтээгдэхүүний үнэ тодорхой хэмжээнд тогтвортой байсан зэргээс л гол нь шалтгаалсан шүү  дээ.

Ер нь инфляцид нөлөөлсөн гол ажиллагаа бол түрүүн Б.Бат-Эрдэнэ гишүүн хэлсэн. Замын-Үүдийн боомтын асуудал шүү. Зөвхөн Замын-Үүдийн боомтын асуудал биш, Замын-Үүдээс наашаа тавигдах Чойр-Замын-Үүдийн авто замын асуудал маш удаашралтай байгаа. Үүнээс болоод Монголын гадаад худалдааны импорт, экспортын барааны дийлэнх, 70-аад хувь нь Замын-Үүдээр дамжиж орж ирж байгаа шүү дээ. Гэтэл тэр нь өөрөө Замын-Үүд дээр гацчихдаг. Үүнээс болоод Монголчууд бүгдээрээ хохирдог. Энэ бол зөвхөн манай тойргийн асуудал биш, энд сууж байгаа бүх гишүүдийн тойргийн сонгогчдын асуудал байгаа. Бүгдээрээ Замын-Үүдийн ачааллаас болоод, энэ төмөр зам нь өөрөө монополь эрхтэй, тээвэрлэлтийнхээ зардлыг байнга нэмж, учиргүй өндөр үнээр тээвэрлэдэг. Үүнээс болоод Монголд орж ирж байгаа бүх барааны импортын үнэ хэд дахин нэмэгддэг. Үүнийгээ төр жаахан бодлого, зохицуулалт хийгээд ирэх жилийн төсөвт арай жаахан өөрөөр шийдмээр байна.

Ирэх жилийн  төсөвт Замын-Үүдийн өргөтгөлийн талаар тодорхой зүйл алга. Энэ дээр манай гишүүд жаахан анхаараач. Энэ бол Монгол Улсын бүх иргэдийн эрх ашгийн төлөө инфляцийг буулгах гол арга хэрэгсэл шүү. Энэ дээр манай гишүүд жаахан анхаараач. Энэ бол Монгол Улсын бүх иргэдийн эрх ашгийн төлөө инфляцийг буулгах гол арга хэрэгсэл шүү. Замын-Үүдийн замыг хурдан барья, Замын-Үүдийн нэвтрүүлэх хүчин чадлыг эрс нэмэгдүүлье. Үүн дээр нь ахиухан мөнгө төгрөг хуваарилъя. Энэ талаар өнгөрсөн Байнгын хорооны дарга нар, Д.Зоригт дарга, Д.Хаянхярваа дарга бид гурвуулаа очиж Замын-Үүд дээр очиж байдлыг үзсэн. Үнэхээр асар их хөрөнгө оруулалт шаардлагатай байгаа гэдгийг хэлье.

Д.Дэмбэрэл: -Баярлалаа. Р.Раш гишүүн үгээ хэлье.

Р.Раш: -Би энэ асуудлыг хэлэлцэж, батлах талд нь байна. Энэ дээр ганцхан эдийн засгийн механизмаар, санхүүгийн механизмаар гэдэг нь чухал л даа. Бас өөр аргууд баймаар юм шиг. Ер нь үнийг өсгөж байгаа энэ тал дээр үгсэж хуйвалддаг юм зөндөө шүү дээ. Мах дээр байна, бид цөмөөрөө мэднэ. Ченжүүд гээд шүүмжилдэг. Нефть дээр байгаа. Мөн л ялгаагүй оруулдаг хэдэн компаниуд хоорондоо яриад үнээ тогтоочихдог. Барилга дээр байгаа байх, газар дээр байгаа байх. Тэгээд хэдхэн тоймтой юм нь цөөхөн хүмүүсийн гараар худалдаа, үнийн зохицуулалт хийгээд явж байгаа шүү дээ.

Гэтэл манайд хууль бий. Шударга бус өрсөлдөөнийг  зохицуулах тухай хууль гэж бий. Шударга бус өрсөлдөөнийг хянан зохицуулах агентлаг гэж биеэ даасан байгууллага байгаа. Ер чимээгүй. Хууль бол үндсэндээ тун их хир буртагтай, тоостой ийм л болсон хууль байгаа байх. Тэр хуулийн хэрэгжилт гэж юу байдаг юм. Ер нь манай банкны зүгээс, сая ч хүмүүс ярьж л байна. Үнэндээ хүүг зохицуулалт хийж байгаа арилжааны байгууллагад өгдөг, банкиндаа өгдөг тэр хүүгээ л зохицуулдаг ийм л чимээ гардаг болохоос биш, өөр ер нь ямар нэг шинэлэг зүйлүүдийг гаргаж ирж, сэдэж, эрэл хайгуул хийж байна вэ гэдэг асуудал дутуу, чамлалттай явдаг юм шиг байгаа юм. Үүнийг анхаараач ээ. Ганцхан санхүү, эдийн засгийн механизмаас гадна бас өөр аргууд баймаар байна. Энэ унтаж байгаа газрууд сэрээч ээ гэж би бодож байна.

Хоёрдугаарт, гадаад худалдаа алдагдалтай талаар ярилаа. Үнэхээр энэ бол анхаарал татах ёстой асуудал яах аргагүй мөн. Бүтцийн асуудал .Гэхдээ үүний хажуугаар мэргэжлийн ийм юм бидэнд байхгүй шүү дээ. Ер нь Худалдааны хууль гэдэг юм байхгүй. Энэ бол зайлшгүй юм шиг байгаа юм. Гаалийн тухай хууль бий. Ялангуяа гадаад худалдааны мэргэжилтэн гэвэл гаалийн хэдийг л нэрлэх байх. Мэргэжлийн яам гэж байхгүй. Мэргэжилтэн гэж хэн байна вэ? Энэ тухай юм бидэнд туйлын чамлалттай байдаг шүү дээ. Өнөөдөр англи хэлний багш л худалдаа хийгээд цохиж яваа шүү дээ. Компьютер жаахан мэддэг. Тэгээд ингэж байгаад, энэ юмаа бас үр дүнтэй болгож чадах уу, үгүй юу?

Мэдээж, бүтцийн асуудал. Экспорт, импортын том асуудал. Түүний хажуугаар бас зохион байгуулалтын шинж чанартай зүйлүүд байх учиртай гэж би ингэж ойлгож явдаг юм.

Гуравдугаарт, үргүй зардал гэдэг дээр анализ хиймээр байгаа юм. Манай Сангийн яам. Цамаан хэрэглээ, үргүй зардал гэдэг юм. Улсын хэмжээнд хэд байдаг юм? Байгууллага дээр би тэр жил сонирхож байсан юм. 10-15 хувь үргүй зардал байдаг юм шиг байдаг. Тэрнээс илүү ч байж магадгүй. Хямгатай байгууллага бол гайгүй л байгаа байх. Үүндээ нэлээн сайн анализ хийж, ингэх боломж байгаа болов уу, үгүй болов уу? С.Баярцогт сайдад. Үргүй зардал гэдэг юм. Үүнтэй холбогдуулан манай банкууд ч гэсэн /микрофон хаагдав/.

Д.Дэмбэрэл: -Р.Раш гишүүн нэмээд, дуусгая.

Р.Раш. –Л.Пүрэвдорж ерөнхийлөгч ярьж байсан л даа. Банкууд гоё байх ёстой гэж. Үнэхээр хүний нүдэн дээр явдаг үйлчилгээний байгууллага болохоор гялгар цялгар байх ёстой байх. Тэрийг хүлээн зөвшөөрөх ёстой. Гэхдээ хэтэрхий, гоёж моодлох гээд, гангалах гээд, тэр нь зардалд нь  шингээгээд тодорхой хэмжээний юм, хариугүй юмыг ярьж байна гэж бодож магадгүй. Гэхдээ ийм юм байх шиг санагдаад байдаг юм шүү. Зардлаа нэмэгдүүлэх, янз бүрийн байдлаар л бид зардлаа нэмэгдүүлдэг. Тэр нь худалдан авч байгаа үнэ дээр очиж тусдаг. Энэ юмыг л багасгах талаар янз бүрийн аргуудыг. Ер нь хүмүүсийн маань ихэнх нь худалдаа хийхгүй хүн ч гэж байхгүй шахам юм шиг байна л даа. Гар хөдөлдөг хэдэн малчид байгаа байх, хэдэн машинч, нисэхийн эд байгаа байх, барилгачид, ажилчин анги байгаа байх. Тэгээд бусад нь дандаа л гараас гар дамжсан худалдаа хийж байна шүү дээ.

Д.Дэмбэрэл: -Баярлалаа. Гишүүд үгээ хэллээ. Санал хураалт явуулъя. Гишүүдийг оруулъя.

Мөнгөний бодлогын асуудлыг хэлэлцэх эсэхийг санал хураачихаад, одоо хоёр гурван хэлэлцүүлэг байгаа. Тэр үедээ Байнгын хороон дээрээ. Засгийн газрыг сайн байлцуулж байж ярих нь зүйтэй шүү. Эдийн засгийн байнгын хороонд бид нар шилжүүлнэ. Мөнгөний бодлогоо их сайн гаргаад авчихвал бид нар 2012 онд айлтгүй, бүх зүйлийг авдрандаа хийсэнтэй адилхан болно. Бодлого буруу гарвал мянга мянган зовлон бэрхшээл хажуугаар гарч ирнэ. Ийм учраас үүнийг сайн боловсруулж гаргая.Санал хураалт явуулъя. Энд Эдийн засгийн байнгын хорооны санал байгаа. 

Төрөөс мөнгөний бодлогын талаар 2012 онд баримтлах үндсэн чиглэлийг батлах нь зүйтэй гэсэн Эдийн засгийн байнгын хорооны саналаар санал хураалт явуулж байна. Хэлэлцэх нь зүйтэй гэдэг нь гарцаагүй. Яаж гаргах вэ гэдэг нь чухал. Хэлэлцэж байх хуультай юм.

Санал хураалтад 40 гишүүн оролцож, 31 гишүүн зөвшөөрч, 75,5 хувийн саналаар хэлэлцэх нь зүйтэй гэж үзлээ.

Анхны хэлэлцүүлэг хийлгэхээр Эдийн засгийн байнгын хороонд шилжүүллээ.

Зайлшгүй шийдчих хоёр асуудал  шийдчихвэл үдээс хойшхи ажил их хөнгөрөх гээд байна. Ялангуяа төсөв дагасан хоёр жижиг тогтоол байгаа юм.

Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Улсын Их Хурлын 2008 оны 12 дугаар сарын 19-ний өдрийн 43 дугаар тогтоолын хавсралтад өөрчлөлт оруулах тухай асуудлыг хэлэлцье.

С.Баярцогт сайдыг индэрт урьж байна.

С.Баярцогт: -Улсын Их Хурлын дарга, эрхэм гишүүд ээ. Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хууль 2011 оны 06 дугаар сарын 09-ний өдөр батлагдсан билээ. Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн дагуу худалдан авах тухай ажлыг зохион байгуулж, хэрэгжүүлэх чиг үүрэг, бүхий мэргэжлийн байгууллагыг Засгийн газрын хэрэгжүүлэгч агентлагийн статустай байгуулахаар зохицуулсан болно.

Засгийн газрын худалдан авах төлөвлөлтийг оновчтой болгож, бараа, ажил, үйлчилгээ худалдан авах ажиллагааг үр ашигтай зохион байгуулах төсвийн бодлогыг оновчтой тодорхойлох гол арга хэмжээний нэг тул Засгийн газар худалдан авах ажиллагааг зохион байгуулах чиг үүрэг бүхий мэргэжлийн байгууллагыг санхүү, төсвийн асуудал эрхэлсэн Засгийн газрын гишүүний эрхлэх асуудлын хүрээнд зохион байгуулах зайлшгүй шаардлагатай гэж үзэж байна. Ингэснээр худалдан авах ажиллагааны хууль тогтоомжийн болон төсвийн хөрөнгө оруулалтын бодлогын хэрэгжилтийг хангах боломжтой болж, хариуцлага, үр ашгийг дээшлүүлэх, төлөвлөлтийг сайжруулах, гүйцэтгэлийг хянах механизмыг оновчтой болгох нөхцөл бүрдэх юм.

Дээр дурдсан нөхцөл, шаардлагад үндэслэн төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Монгол Улсын Их Хурлын 2008 оны 43 дугаар тогтоолд нэмэлт оруулах тухай Улсын Их Хурлын тогтоолын төслийг боловсруулан танилцуулж байна. 

Асуудлыг хэлэлцэх шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл: -С.Баярцогт сайдад баярлалаа. Байнгын хорооны санал, дүгнэлтийг Ж.Батсуурь гишүүн танилцуулна. Ж.Батсуурь гишүүнийг индэрт урьж байна.

Ж.Батсуурь: -Улсын Их Хурлын эрхэм гишүүд ээ. Монгол Улсын Засгийн газраас Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Улсын Их Хурлын 2008 оны 12 дугаар сарын 19-ний өдрийн 43 дугаар тогтоолын хавсралтад нэмэлт оруулах тухай Улсын Их Хурлын тогтоолын төслийг санаачлан боловсруулж, Улсын Их Хуралд 2011 оны 10 дугаар сарын 21-ний өдөр өргөн мэдүүлжээ.

Төрийн байгуулалтын байнгын хороо 2011 оны 11 дүгээр сарын 02-ны өдрийн хуралдаанаар дээрх төслийг хэлэлцээд дараах санал, дүгнэлтийг чуулганы нэгдсэн хуралдаанд танилцуулж байна. Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд 2011 оны 06 дугаар сарын 09-ний өдөр нэмэлт, өөрчлөлт орж, бараа, бүтээгдэхүүн худалдан авах ажлыг зохион байгуулах чиг үүрэг бүхий мэргэжлийн байгууллагыг Засгийн газрын хэрэгжүүлэгч агентлагийн статустай байгуулахаар шийдвэрлэсэн юм.

Тус газар нь байгуулагдсанаар худалдан авах ажиллагаа ил тод, оновчтой болж, түүнд тавих хяналт төсвийн сахилга бат сайжирна гэж үзэн төслийг боловсруулжээ. 

Дээрх Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлэх нь зүйтэй гэж Байнгын хорооны хуралдаанд оролцсон гишүүдийн олонхи дэмжлээ.

Улсын Их Хурлын эрхэм гишүүд ээ. Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Улсын Их Хурлын 2008 оны 12 дугаар сарын 19-ний өдрийн 43 дугаар тогтоолын хавсралтад нэмэлт оруулах тухай Улсын Их Хурлын тогтоолын төслийг хэлэлцэх эсэх асуудлаар Байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл: -Ж.Батсуурь гишүүнд баярлалаа.

Байнгын хорооны дүгнэлт, хууль санаачлагчийн илтгэлээс асуух асуулт байна уу?

-Алга байна.

Үг хэлэх гишүүн байна уу?

-Д.Дондог гишүүн асуултаа тавья.

Д.Дондог: -Нэгэнт асуулт өнгөрсөн юм чинь санал маягаар хэлчихье. Үүнийг бид тэртэй тэргүй хуульчлаад баталчихсан зүйлд бүтцийн өөрчлөлт хийх гэж оруулж байна.

Нэг анхаарах юм бол ирэх онд хууль батлагдсанаас, төсвийн хууль батлагдангуут 15 хоногийн дараагаас эхлээд тендер зарлаж болно гэж байна. Гэтэл бүтцийн байгууллага маань хэдийд ажилд ороод жигдэрчих бол? Ирэх оны эхэнд, байгаль орчин дулаарч газар гэсэнгүүт барилга байгууламж, замын ажлууд эрт эхлэх ёстой байдаг. Гэтэл энэ бүтцийн байгууллага маань байгуулагдах гэж байна гэж удаад, орон тооныхоо хүмүүсийг аваад, тэгээд дотоод дүрэм, журмаа батлаад ингээд явсаар байтал цаг алдах юм биш байгаа гэсэн ийм л асуулт бөгөөд санал байна. Асуулт өнгөрсөн бол би юу гэхэв. Ийм л зүйл байна.

Тендерүүдээ яамдууд эсвэл урьдчилаад зарлаж байх юмуу? Хуулийнхаа дагуу. Эсвэл энэ маань шууд өнөө, маргаашгүй байгуулагдаад явчих юмуу? Тэрнээс хамаарч дараа жилийн ажлын явц удаашрах, оны эцэс рүү барилга, байгууламж, замын ажлууд бөөгнөрчих вий. Тэрийгээ шуурхай хиймээр байна гэсэн санал. Шуурхай зохион байгуулж оруулмаар байна гэсэн санал хэлж байна.

Д.Дэмбэрэл: -С.Баярцогт сайд хариулъя.

С.Баярцогт: -Д.Дондог гишүүний асуултад хариулъя.

Шийдвэр гарсны дараа ерөөсөө Улсын Их Хурал дээр шийдвэр гарангуут Засгийн газар дээр бас нэг тогтоол гараад тэгээд шууд агентлаг байгуулагдаж байгаа юм. Агентлагийн төсөв нь суугдчихсан байгаа. Байгуулах гээд Улсын Их Хурлын тогтоол гараад, дараа нь Засгийн газрын тогтоол гарч байж энэ агентлаг нь байгуулагдана. 

Тендерүүд нь 1 сараас эхэлнэ. Төсвийн хууль батлагдсан үеэс нь эхэлж буюу 01 дүгээр сарын 01-нээс, төсвийн жил эхлэнгүүт эхэлнэ. 12 сардаа аймгууд дээр энэ агентлагийн босоо удирдлагатай газрууд нь байгуулагдаад ингээд жигдэрнэ гэж ингэж ойлгож байгаа. Тийм учраас цаг хугацааны хувьд хурдан хийх шаардлагатай байгаа юм. Баярлалаа.

Д.Дэмбэрэл: -Д.Тэрбишдагва гишүүн асуултаа тавья.

Д.Тэрбишдагва: -С.Баярцогт сайд аа, нэгэнт хууль гарчихсан учраас үүнийг хэрэгжүүлэх л ёстой. Одоо агентлагийн тоо, хүний тоо хэд вэ? 2012 оны төсөвт энэ хүмүүсийн тоо, цалин хөлсний асуудлыг төсөвт суулгаж өгсөн үү? Аймаг, орон нутагт хичнээн хүн байгаа юм бэ? Тэрийг суулгаж өгсөн үү?

Нөгөө талаас, энэ бол хэзээ байгуулагдаад дуусах вэ? Агентлагийн бүтцэнд тухайлбал, хуучин яам, тамгын газарт бүхэл бүтэн Тендерийн хороо гэж ажиллаад, тэнд нь өөрсдийн мэргэжлийн хүмүүс ажилладаг байсан бол одоо энд бүх чиглэлийн мэргэжлийн хүмүүс хамарсан их том агентлаг болох уу? Ямар системээр явагдах вэ? Энд их сайн талаар яриад байна. Нэгэнт хууль гарсан, хэрэгжүүлэх байх. Үүний бүтэц, орон тоо, зохион байгуулалт, хэрэгжүүлэх механизмын чиглэлээр гарсан журам гэж байна уу? Хичнээн хүнийг цалинжуулж, хичнээн сая төгрөгийн төсөв? Нөгөө л орон тоо нэмэгдэх нь л дээ.  Бид чинь төрийн албан хаагчийн орон тоог нэмээд л. 

Одоо Монголд чинь эсвэл ажилгүйдэл, 21 мянган төгрөгийн цалин авдаг хүмүүстэй, эсвэл төсвийн байгууллагад ажилладаг ийм л хоёр систем бий болчих гээд байна л даа. Энэ чинь бас босоо удирдлагатай гэж байна. Аймаг болгон, сум болгон дээр орон тоо гарч ирэх нь. Орон тооныхоо тоог хэлж өгөхгүй юу? Хичнээн мэргэжлийн хүмүүс ажиллах юм бэ? Тендер, барилга, хүнс, хөдөө аж ахуй, тэгээд зам, тээвэр гээд хуулийн чиглэлээр олон хүн байх байх. Хичнээн мэргэжлийн хүмүүс байх ёстой юм бэ? Засгийн газрын гишүүд  хоорондоо маргалдаад Засгийн газар дээрээ ярихгүй, хүрч ирээд асуулт сонсохгүй юм. Хууль зүйн сайд нь очоод нэг юм яриад байх юм. Энэ Засгийн газрыг яах юм бэ? Их Хурлын дарга аа? Хүрч ирэхээрээ хүний үг сонсохгүй, асуулт тавихаар сонсохгүй, кармандаа гараа хийчихээд пээдэгнээд зогсоод байх юм, ямар учиртай юм бэ?

Д.Дэмбэрэл: -С.Баярцогт сайд.

С.Баярцогт: -Д.Тэрбишдагва гишүүний асуултад хариулъя. Энэ агентлаг бол төвдөө 30 хүнтэй ийм агентлаг байгуулна. Аймаг, орон нутаг дээр 4 хүнтэй ийм худалдан авах үйл ажиллагааны хэлтэс байгуулагдана. Энэ төсөв бол 2012 оны төсөвт суучихсан байгаа. 527 сая төгрөг суулгасан байгаа. Үүнээс хойш манай худалдан авалтын үйл ажиллагаа яг мэргэжлийн болно гэсэн үг. Одоо бол хариуцсан мэргэжлийн хүмүүс, түүгээрээ байнга мэргэшээд жилийн дөрвөн улирал ажилладаг. Одоо бол яаман дээр өөр ажил хийж байгаа хүмүүс давхар, хажуугаар нь Тендерийн хороо гэж байгуулаад ажлынхаа хажуугаар хийж байгаа юм. Баярлалаа.

Бүтцийн хувьд бол /би бүтцийг та бүхэнд тараадаг байж/ Тамгын газар, Худалдан авалт хариуцсан хэлтэс, Цахим тендерийн хэлтэс гэсэн ийм хэлтэстэй болох юм. Ер нь 2013 оноос эхлээд бид нар төрийн болон орон нутгийн өмчөөр бараа, ажил, үйлчилгээ худалдаж авч байгаа юм чинь хоёр юм байгаа шүү дээ. Нэг нь ажил, нэг нь бараа. Барааг нь бид нар бүгдийг цахим болгоно. Нээлттэй. Ерөөсөө зарладгаа болино гэсэн үг. Бүх худалдан авалтад оролцох сонирхолтой компаниуд жилийн өмнө “манайх ийм бараа, ийм үнээр нийлүүлж чадна” гэдгээ зарлачих юм. Тэрийг нь бүгдийг нь компьютер дээрээ тавьчих юм. Тийм учраас нэмэлт тендер зарлагдана гэсэн ойлголт байхгүй. Зөвхөн ажил дээр зарлагдана. Ажил гэдэг маань байшин, барилга, зам. Баярлалаа.

Д.Дэмбэрэл: -Хэлэлцэж байгаа асуудалтай холбогдуулан Сангийн яамны Хууль, эрх зүйн бодлогын газрын дарга Ганбат, Сангийн яамны Худалдан авах ажиллагааны бодлогын газрын дарга Ганцогт нар оролцож байна.

Н.Ганбямба гишүүн асуултаа тавья. Гишүүд чимээгээ аядъя.

Н.Ганбямба: -Баярлалаа. Асуулт, саналаа хамт хэлээд явчихъя. Хамгийн гол нь энэ сая танилцууллаа. Худалдан авах газрын дарга энд байж байна шүү дээ. Танай яаман дээр ийм газар одоо байгаа. Тэгэхээр дахиад ийм агентлаг болгож гаргах ямар хэрэг байсан юм бэ? Хуулинд байгаа гэж  хэлнэ л дээ. Тэгэхээр хуулинд байгаа заалтыг агентлаг байгуулах хэсгийг нь хүчингүй болгох тийм хуулийн төсөл харин өргөн бариулаад оруулаад ирвэл Их Хурал хэлэлцэж, хүлээж авахад бэлэн байгаа юм. 

Ер нь Сангийн сайдын гол ажил бол яаж захиргааны зардлыг хямдруулах вэ гэдгээр өвчилж байх хэрэгтэй. Ёстой нойргүй хонож байх юм чинь яаж захиргааны зардлыг хямдруулах вэ, энэ олон үр ашиггүй зардлыг хямдруулах вэ, энэ олон дарга нарын орон тоог яаж багасгах вэ гэдэг бол Сангийн сайдын толгойны  өвчин байх ёстой. Яг ийм хууль. Хууль болгон нэг агентлаг байгуулагдаж гарч ирэх өвчтэй. Тийм учраас бид нар ч гэсэн одоо хууль батлахдаа агентлаг байгуулахгүй хууль батална гээд нэг зарчмыг Их Хурал дээр тогтож авах хэрэгтэй. 

Хэрвээ ийм хуулиуд байгаа тохиолдолд Сангийн сайд Засгийн газартаа ямар хуулийн төсөл өргөн барих вэ гэхээр тэр агентлаг байгуулах заалтыг нь хүчингүй болгоё, тэртэй тэргүй Сангийн яаман дотор бараа, ажил, үйлчилгээ худалдан авах газар байгаа. Тэгэхээр энэ газар дээрээ үүрэг функцээ, өөр газар дээр ч энэ үүрэг, функцыг тавьж болно. Энэ хяналтын үүрэг, функцүүдыг одоо байгаа бүтэц дотроо нэмж үүрэг функцыг нь оруулаад, ачааг нь л нэмэх хэрэгтэй. Тэрнээс орон тоо нэмж болохгүй. Одоо орон тоог яаж багасгах вэ гэж байхад дахиад  Засгийн газар агентлаг байгуулах тухай орж ирж ерөөсөө болохгүй. Ядаж хямдруулж чаддаггүй юм гэхэд та нар царцаах хэрэгтэй. Царцаах учраас царцаана гэдэг ганцхан зарчимтай байгаа учраас одоо орон тоо нэмэхгүй ээ. Өөрөөр хэлбэл, энэ хуулин дотор чинь зун баталсан хууль дотор ийм юм байгаа. Үүнийг хүчингүй болгож гэж орж ирэх хэрэгтэй. Тэгвэл энэ хяналтын функцыг энэ бараа, ажил, үйлчилгээ худалдан авах функцыг өөр, одоо байгаа бүтэц дээрээ нэмж оруулаад ажил, үүргийнхээ хуваарь дотор бий болгоно шүү дээ. Тийм учраас одоо нэг ч орон тоо нэмэхгүй гэдгээ Сангийн сайд амла. Болж өгвөл цааш нь хямдруулах хэрэгтэй.

Сайд нарын баахан ажлын албууд байгаа шүү дээ. Сайд болгон дээр ажлын алба, хичнээн зөвлөх, туслах гээд хичнээн хүнтэй ажлын албууд байдаг. Эдгээрийг байхгүй болгох хэрэгтэй. Яагаад гэвэл бүхэл бүтэн яамны аппарат байж байгаа юм чинь, сайд болгон дээр. Тийм учраас одоо орон тоо нэмэх байтугай хасах тухай асуудал ярина шүү.

Д.Дэмбэрэл: -Сайд хариулъя.

С.Баярцогт: -Н.Ганбямба гишүүний асуултад хариулъя. Н.Ганбямба гишүүн хариулт сонсох гэж асуугаагүй юм байна гэж ойлголоо.

Д.Дэмбэрэл: -Тэгж болохгүй. Албан ёсны хариултыг нь өгчихье.

С.Баярцогт: -Н.Ганбямба гишүүний асуултад хариулъя. Н.Ганбямба гишүүн төрийн байгууллагын тогтолцооны талаар ойлголт багатай байна. Төрийн яамд бол бодлого боловсруулдаг юм. Яг үүний дор ажлыг нь гардаж гүйцэтгэдэг агентлагуудыг хэрэгжүүлэгч агентлаг, тохируулагч агентлаг гээд бодлогоор нь ангилчихсан байхгүй юу. Тэгэхээр яаман дээр байгаа хүмүүс бол бодлого боловсруулах ёстой. Гэтэл одоо яаман дээр байгаа хүмүүс тендер зарлаж байна. Тэрийг нь болиулаад, яаман дээр байдаг хүмүүс бодлогоо л хийе. Энд, тэнд яг ажлынхаа хажуугаар давхар тендер хийгээд яваад байгааг нь болиулаад, тендерийн мэргэжлийн байгууллага байгуулаад, тэр хүмүүс бүтэн жилийн турш тэр дээрээ ажилладаг, мэргэшсэн, компаниудын хувьд жагсаалтыг нь гаргаад, тэрнийхээ өмнө хариуцлага хүлээгээд. Одоо бид нар хөрөнгө оруулалт оруулж ирээд ярихаар хэн хариуцлага хүлээх юм, яах юм, захиалагч нь хэн юм бэ гээд асуудал ярьдаг. Одоо энэ хүмүүс хариуцлага хүлээ, эзэнтэй болгож байгаа юм. Тэгэхгүй, одоо яаман дээр байгаа хүмүүс давхар газрын даргаа хийгээд, давхар нэг мэргэжилтнээ хийж байгаад тодорхой нэг тендер дээр орж байгаа юм. Ингээд явж байгаа.

Тийм учраас бодлогын хувьд мэргэшсэн худалдан авахын байгууллага байгуулах нь маш зөв байгаа юм. Энэ ч утгаараа худалдан авалтын биеэ дагнасан хуультай, үүгээр мэргэшсэн байгууллагатай, олон улсын байгууллагатай ийм сүлжээтэй байна. Энэ зөв зам руугаа л бид нар орж байгаа юм. Таны хэлээд байгаа худалдан авахын агентлаг, манай дээр байгаа газар бол цэвэр бодлогын зохицуулалт хийдэг юм. Хяналт хийдэг юм. Тэр хоёрыг та ялгаж, салгаж ойлгох хэрэгтэй. 

Би таны ямар саналтай санал нэг байна вэ гэхээр ер нь бид нар төрийн албыг цомхон болгох хэрэгтэй, орон тоо нэмэхгүй байх хэрэгтэй гэдэгтэй санал нэг байна. Гэхдээ ямар ажил дээр бид нар орон тоо нэмэх вэ, ямар дээр нь буулгах вэ гэдэг дээр ярих хэрэгтэй. Би таны дахиад нэг саналтай санал нэг байна. Хууль батлуулах болгондоо ард талд нь агентлаг юмуу, байгууллага байгуулахыг болих ёстой. Баярлалаа.

Д.Дэмбэрэл: -Гишүүд асуулт асуулаа. Үг хэлэх хүн байна уу?

Н.Батбаяр, дараа нь Р.Гончигдорж гишүүн.

Н.Батбаяр: -Баярлалаа. Төр дахиад нэг агентлаг нэмье, тэгээд орон тоо нэмье гэж ярьж байна л даа. Төрөлжсөн агентлаг байгуулж болно. Гэхдээ тэр хэмжээгээр орон тоо нэмэгдэж болохгүй ээ. Төсвийн зарлага нэмэгдэж болохгүй. Яагаад гэвэл С.Баярцогт оо, өнөөдөр энэ чинь Монгол Улсын хэмжээнд хийгдэж байгаа ажил шүү дээ. Хийгдэж байгаа ажил гэхээр хэн нэгэн хүн хийж байсан байгаа. Аль нэг хүн цалин авч байсан байгаа. Тэр өөр газруудад байсан хүмүүсийг нэгтгээд нөгөө байгууллага дээр авчирч агентлаг байгуулаад байгаа юм. 

Төсвийн зарлага нэмэх асуудал байж болохгүй. Одоо үүнийг юу гэж хэлэх вэ гэхээр нэг агентлаг байгуулах гэж хуулиар гаргачихсан. Хуулийн дагуу агентлаг байгууллаа, төсөв нэм гэж хэлэх гэж байхгүй юу. Энэ нь буруу. Энэ ажил чинь өнөөдөр хийгдэж байгаа ажил шүү дээ. Тийм учраас шинэ агентлаг байгууллаа гэвэл зарлага нэмж болохгүй ээ. Нэг төгрөгөөр ч нэмж болохгүй. Тэр тохиолдолд энэ байгууллагыг дэмжиж болно. Тэгэхгүй, байгууллага байгуулах нэрийн дор зарлага нэмэхийг эсэргүүцнэ. Би яагаад үүнийг хэлж байна вэ? 2012 оны төсөв одоо явж байна. Тэр дээр урсгал зардлыг 1,1 их наяд төгрөгөөр нэмэгдүүлж байна. Тэр нь их мөнгө үү, бага мөнгө үү гэвэл 1,1 их наяд төгрөг гэдэг нь Монгол Улсын 2006 оны улсын төсвийн бүтэн жилийн орлоготой тэнцэж байгаа юм. Жирийн иргэдэд ойлгомжтойгоор яривал 1,1 их наяд гэдэг мөнгө бол Монгол Улсын иргэн болгонд 400 мянган төгрөг очих хэмжээний мөнгийг төрийн нүсэр аппаратыг тэжээхийн тулд зөвхөн ганцхан жилд нэмэх гэж байгаа тоо. Өөрөөр хэлбэл, төрийн аппаратыг тэжээхийн тулд зарцуулж байгаа мөнгийг 2011-2012 онд нэмэгдүүлэхдээ Монгол Улсын иргэн болгонд 400 мянган төгрөг очих хэмжээний мөнгийг нэмэгдүүлэх гэж байгаа юм. Ийм байдлаар ажилладгаа Засгийн газар хэзээ болих юм бэ?

Шинэ ажил ерөөсөө гарч ирээгүй байгаа. Төрөлжүүлж байгаа бол дахиад дотор нь зохицуулалт хий л дээ. Энэ зарчмаар явах ёстой шүү С.Баярцогт оо. Тэгэхгүй, аман дээр нь сайхан юм ярьчихаад, ачир дээрээ дандаа аппарат байгуулаад, хүн нэмээд, зөвхөн Монгол төрийг төрийн албан хаагчдын төлөө ажилладаг юм шиг болгож болохгүй. Монгол Улсын төсөв энэ жил, 2012 онд нэмэгдэх гэж байна. 7 их наяд гаруй мөнгө болох гэж байна. 7 их наяд гаруй гэдэг нь нэг хүнд хуваагаад үзвэл нэг хүнд Монгол Улсын иргэн болгонд 2,7 сая төгрөг очих хэмжээний зардал батлах гэж байна. Тэгвэл энэ мөнгө ард түмэнд очиж байгаа юу? Үгүй шүү дээ, очихгүй байна шүү  дээ. 

Хүмүүс бодохдоо энэ дотор намуудын амласан 1,5 сая төгрөг байгаа гэж бодож байна. Тэр нь зөвхөн 128 мянган төгрөг байгаа. Дээр нь тэтгэврийн хөгшчүүдийн 1 сая төгрөг байгаа. Үлдсэн 2,3 хүн амын 1 сая төгрөг ороогүй байгаа шүү дээ. Мөнгө хаашаа явж байна вэ? Дахиад л төрийн байгууллагуудыг санхүүжүүлэхийн төлөө явж байна. Энэ бодлогоо өөрчлөхгүйгээр Монгол явахгүй ээ. Монгол Улс эдийн засаг хөгжөөд байна, хувийн хэвшлийнхэн, хүн ард минь сайн ажиллаж байна, төсөвт мөнгө орж ирж байна. Тэр мөнгө нь эргээд түмэн олон руугаа очих ёстой, үйлдвэржүүлэлтийг бий болгох ёстой, ажлын байр нэмэгдүүлэх ёстой, дэд бүтцээ барих ёстой. Тэр ажлаа хийхгүй байгаа юм. Үүнийгээ Засгийн газар хэзээ болих юм бэ? 

Сая С.Баярцогт сайд хэлж байна л даа. Шинэ хууль гаргаад агентлаг байгуулдгаа больё гэж. Больё гэж байгаа бол Засгийн газар тэгвэл асуудлаа өөрсдөө оруулж ирж байгаа шүү дээ. Энэ Засгийн газар өөрсдөө оруулж ирсэн асуудал шүү дээ. Оруулж ирэхдээ нэг өөр юм яриад, гарахдаа бас нэг өөр юм ярьдгаа болих ёстой байхгүй юу. Ам, ажлын зөрүүгээ арилгаач ээ. 

Төсвийн алдагдлаа 740 тэрбумаар хийж байна. Энэ чинь Монгол Улсын 2012 оны төсвийн алдагдал гэхэд 740 тэрбум төгрөг. Энэ нь Монгол Улсын 2005 оны бүтэн жилийн төсөвтэй тэнцэх мөнгө байгаа юм. Ийм л юм болж байна шүү дээ, та минь ээ. Ингэж байж иргэдийнхээ амьдралыг сайжруул гэж худлаа яриад байдгаа хэзээ болих юм бэ? Тийм учраас төрийн аппаратаа томсгодог зүйлээ боль. Тийм учраас төрөлжсөн байгууллага байгуулж болно. Одоо байгаа хүнийхээ тоонд, одоо байгаа цалингийн тоонд зардал дотроо багтаах ёстой шүү гэдгийг хэлэх гэсэн юм. Баярлалаа.

Д.Дэмбэрэл: -Р.Гончигдорж гишүүн үгээ хэлье.

Р.Гончигдорж: -Баярлалаа. Гишүүд өөрсдийнхөө санаа зовдог зүйлийг хэлж байх шиг байна. Гэхдээ бидний хамгийн том санаа зовдог  нэг зүйлээ мартаж байна. Н.Ганбямба гишүүн ярих болгондоо ярьдаг зүйл. Бид юунаас санаа зовдог вэ? Авилга, хээл хахуулиас аль болохоор ангид байя, төрийн мөнгөөр хийгдэж байгаа ажил, үйлчилгээ, бараа, бүтээгдэхүүн худалдан авалт нь шударга байг, чанартай байг, хяналттай байг, ил тод байг. Энэ бол түрүүний санаа зоволтоос илүү санаа зовоож байгаа зүйл. Энэ үүднээс нь бид нар шинэ хуулиа баталсан. Энэ хуулийн дагуу өнөөдөр олон газар, албан тушаалтнуудын эрх мэдлээр хийгддэг байсан тэр зүйлийг мэргэжлийн байгууллагаар хийлгэх зайлшгүй шаардлага байгаа.

Энэ бол ерөнхийдөө би дэлхийн нийтийн гэж хэлэхээ больё, ямар ч гэсэн шударга, ардчилсан сайн засаглалыг хөгжүүлэхийн төлөө байгаа бүх оронд хийгдсэн зүйл. Бид нар өнөөдөр хийж чадаагүй байгаа зүйл. Би хатуухан хэлбэл үүнээс татгалзаж, зөрөөд байгаа нь, яам, яаман дээр лобби хийгээд, тендерийн ажлуудад өөрийн нөлөөллийг оруулъя гэж бодсон хүмүүст энэ харамсалтай зүйл. Яагаад гэвэл тэр үүд хаалга хаагдаж байгаа юм. Тэр бол хаагдаж байгаа юм. Тийм учраас энэ дээр бид энэ агентлагийг байгуулж, хоёр эрх мэдэл байдаг. Гүйцэтгэдэг эрх мэдэл, хяналт тавьдаг эрх мэдэл. Гүйцэтгэдэг эрх мэдэл буюу гүйцэтгэх агентлаг нь мэргэжлийн төвшинд үүнийгээ хийж байг. Сангийн яаманд өөрийн хяналтын функцээ хэрэгжүүлдэг тэр нэгж нь байгаараа байж байг.

Энэ хяналтын нэгж /өөрөө хэлэх хэрэгтэй юм/ дээр чанаргүй, шударга бус, үнийн буруу тогтоогдсон тендерүүдийн будлиан, маргаан хичнээн ирдэг байсан статистикийг Сангийн яамны ажилтан гаргаж ил тавьж өгөх хэрэгтэй.  Түрүүн сайд ч хэллээ. Бид нар хоёр зүйл дээр. Би бас энэ чиглэлээр тодорхой төслийн хүрээгээр нэлээн хэдэн орноор явж үзсэн. Энэ дээр бид нар цахим ажиллагааг нийтийн хэрэглээ, бараа, бүтээгдэхүүн худалдан авах дээр нэвтрүүлэх энэ зүйл бол өнөөдөр Монголын нийгэмд их чухал шинэлэг зүйл болно. Чанартай бүтээгдэхүүнээр хангагдах, үүгээрээ төрийн үйл ажиллагаа сайжрах тэр чиглэлд чухал зүйл болно.

Нөгөө тал дээр нь, яг ажил гүйцэтгэл дээр өнөөдөр бид нар тодорхой стандартыг тавьж чадахгүй байгаа. Тендерийг шалгаруулахдаа хатуу барьсан стандарт, тэрийг хэрэгжүүлэх боломжгүй байгаа. Хүний хүчин зүйлийн оролцоо хэтэрхий их байгаа. Тэрнээс үндэслээд бидэнд гомдол гаргадаг. Дөнгөж шинэ барьсан нурж байна, шинэ барьсан барилгын сантехник нь буруу өрөгдсөн байна, шинэ хийсэн засвар нь дараа жилдээ дахиад засвар нэхсэн засвар болж байна. Энэ болгон юунаас хамааралтай байгаа юм бэ? Мэргэжлийн үнэлгээ бүхий мэргэжлийн байгууллагын шийдвэрлэх эрх мэдлийн хүрээнд энэ асуудлыг өгөөгүйтэй шууд холбоотой. Үүнийг өнөөдөр бид нар бидний зовлон болж байгаа урсгал зардал  нэмэгдэж байгаа, орон тоо хэлмэгдэж байгаа асуудалтай барьцуулж тавьж болохгүй ээ. Энэ нь өөрөө эргээд цаашаа урсгал зардлыг маш ихээр хямдруулна. 

Хэрэв нэг том байгууллага өөрийнхөө ундны усны хэрэгцээнд 1 сая төгрөг зарцуулдаг байсан бол энэ сайн тендерийн ачаар 500 мянган төгрөг зарцуулж байж, тэр хэрэгцээгээ хангах бүрэн боломжтой болно. Өнөөдөр ямар ч чанаргүй барааны шахаа, дарга нарын өөрсдийн дэлгүүрүүдээс, үйлчилгээнээс авдаг эрх мэдлийг энд хязгаарлаж өгнө. Энэ бол асар их хямдралыг энд үүсгэж өгнө. Энд чинь л зардлыг хямгаддаг ид шид гарна шүү.

Д.Дэмбэрэл: -Баярлалаа. Ж.Батсуурь гишүүн үгээ хэлье. Гишүүд ээ санал хураана шүү.

Ж.Батсуурь:  -Энэ худалдан авах ажиллагааны хуулийг батлахдаа бид бас олон талаас нь тодорхой ярьж байсан юм. Ер нь Улаанбаатар хотод мэргэжлийн томоохон агентлаг байна. Орон нутагт бие даасан агентлаг, босоо тогтолцоотой агентлаг байхгүй байна гэж Сангийн сайд өөрөө бидэнд хариулж байсан шүү дээ. Одоо болохоор тэнд хэд хэдэн хүнтэй, ажилд орсон өдрөөсөө эхлээд нэг төрийн албан хаагчийн ажлын байр ямар өртөг,  зардалтай байдаг билээ. Хэдхэн хүний цалингаар хязгаарлагдахгүй шүү дээ. Тийм учраас орон байр, машин унаа гээд ингээд бүх аймаг, нийслэл, дүүргүүдэд гээд. Ингээд энэ бол нэлээн өртөг, зардлаар, шахааны бизнес, тендерийн будлианыг арилгана гэж ярьж байх шиг байна. Гэхдээ салбарынхаа яаман дотор байгаа хэдэн хүн тендер зарлаад ажлыг нь өгчихөөр шударга бус болоод, бусад нь байшин байгуулж байгаад тусдаа агентлаг гэж нэрлэчихээр айхтар шударга хүмүүс тал, талаас орж ирчихээд нэг их айхтар хэмнэлт гараад явдаг ойлголт байхгүй ээ.

Ер нь тендер гэдэг үйл ажиллагаа чинь тэртэй тэргүй стандартаа мөрдөөд, салбарын бодлого барьж байгаа яам нь энэ ажлаа хэрэгжүүлээд явбал тусдаа агентлаг байх шаардлагагүй ийм л зүйл шүү дээ. Бид нар зохиомлоор тийм юм хуулж ирчихээд, тэрний дор мэргэжлийн байгууллага гээд байна. Салбарын яам нь эрчим хүчний бодлого боловсруулж байгаа яам нь жишээлбэл, эрчим хүчнийхээ шугам барих ажлыг мэдэхгүй юм бол мэргэжлийн гэж хэлэх хүн өөр мэргэжлийн агентлаг байгуулчихаар л айхтар мэргэжлийн болно, эрүүл мэндийн байгууллагаас, яамнаас нь эмнэлгийн барилгыг салгаж аваад тусдаа тендер зарлаад явчихаар айхтар мундаг, шударга, мөнгө хэмнэсэн гоё эмнэлэг барьчихна, тэрийг нь эрүүл мэндийн салбар бодлогоо тэр дотор нь хэрэгжүүлээд үйл ажиллагаа явуулна гээд бол бас худлаа зүйл шүү. Энэ дээр бид онцгой анхаарах ёстой. 

Дөнгөж арван хэдэн жил болоод жаахан салбарын яамд нь өөрсдөө мэргэшээд, будлиан байдаг л байх. Шахааны бизнес гэж яриад байдаг юм. Байдаг л байх. Гэхдээ үүнийг бодлого боловсруулж байгаа салбарын яамдаас тусад нь авч яваад, айхтар мундаг, бүхнийг мэддэг мэргэжлийн тендер зарладаг агентлагтай болчихно. Тэнд ганцхан тэр байшинд, ганцхан тэр агентлагт шударга хүмүүс төвлөрчихнө. Тэгээд юу гэдэг юм, бүх юм сайн сайхан юм болчихно гэж ойлговол тэрэн шиг эндүүрэл байхгүй шүү. Энэ бол төрийн зардлыг асар их өндөрсгөж байгаа. Аймаг бүрт байгуулагдсан, дүүрэг болгонд байгуулагдсан агентлагууд чинь маргааш нь маш гоё байшин, 7 давхар байшин нэхээд, хэд хэдэн жип машин нэхээд л тэгээд зардал нь өсөөд, хийсэн ажил нь бодлогоосоо хөндийрөөд, айхтар эрх мэдэлтэй хүмүүс дүр эсгэнэ гэдэг шиг дүр эсгээд тэнд шударга мэргэжлийн хүмүүс цугларчихна гэж ойлгохгүй л байна. Энэ бол төсвийн зардалд маш их үрэлгэн хандаж байгаа нэг хэлбэр шүү. Тийм учраас үүнийг би яам дундын юмыг нэгтгэсэн мэргэжлийн тендерийн агентлагтай байна гэж ойлгосон. Одоо болохоор босоо тогтолцоотой аймаг бүрт байгуулна гээд. Бид чинь аймгийнх нь эрх мэдэлд, хэрвээ орон нутагт шалгаруулах шаардлагатай байгаа бол тэнд олон байшин дүүрэн хүмүүс байгаа шүү дээ. Тамгын газар гээд. Тэр хүмүүс чинь юу хийх юм бэ? Тийм учраас энэ далайлтаар хэрэгжих боломжгүй. Энэ тогтоолд өөрчлөлт орвол тэртэй тэргүй хэдхэн сарын дараа 2012 онд сонгуулийн дараа шинэ Засгийн газар байгуулагдах байх. Шинэ бүтэц орж ирэх байх. Тэр үедээ авч яривал яасан юм бэ?

Д.Дэмбэрэл: -Ж.Сүхбаатар гишүүн үгээ хэлье.

Ж.Сүхбаатар: -Баярлалаа. Гишүүдийн хэлээд байгаа юман дээр С.Баярцогт сайд аа, нюанс байгаа юм. Нэг талаас бид нар худалдан авах ажиллагааны газар байгуулна гэж хуульчлаагүй. Нөгөө талаас бид нар худалдан авах тэр газрыг хариуцсан төрийн захиргааны байгууллагатай байх тухай л ярьсан. Тухайн үеийн хуулийн төслийг хэлэлцэж, баталж байхад би юу гэж ойлгосон бэ гэхээр би ч гэсэн энэ үзлийг дэмждэг. Яамдууд дээр байдаг энэ функцүүдыг салгахыг дэмжсэн. Гэхдээ дэмжихдээ би Төрийн өмчийн хороо буюу Монгол Улсын Ерөнхий сайдын харьяанд байдаг Төрийн өмчийн хороо энэ үүргийг гүйцэтгэнэ гэж ойлгож дэмжсэн байхгүй юу.

Тэгэхээр одоо ямар асуудал гарч ирж байна вэ гэхээр Сангийн сайдын эрхлэх асуудлын хүрээний Засгийн газрын агентлагийн дарга гарч ирж байгаа юм. Сангийн сайдын үүрэг, оролцоотойгоор. Энэ тендерийн бүх юмыг тээж байгаа газар чинь олон зуун тэрбум төгрөгийн асуудлыг шийднэ. Тэр бол одоо Сангийн сайдын хувьд хуваарилалтын үүрэг гүйцэтгэж байна. Эргээд худалдан авах ажиллагааг зохион байгуулах ажлыг Сангийн сайд хүссэн ч, эс хүссэн ч хариуцах нь байна шүү дээ.

Хяналтын асуудалд Р.Гончигдорж гишүүн зөв ярьж байна. Сангийн яам бол хяналтаа хийнэ гэж. Зөв шүү дээ. Хяналтаа хийх ёстой. Тэгэхээр Төрийн өмчийн хороо маань хувьчлах чиг үүрэг нь багасчихаад бүртгэл, хяналтын чиг үүрэг рүү шилжчихсэн байхгүй юу. Төрийн өмчийн эд хөрөнгийн бүртгэл чиглэлд. Бусад улс, орнуудыг харахад Төрийн өмчийн хороо маягийн газар өөрөө худалдан авах ажиллагааны юмыг хийж болоод байгаа юм. 

Энэ асуудал дээр бодлогын сонголт юун дээр гарч ирж байна вэ гэхээр хууль тогтоогчид худалдан авах ажиллагааг хариуцсан тодорхой байгууллага байж яамдаа салгая гэдэг дээр санал нэгдсэн юм. Гэхдээ хэнээр хийлгэх вэ, хэн хариуцах вэ гэдэг нь энэ чинь тусдаа асуудал байсан. Засгийн газрын орж ирсэн асуудал бол Сангийн сайд “би хариуцъя, үүнийг Засгийн газар ингэж үзэж байгаа юм байна” гээд оруулж ирж байгаа дээр асуудал үүсээд байгаа юм. Миний бодлоор бол ямар ч тохиолдолд аль ч, хэнд нь байх хамаагүйгээр нэгэнт яамд хоорондын, салбар дундын чиг үүрэгтэйгээр бүх тендерийг хариуцаж байгаа бол энэ чинь яг удирдлагын онол, номлолоороо, та түрүүн Н.Ганбямба гишүүний мэдэхгүй байна гэж байна. Би тэгвэл нэг юмыг мэдчихье. Онол, номлолоороо бол томилгоо нь танаас хамааралгүй байх ёстой. Яамдын бусад хүмүүсээс. Тэгэхээр кабинетаар орж болохгүй болчихоод байгаа юм. Цаад утгаараа бол. Кабинетаар орно гэдэг чинь юу гэсэн үг вэ?

Эсвэл энэ чинь одоо байгаа сонголтоор харвал Төрийн өмчийн хороо гээд явчихна. Тэгэхээр мэдээж Засгийн газрын агентлагийн дарга учраас гээд явчихна. Гэхдээ Ерөнхий сайдын хүрээнд байдаг юм.

Зүй нь бол, яг энэ прокуремент хариуцсан, олон зуун тэрбум төгрөгийн асуудал хариуцсан ийм хүн бол салбарын сайдаас давчихсан асуудал хариуцаж байна шүү дээ. Төсвийн энэ асуудлыг. Энэ чинь салбарын асуудлаас дутахгүй, том асуудал хариуцаж байгаа нь Засгийн газрын нэг гишүүний дайтай харагдаж байгаа юм. Тэгэхээр томилгоо, удирдлага нь хаанаа, юундаа байх юм бэ гэдэг нь одоо тодорхой болоогүй байхад энэ асуудал орж ирж байна гэдэг бол, энэ дээр бодох ёстой асуудал энд тээглэчихээд байгаа юм.

Энэ дээр хариу өгөх ёстой. Та би хариуцах ёстой гэж хэлж байна. Сангийн яам энэ ажлыг агентлагаар гүйцэтгүүлээд хариуцна гэдэг чинь сайд л Засгийн газрын өмнө хариуцна, Ерөнхий сайд таны өмнөөс энэ худалдан авах ажиллагааг чинь хариуцна шүү дээ /бидний өмнө/. Энэ дээр чинь асуудал гараад байгаа учраас тал  талын юм байгаа. Би гэхдээ хэлэлцэх эсэх дээр шийдье. Гэхдээ хэлэлцэх эсэхийг шийдчихээд, энэ бол тийм амар юм биш. Хэлэлцэх эсэхийг шийдчихээд ажлын хэсэг гаргаад явцын дунд энэ асуудал дээр өөрчлөлт хийх бололцоотой эсэхийг судалж гаргах хэрэгтэй. Тэгэхгүй бол шууд унагаж болохгүй байна л даа. Энэ асуудлыг бид хуулиа хэрэгжүүлэхийн үүднээс. Тэгэхгүй бол, энэ чинь өөрөө энэ олон гишүүдийн асуугаад байгаа юм бас буруу биш байгаад байгаа юм. Тэгээд хууль тогтоогчид ч гэсэн зөв сонголт хийсэн л дээ. Яамдын. Би тэр функцыг дэмждэг. Яамдад байхын эсрэг байдаг. Гэхдээ нюанс байна.

Д.Дэмбэрэл: -Гишүүд үгээ хэллээ. Санал хураах боломж байна уу, үгүй юу. Наадах чинь санал хураавал явахгүй юм байна. Ирцээ бүрдүүлж байж санал хураая. Наадах чинь унахад бэлэн байна. Үдээс хойш Засгийн газрын цагаар юмаа ярьчихаад дараа нь үргэлжлүүлээд хоёр, гурван асуулт байна. Эхлээд санал хураагаад явъя.

Завсарлага.

Ерөнхий сайд инновацийн асуудлаар мэдээлэл хийнэ. Дараа нь энэ асуудлуудыг үргэлжилнэ. Энэ бол шийдэх ёстой асуудал, төсөвтэй холбоотой асуудал явж байна.

Н.Энхболд: -Өрөөндөө байгаа гишүүд хуралдаа ирье. Дараа нь хэлэлцэж байгаа асуудлуудаа үргэлжлүүлж хэлэлцэнэ. Санал хураана. Гишүүдийг бүгдийг нь танхимд ирж, хуралдаан эхлүүлэхийг урьж байна.

Гишүүдийн энэ өдрийн мэнд хүргэе. Намрын ээлжит чуулганы 11 дүгээр сарын 04-ний өдрийн үдээс хойшхи хуралдаан нээснийг мэдэгдье. 

Өнөөдрийн хуралдаанаар инновацийн үйл ажиллагааны явц, үр дүн сэдвээр Монгол Улсын Ерөнхий сайд С.Батболд мэдээлэл хийнэ. Мэдээлэл хийдэг сайд нар, холбогдох бусад албаны хүмүүс оролцож байгаа. Мэдээллийг 1 цаг 30 минутад багтааж хийнэ. Мэдээллийн дараа үдээс өмнө хуралдаанаар хэлэлцэж байсан асуудлуудаа үргэлжлүүлэн санал хураана. Тийм учраас гишүүдийг ирц сайтай байхыг хүсэж байна.

Ерөнхий сайдыг индэрт урья. Инновацийн үйл ажиллагааны явц, үр дүн сэдвээр мэдээлэл хийнэ.

С.Батболд: -Улсын Их Хурлын дэд дарга, эрхэм гишүүд ээ. Монгол Улсын Засгийн газраас мэдлэгийн эдийн засагт шилжих, инновацийн тогтолцоог бий болгох талаар авч хэрэгжүүлж байгаа арга хэмжээний талаар товч мэдээлэл  хийе. 

Манай улс хөдөө, аж ахуй, түүхий эдэд түшиглэсэн эдийн засгаасаа аж үйлдвэржилт, мэдлэгийн эдийн засагт шилжих зорилт тавин ажиллаж байна. Энэ бодлогын хүрээнд улс орны өрсөлдөх чадварыг дээшлүүлэх, эдийн засгийн төрлүүдийг нэмэгдүүлэх, үндэсний эдийн засаг, технологийн аюулгүй байдлыг хангахад чухал ач холбогдолтой өндөр технологийн аж үйлдвэрийн салбарт онцгой ач холбогдол өгч, тодорхой ажлуудыг хийж эхлүүлж байна.

Улсын Их Хурлаас баталсан Монгол Улсаас баталсан Монгол Улсын мянганы хөгжлийн зорилтод суурилсан үндэсний хөгжлийн цогц бодлогод "Мэдлэгт суурилсан эдийн засгийг бий болгох" зорилтыг дэвшүүлсэн. Энэ хүрээнд Монгол Улсад үндэсний инновацийн тогтолцоог хөгжүүлэх хөтөлбөрийг 2008 онд батлан хэрэгжүүлж байна. Мөн Улсын Их Хурлын 2010 оны 34 дүгээр тогтоолоор төрөөс өндөр технологийн аж үйлдвэрийн талаар баримтлах бодлогыг тодорхой болгосон. 

Төрөөс өндөр технологийн аж үйлдвэрийн талаар баримтлах бодлого нь Монгол Улсад тэргүүний дэвшилтэт технологид суурилсан өндөр технологийн аж үйлдвэрийн салбарыг хөгжүүлэх, аж үйлдвэрийн нийт бүтээгдэхүүнд өндөр технологийн бүтээгдэхүүний эзлэх хувийг нэмэгдүүлэх, тэдгээрийг дотоод, гадаадын зах зээлд борлуулах, эдийн засаг, эрх зүйн таатай нөхцөл бүрдүүлэхэд чухал ач холбогдолтой баримт бичиг болсон.

Засгийн газрын 2010 оны 173 дугаар тогтоолоор Монгол Улсын шинжлэх ухаан, технологийг 2010-2014 онд хөгжүүлэх тэргүүлэх чиглэл, цөм технологийн жагсаалтыг батлуулсан. Энэ арга хэмжээний хүрээнд тэргүүлэх чиглэл, цөм технологийн төслийг эрэлт хэрэгцээтэй, цаашид үйлдвэрлэлд хэрэглээ болгох боломжтой байхаар сонгон эхлүүлэх бэлтгэл ажлыг хийж байна. Төслийн үр дүн богино хугацаанд инновацийн бүтээгдэхүүний үйлдвэрлэлийг бий болгоход чиглэгдэнэ.

Дэлхийн эдийн засгийн форумаас гаргадаг өрсөлдөх чадварын судалгаагаар манай улс энэ жил 140 орноос дэлхийн 96-д орсон байгаа. Манай байрыг хойш татахад инновацийн тогтолцоотой холбоотой багц үзүүлэлт сөргөөр нөлөөлсөн. Тухайлбал, инноваци 102, технологийн бэлэн байдал 102 , бизнесийн боловсронгуй байдал 119, оюуны өмчийн хамгаалалт 136, боловсролын тогтолцооны чанар 132, шинжлэх ухааны байгууллагуудын чанар 110, судалгаа болон сургалтын үйлчилгээний боломж гэсэн үзүүлэлтээр 141 дүгээр байранд тус тус орсон байна. Харин Дэлхийн банкны хүрээлэнгийн судалгаагаар мэдлэгийн эдийн засгийн индексээр 2009 онд 140 орноос 78-д орсон. 

2010 оны байдлаар манай Улсын нийт экспортын 83.2%-ийг технологийн боловсруулалт хийгээгүй түүхий эд, технологийн агууламжгүй бүтээгдэхүүн, 15.1 хувийг хагас боловсруулсан болон нам агууламжтай бүтээгдэхүүн, 0,8 хувийг, дундаж өндөр технологийн бүтээгдэхүүн, 0,88 хувийг дундаж нам технологит бүтээгдэхүүн, дөнгөж 0,02 хувийг өндөр технологийн бүтээгдэхүүн эзэлж байна.  

Өнөөдөр манай улсад өндөр технологи, инновацийн салбарт 10 гаруй их сургууль, эрдэм шинжилгээний хүрээлэн, сургалт, судалгааны ажил эрхэлж байгаа. Судалгааны ажлыг дэмжих, үр дүнг инноваци болгох зорилгоор залуу судлаачдын тэтгэлгийг 2005 оноос докторын дараах инновацийн судалгааны тэтгэлгийг 2010 оноос жил бүр олгож эхэллээ. Өнгөрсөн хугацаанд улсын төсвийн хөрөнгө оруулалтаар шинжлэх ухааны академийн технологийн энкубатор, Шинжлэх ухаан, технологийн их сургуулийн хүнсний технологийн энкубатор зэрэг 10 гаруй энкубатор технологи дамжуулах төвийг тоног төхөөрөмжөөр тоноглож үйл ажиллагааг нь эхлүүлэн цөөн тоогоор бүтээгдэхүүн үйлдвэрлэн түгээж байна. 

Засгийн газраас баталсан дэвшилтэт технологийг хөгжүүлэх дэд хөтөлбөрийн хүрээнд био технологийн 20, нано технологийн 10 орчим төслийг хэрэгжүүлж, тэдгээрт 1,2 тэрбум төгрөг зарцуулж байна. Өндөр технологийн сургалт, судалгаа, эрдэм шинжилгээний ажлыг үйлдвэрлэлд нэвтрүүлэх талаар ч тодорхой арга хэмжээ авч эхэлж байна.

Төр, хувийн хэвшлийн түншлэлийг дэмжих, хувийн хэвшилтэй хамтарсан инновацийн төслийг хэрэгжүүлэх зорилгоор Боловсрол, соёл, шинжлэх ухааны яам, Монголын Үндэсний худалдаа, аж үйлдвэрийн танхимтай хамтран ажиллах санамж бичгийг байгуулан ажиллаж байна.

Одоогийн байдлаар хэрэгжиж байгаа инновацийн 37 төслийн 8-ыг нь хувийн хэвшлийн эрдэм шинжилгээний байгууллага хэрэгжүүлж байгаа. Тэдний судалгаа, боловсруулалтын ажлыг дэмжих зорилгоор сүүлийн 3 жилд 1 тэрбум гаруй төгрөгийн санхүүжилт олгосон. Үүний үр дүнд цөөнгүй шинэ бүтээгдэхүүн зах зээлд нэвтэрч эхэлж байна. Тухайлбал, Монхимо ХХК тамидин, санитол ариутгал халдваргүйжүүлэлтийн бодис үйлдвэрлэн зах зээлд байр сууриа олсноос гадна энэ жилээс адууны ясаар нано кальци үйлдвэрлэн БНСУ-д экспортлож эхэллээ. Мөн Биокомбинат, Монос, Шинэ эхлэл, Мон Энзим, зэрэг компаниуд өндөр технологийн үйлдвэр, бизнесийн үйлдвэрлэл, бизнесийн үйл ажиллагааг эрхлэх явуулж, эдгээрээс зарим нь бүтээгдэхүүнээ олон улсын зах зээл дээр гаргаж эхэллээ.

Инновацийн төсөл, зэхэц ажилд  сүүлийн 3 жилд 3 тэрбум 871,0 сая төгрөгийг зарцуулсан нь нийт эрдэм шинжилгээ, туршилт, зохион бүтээх ажлын зардлын 28  хувийг эзэлж байна. Инновацийн төслийг 2009 оноос эхлэн нээлттэй зарлаж, нийт 2 тэрбум 941,3 сая төгрөгийн санхүүжилт бүхий 37 төсөл хэрэгжүүлж байна.  Эдгээр төслийн үр дүнд 40 технологи, 20 гаруй жишиг үйлдвэр, цех бий болж харьцангуй богино хугацаанд үр дүнгээ өгч эхэлж байна. Тухайлбал, уламжлалт нийлмэл жорын найрлагад суурилсан биологийн идэвхт 21 нэрийн бэлдмэлийн эмнэл зүй, стандарт, технологийг нэвтрүүлэх" төслийн хүрээнд 11 төрлийн эм болон биологийн идэвхит бэлдмэлийг үйлдвэрлэж, 2011 оны 9-р сарын байдлаар Польш, ОХУ-д 40 гаруй мянган ам.долларын экспорт хийжээ. 


Малчдын амьжиргааны эх үүсвэр болсон мал сүргийн чанарыг сайжруулах, инновацийн төслийг Архангай, Булган, Өвөрхангай аймгуудад хэрэгжүүлж эхлүүллээ. Хөнгөн үйлдвэрийн судалгаа, хөгжлийн хүрээлэнгийн гүйцэтгэсэн барилгын дулаалгын хонины ноосон материал үйлдвэрлэх жишиг үйлдвэр энэ оны 9 дүгээр сард ашиглалтад орж бүтээгдэхүүнээ зах зээлд нийлүүлж эхэлж байна. Ашиглах боломж муутай 3 дугаар зэргийн ноосоор барилгын дулаалгын материал үйлдвэрлэх технологийг монгол эрдэмтэд хийлээ. Дулаалгын ноосон материалыг барилгын зах зээлд эрэлт ихтэй, импортыг орлосон, экспортын чиг баримжаатай инновацийн бүтээгдэхүүн юм.

Эрдэмтдийн олон жилийн хөдөлмөрөөр бий болсон Дархан 144, Дархан 34 буудайн шилмэл сортыг 2011 онд санхүүжилтээр дэмжин тариалалт хийлгэн 360 тн-ыг хураан авч, 250 тн-ийг үрийн нөөцөд хадгалсан бөгөөд 2012 оны тариалалтаас  Дархан 144 сортын үр нөөцөд их хэмжээгээр бэлтгэгдэх боломж бий боллоо.Эрүүл мэндийн яам, Боловсрол, соёл, шинжлэх ухааны яамны түншлэлээр "Монос" группийн Эм судлалын хүрээлэнгийн хэрэгжүүлж буй "Хавдрын эсрэг үйлдэл бүхий Эллипин шинэ эмийн бэлдмэлийг үйлдвэрлэл болон эмчилгээнд нэвтрүүлэх" төслийн хүрээнд клиникийн 1-р шатны туршилт хийгдэж байна. ЭМШУИС-д "Үүдэл эсийн эмчилгээ" инновацийн төсөл нь 2-р төрлийн чихрийн шижинг биотехнологийн аргаар өсгөвөрлөн хүний үүдэл эсээр эмчлэх технологийг туршин нэвтрүүлж байна.  Үүдэл эсийн судалгаа, эмчилгээ нь дэлхийн өндөр хөгжилтэй цөөн оронд бий болж буй дэвшилтэт технологи юм.  Ингэснээр чихрийн шижин өвчнийг эмийн бус аргаар эх орондоо эмчлүүлэх нөхцөл боломж бүрдэнэ.


Байгалийн голомтод халдварт өвчин судлалын үндэсний төвд Тарваган тахал, хуурмаг сүрьеэгийн үүсгэгчийг оношлох нян залгиур хуурайшуулах судалгаа" инновацийн төсөл 2011оноос хэрэгжиж эхэллээ. Нутгийн омгийн тарваган тахлын нян залгиурыг  импортын бүтээгдэхүүнээр орлуулах боломжгүй тул энэ ажил стратегийн ач холбогдолтой юм.


Техник технологийн салбарт шинэ төрлийн санах ой, зай цэнэгийн систем бүхий 240 мян.төг. өртөгтэй зөөврийн компьютер болон бусад багаж хэрэгслийг зах зээлд нийлүүлэх зорилгоор ШУТИС-д "Чипэд суурилсан компьютерийн процессорын технологийг өргөн хэрэглээний үйлдвэрлэлд нэвтрүүлэх нь" төслийг хэрэгжүүлж байна. Ургамал, газар тариалангийн сургалт, эрдэм шинжилгээний хүрээлэн, Мал аж ахуйн эрдэм шинжилгээний хүрээлэнгээс хэрэгжүүлж буй "Тэжээлийн жишиг үйлдвэрлэлийн цогц шийдэл" төслийн үр дүнд өндөр уулын бүсэд жилд 80.0 -100.0 тонн багсармал холимог тэжээл бэлтгэх тэжээлийн  загвар цех 2-ыг байгуулав.

Монгол Улсад үндэсний инновацийн тогтолцоог хөгжүүлэх хөтөлбөрт туссан зорилтот арга хэмжээг бүрэн хэрэгжүүлэхэд төрийн болон хувийн хэвшлийн санхүүжилтээр бий болсон мэдлэг, технологийг эдийн засгийн эргэлтэд оруулан ашиглах, эдийн засаг, санхүүгийн олон төрлийн арга хэрэгслээр дэмжих механизм, эрх зүйн зохицуулалт тодорхой бус байгаа нь хөтөлбөрийн хэрэгжилтэд бас бэрхшээл учруулж байгаа юм. Тиймээс Засгийн газраас Инновацийн тухай хуулийн төслийг боловсруулж, Засгийн газрын хуралдаанаар хэлэлцэн дэмжиж, Улсын Их Хуралд өргөн барьсан. 

Энэхүү хуулийн төслийг Улсын Их Хурлын зарим гишүүдийн санаачлан боловсруулсан Технологийн инновацийн үйл ажиллагааг дэмжих тухай хуулийн төсөлтэй нэгтгэн Улсын Их Хурлын холбогдох Байнгын хороогоор хэлэлцүүлэхэд бэлэн болж байна. Энэ хуулийн төсөл батлагдсанаар инновацийн үйл ажиллагааны зарчим, удирдлага, зохион байгуулалт, санхүүжилт болон төрийн дэмжлэг эрх зүйн үндсийг тогтоохтой холбогдсон харилцааг зохицуулах эрх зүйн механизм бүрдэнэ. Улмаар үндэсний инновацийн тогтолцоог бий болоход чухал алхам болно гэж үзэж байна. Ингэснээр улс орны эдийн засаг, шинжлэх ухаан, үйлдвэрлэлийн салбарт дараах эерэг үр дагавруудыг авчирна.

Мэдлэг, технологийг эдийн засгийн эргэлтэд оруулж бий болсон орлогоос эрдэм шинжилгээний ажилд хөрөнгө оруулалт хийнэ. Үйлдвэрлэл, үйлчилгээнд дэвшилтэт технологийг нэвтрүүлж, эдийн засгийг инновацийн чиг баримжаатай хөгжүүлнэ. Шинжлэх ухаан, технологи, аж үйлдвэрийн салбарын харилцан уялдаатай, нэгдсэн бодлоготойгоор хөгжүүлэх эрх зүйн орчин бүрдэнэ. Шинэ бүтээгдэхүүн, үйлчилгээ зах зээлд гарч, улс орны өрсөлдөх чадвар нэмэгдэнэ. 

Монгол Улсын эдийн засаг, нийгмийн 2010 онд хөгжүүлэх үндсэн чиглэлд өндөр технологийг дэмжих хөрөнгийн санг төрийн дэмжлэгтэйгээр байгуулах зорилтыг тусгаж, 2010 оны улсын төсвийн хөрөнгө оруулалтад 1 тэрбум төгрөгийг өндөр технологийн аж үйлдвэрийг хөгжүүлэх зорилгоор Монгол Улсын Ерөнхий сайдын багцад Үндэсний хөгжил, шинэтгэлийн хорооны нэр дээр батлагдсан боловч дээрх зорилгоор хөрөнгийг захиран зарцуулах эрх зүйн орчин тодорхой бус байгаагаас хэрэгжилтийг зохион байгуулах боломж бүрдээгүй.

Үүнтэй уялдуулан цаашид төрөөс технологийн аж үйлдвэрийг хөгжүүлэх, өндөр технологийн компаниудыг санхүүгийн аргаар дэмжих тогтолцоог тодорхой болгох. Энэ чиглэлээр холбогдох хууль эрх зүйг боловсронгуй болгох, интитуцийн тогтолцоог бүрдүүлэх зайлшгүй шаардлага байна.

Монгол Улсад өндөр технологи, инновацийн судалгаа, туршилт үйлдвэрлэл, үйлчилгээг олон эх үүсвэрээр санхүүжүүлэх хөрөнгө оруулалт хийх үйл ажиллагааг дангаар болон бусад хуулийн этгээдтэй хамтран оролцох, төрийн төлөөллийг зохих хууль тогтоомжийн дагуу хэрэгжүүлэх үүрэг бүхий өндөр технологи, инновацийн хөрөнгө оруулалтын корпорацийг байгуулан ажиллуулахаар санал боловсруулж байна.

Энэхүү байгууллага нь эдийн засгийн онцгой ач холбогдолтой, өндөр технологийн үйлдвэрлэлийн төслүүдийг санхүүжүүлэх, хөрөнгө босгох, хэрэгжүүлэх чиглэлээр үйл ажиллагаа явуулах юм. Манай Засгийн газар технологийн инновацийг хөгжүүлэх, нийгмийн болон төрийн үйлчилгээний инновацийн талаар тодорхой арга хэмжээ авна. Мөн хүүхэд, залуучуудын инженер, технологийн сэтгэлгээг сайжруулах зорилгоор зохион бүтээх төв, шинжлэх ухааны музей байгуулах, төрийн өмчийн зарим их сургуулийг сургалтад суурилсан өнөөгийн тогтолцооноос судалгаа, инновацийн их сургууль болгож өргөжүүлэх, инновацийн судалгааны нэгдсэн лаборатори байгуулахад анхаарч ажиллах болно.

Улсын Их Хурлын эрхэм гишүүд ээ. Үндэсний инновацийн тогтолцоог бүрдүүлэн хөгжүүлэх ажил эхлэлийн шатандаа байна. Хөтөлбөрийн хэрэгжилт хөрөнгө, санхүүгийн байдлаас үүдэн зорилтод үр дүндээ хүрэхгүй удааширч байгаад бид анхаарлаа хандуулах шаардлагатай болж байна.

Ойрын ирээдүйд олон улсын хөгжлийн жишгээр инновацийн санхүүгийн тогтолцоо, дэд бүтцийг тэргүүний орнуудын жишгээр хөгжүүлэх шинжлэх ухааны парк хэлбэрээр байгуулах асуудлыг судалж, зах зээлийн эрэлтэд нийцсэн инновацийн бүтээгдэхүүний үйлдвэрлэл, үйлчилгээг нэмэгдүүлэхэд үйл ажиллагаагаа чиглүүлэн ажиллуулна.

Улсын Их Хурлын эрхэм гишүүд та бүгдийг Инновацийн тухай хуулийн төслийг Улсын Их Хурлын намрын чуулганаар хэлэлцэн батлах, мөн инновацийн болон өндөр технологийн аж үйлдвэрийг хөгжүүлэх үйл ажиллагаатай холбогдсон санхүүжилтийн асуудалд анхаарч өгнө үү гэж хүсэж байна. Анхаарал хандуулсанд баярлалаа.

Н.Энхболд: -Ерөнхий сайдад баярлалаа. Энэ мэдээлэлд оролцож байгаа хүмүүсийг танилцуулъя. Ерөнхий сайдын ахлах зөвлөх Б.Долгор, Хүнс, хөдөө аж ахуй, хөнгөн үйлдвэрийн дэд сайд Ж.Сауле, Боловсрол, соёл, шинжлэх ухааны сайд Ё.Отгонбаяр, Боловсрол, соёл, шинжлэх ухааны яамны Төрийн нарийн бичгийн дарга Д.Далайжаргал, Шинжлэх ухаан, технологийн газрын дарга Ө.Сүхбаатар, Үндэсний хөгжил шинэтгэлийн хорооны дарга Ч.Хашчулуун, мөн хорооны Шинэтгэлийн бодлогын газрын дарга Б.Ганбат, Шинжлэх ухаан технологийн сангийн захирал Т.Ган-Эрдэнэ, Шинжлэх ухааны академийн эрдэмтэн, нарийн бичгийн дарга Т.Ганбаатар /Академиас хүн байна уу? Ийм асуудал ярьж байдаг, Академиас хүн байдаггүй. Уг нь хэлсэн байх ёстой доо/. Ийм хүмүүс өнөөдөр оролцож байна.

Дэгээ дахиад сануулъя. 1 цаг 30 минутад багтааж мэдээллийг сонсох ёстой. Ерөнхий сайдын илтгэл түрүүн бичгээр ирүүлсэн тайлантай холбогдуулан үг хэлэх, асуулт асуух гишүүд нэрээ өгье. Дэгээр хамт явна.

Г.Баярсайхан, Ц.Цэнгэл, Н.Ганбямба, Батсуурь, Д.Тэрбишдагва, Р.Гончигдорж.

Г.Баярсайхан гишүүн үг хэлж, асуулт асуух ажилдаа оръё.

Г.Баярсайхан: -Ерөнхий сайдаас дараах асуулт байна. Инноваци, өндөр технологи нэвтрүүлэх, судалгаа, эрдэм шинжилгээний ажлыг гүнзгийрүүлэн судлах зайлшгүй чухал асуудал.

Энэ дээр нэг зүйл тодруулж асуух байна. Сүүлийн 3 жилд судалгаа, эрдэм шинжилгээний ажилд 1 тэрбум гаруй төгрөгийн хувийн компаниудад санхүүжилт хийсэн байна л даа. Монхими, Шинэ эхлэл, Монос гээд. Тэгээд гарсан бүтээгдэхүүн нь тамидин, санитол гэсэн ариутгалыг халдваргүйжүүлэлтийн бодис гэж байна. Энэ бол яавч би өндөр технологи гэж хэлмээргүй байгаа юм. Зүгээр л халдваргүйжүүлэлтийн бодис шүү дээ. Энд ямар олон тэрбум төгрөгийн судалгаа хийдэг байнаа?

Ер нь шинжлэх ухаан, технологийн санхүүжилт дээр жилээс жилд асар их хэмжээний хөрөнгө зарцуулж байгаа, өсгөж байгаа. Тэгээд Шинжлэх ухааны академийн хийж байгаа зарим судалгааг би анзаарч харсан байгаа л даа. Монгол Улс нүүрсээ бараг хагас зуун жил судалж байна шүү дээ, 40 гаруй жил. Шинжлэх ухааны акадмеийн Химийн хүрээлэн гэж байсан. Багшийн дээд сургууль, олон судалгааны байгууллага дээр нүүрсний химийг судлаад, аль хэдийн нээдгээ нээгээд бүх зүйл тодорхой болчихсон. Одоо дахиад нүүрс дээр ямар судалгаа хийх гээд байдаг юм бэ? Энэ чинь интернэт рүү ороход байж байгаа шүү дээ. Олон жилийн хийсэн судалгаануудаа дахиж давтаад яваад байх шаардлага байдаг юмуу?

Н.Энхболд: -Ерөнхий сайд хариулъя. Өөр нэмж хариулах хүн байвал бэлдэж байгаарай. Хэнээс эхлэх вэ?

Ё.Отгонбаяр: -Г.Баярсайхан гишүүний асуултад хариулъя. Эрдэм шинжилгээ, судалгааны ажлын үр өгөөжийг нэмэгдүүлэх, энд бодит амьдрал, үйлдвэрлэлд нэвтрүүлэх тал дээр сүүлийн жилүүдэд нэлээн анхаарч байгаа. Яг таны жишээ татаж байгаа ариутгалын бодис, тамидин, санитол зэрэг бол инновацийн төслийн хүрээнд санхүүжигдэж байгаа. Инновацийн төслийн хүрээнд заавал өндөр технологийн гэсэн ангиллаар санхүүждэггүй. Үйлдвэрлэлд нэвтрэх боломжтой, импорт орлох, экспортлох боломжтой бүтээгдэхүүний санхүүжүүлэх журмаар явдаг. Санитол бол хоёр жилийн өмнө манайд дэлгэрсэн гахайн томууны үед ерөнхий боловсролын сургуулиудад нийлүүлэгдэж, урьдчилан сэргийлэх арга хэмжээнд нэлээн тодорхой үүрэг гүйцэтгэсэн.

Монхими нэгдэлтэй хамтран санхүүжүүлсэн төслүүдийн дотор өндөр технологийн гэж нэрлэгдэж байгаа нь адууны ясаар нано кальци үйлдвэрлэж эхэлсэн байгаа. Энэ үйлдвэрлэсэн нано кальцыг БНСУ-д экспортлох ажил эхэлсэн байгаа гэдгийг хэлье. Шинжлэх ухааны төслүүдийн үр өгөөжийг сайжруулах, давхардлыг арилгах, өмнөх судалгааны ажилтай давхардуулахгүй байх чиглэл дээр арга хэмжээ авч байгаа гэдгийг зориуд хэлье.

Нүүрсний судал дээр манай дээр хийгдэж байгаа судалгаанууд байгаа. Ялангуяа нүүрсээр түлш хийх. Одоо хийгдэж байгаа төсөл нь нүүрснээс түлш гаргах, нүүрсийг газжуулах технологийг Монгол орны нүүрсний ордын нөхцөлд тохируулан хэрэглэх энэ ажил дээр шинжилгээ, судалгаа хийлгэж байгаа.

Н.Энхболд: -Өөр нэмж хариулах зүйл байна уу? Ц.Цэнгэл гишүүн бэлдэж байгаарай.

Д.Тэрбишдагва гишүүний урилгаар Сонгинохайрхан дүүргийн 4 дүгээр хорооны иргэд өнөөдөр төрийн ордон, Улсын Их Хурлын чуулганы үйл ажиллагаатай танилцаж байна. Та бүхэнд гишүүдийнхээ нэрийн өмнөөс аз жаргал, сайн сайхныг хүсэн ерөөе /алга ташив/.

Ц.Цэнгэл гишүүн.

Ц.Цэнгэл: -Баярлалаа. Өөрийн үндэсний технологи бий болгох, инновацийн эрдэм шинжилгээний олон төсөл, арга хэмжээнүүдийг бий болгоход чухал. Энэ бол тодорхой хэмжээний хөрөнгө мөнгө тавьж байгаа нь сайн хэрэг. Хуучин бол ер нь эрдэм шинжилгээний байгууллага, их, дээд сургуулиудын томоохон дорвитой бүтээлүүдийг үнэлж, цэгнэж чаддаггүй ихээхэн алдаа байсан. Энэ бол тодорхой хэмжээний алхам байна гэж үзэж байгаа юм.

Эрдэм шинжилгээний байгууллагын хийсэн ажлуудыг ер нь яам, салбарын яамд тодорхой хэмжээгээр жил болгон авч үзэж амьдралд хэрэгжих энэ тал дээр ерөөсөө ажил болгодоггүй. Олон чухал төслүүд дарагдаад л байдаг, үйлдвэрлэлд нэвтрэх юм байдаггүй. Үүнийг үйлдвэрлэлд нэвтрүүлэх хэрэгтэй байх юм. Ялангуяа бид нар жижиг, дунд үйлдвэрлэлд асар их мөнгө тавьж эхэллээ шүү дээ. Энэ жил гэхэд 100 тэрбум төгрөгөөр, ирэх жилд 2012 онд нэлээн олон тэрбум төгрөг тавигдлаа. Жижиг, дунд үйлдвэрлэлийг юу гэж үзэж байна вэ гэхээр өнөөдөр  улс тодорхой хэмжээний үйлдвэрлэл, үйлчилгээ байгуулж чадахгүй байна. 

Харин төслөө бичсэн айл, өрх, албан байгууллага, аж ахуйн нэгжүүд энэ жижиг, дунд үйлдвэрлэлийнхээ хэмжээгээр тодорхой хэмжээний ажлын байр нэмэгдүүл гэж үзээд байгаа юм. Гэтэл энд бас төрөөс тодорхой хэмжээний арга хэмжээ авч, инновацийн төслийн боломжийг, ялангуяа Монгол орны нийт бүсчилсэн онцлогийг харгалзаад энэ нутаг дэвсгэр дээр байгуулчих боломжийн үйлдвэрлэлүүдийг төр барьж өгөөд, тодорхой хувийн хэвшил, түншлэлийн хүрээнд нь ажиллуулаад ингээд гаргахад ямар бодлого байна вэ? Ингэхгүй бол бид нар баахан мөнгө гаргаж хаяад байдаг. Үйлдвэрлэл дээр нэвтэрсэн юм байхгүй, үйлдвэрлэл ч бий болсон юм байхгүй. Энэ үр дүн нь ерөөсөө харагдахгүй байгаа юм. Үүнийг тодорхой болгох тал дээр, манай эрдэм шинжилгээний олон ялангуяа, хөдөө аж ахуйн түүхий эд дээр бий болсон ийм үйлдвэрлэлийг бий болгох боломжтой байх юм.

Үүнийг ялангуяа бүсчилсэн хөгжлөөр дөрвөн бүсэд, тодорхой, тодорхой хэмжээний ийм үйлдвэрлэл барих боломж байна уу? Нүүрсний чиглэлээр байдаг л гарчихсан, бараг 70, 80-аад онд гарчихсан л технологиуд байгаа шүү дээ. Энэ технологиудыг Монголын хөрсөн дээр бий болгох гэдэг нь арай жаахан шинэлэг байх. Бусад эрдэм шинжилгээний хувьд байдаг л ийм арга хэмжээнүүд шүү дээ. Ялангуяа нар, салхины нано технологийн бусад хэлбэрүүдээр тодорхой үйлдвэрлэлийг жижиг, дунд үйлдвэрлэлд гарч байгаа хөрөнгөтэйгөө холбогдуулж ямар арга хэмжээ авах вэ? Үүнийг хийхгүй бол, ярьсаар байтал бид нар ямар ч үйлдвэрлэлгүй, тэгээд хий мөнгө цацсан, үр дүн нь харагдахгүй байна шүү гэдгээ л хэлмээр байна.

Н.Энхболд: -Ё.Отгонбаяр сайд хариулъя.

Ё.Отгонбаяр: -Ц.Цэнгэл гишүүний асуултад хариулъя. Ер нь эрдэм шинжилгээ, судалгааны асуудлыг үйлдвэрлэлд нэвтрүүлэх тал дээр сүүлийн жилүүдэд нэлээн арга хэмжээ авч байгаа. Энэ тал дээр дутагдалтай байсан гэдэг эрхэм гишүүний шүүмжлэлтэй санал нэгтэй байна. Харин сүүлийн жилүүдэд авч байгаа арга хэмжээний үр дүнд тодорхой, тодорхой технологиуд үйлдвэрлэлд нэвтрэх ажлууд хийгдэж байна. Жишээлэхэд, Ерөнхий сайдын мэдээлэлд орсон барилгын дулаалгын хонины ноосон материал үйлдвэрлэх жишиг үйлдвэр бол үндсэндээ хаягдаж байгаа гуравдугаар ноосыг ашиглаж барилгын дулаалгын материал үйлдвэрлээд зах зээлд нийлүүлээд эхэлчихсэн байгаа. Гэрээ, хэлцэл нь хийгдээд.

Дархан 144 сортын үр бол манай эрдэмтдийн судалгааны үр дүнгээр бий болчихоод 1990-ээд оны үед явагдсан хувьчлалын дүнгээр явагдсан энэ эрдэм шинжилгээ, судалгааны байгууллагуудын полигон, талбайнуудыг хувьчилсантай холбогдуулан үрийн нөөцийн 10 тонноос хэтэрдэггүй байсан. Үүнийг энэ оноос санхүүжилтээр дэмжиж зориуд тариалалт хийлгээд, анх удаа улсын үрийн нөөцөд 250 тонн шинэ үрийн нөөц бий болгож өгч байгаа. Одоо санхүүжигдээд хэрэгжсэн юман дотор тэжээлийн жишиг үйлдвэрийн цогц шийдэл гэсэн төсөл, талбай услах энгийн төсөл, өвс, хадлангийн машины жижиг үйлдвэр, жижиг оврын трактор угсрах гэх мэтийн ийм хөдөө аж ахуйн ач холбогдолтой ийм төслүүд санхүүжигдэж байгаа. Энэ үйлдвэрлэлд нэвтрэхээр санхүүжигдэж байгаа төслүүдийн далайц, хэм хэмжээ бидний санасан хэмжээнд хүрэхгүй байгаа гэдэг шүүмжлэлийг хүлээж авч байна.

Н.Энхболд: -Ц.Цэнгэл гишүүн тодруулъя.

Ц.Цэнгэл: -Ингэж хэлээд байгаа юм л даа. Санал болгохоос. Жижиг, дунд үйлдвэрлэлийн тодорхой хэмжээний хөрөнгийг жишээлбэл, дулаалгын материал ч гэдэг юмуу, бид нар заавал Улаанбаатарт төвлөрүүлээд юмыг шийдээд байх хэрэггүй байна шүү дээ. Бүсчилсэн хөгжлийн байдлаар Хүнс, хөдөө аж ахуйн яамтай, мэргэжлийн яамдтай ийм үйлдвэрлэлийг бий болгооч ээ. Хэн бий болгох юм бэ? Засгийн газар бий болгоно шүү дээ. Энэ дээр дорвитой арга хэмжээ аваад өгөөч ээ гэж хэлж байгаа юм.

Н.Энхболд: -Ё.Отгонбаяр сайд нэмж хариулах уу?

Ё.Отгонбаяр: -Би Ц.Цэнгэл гишүүний саналыг аваад бид нар Хүнс, хөдөө аж ахуйн яам, бусад яамдтайгаа харилцан ярилцъя. Энэ чиглэлээр юу хийж болох вэ гэдэг дээр.

Н.Ганбямба: -Инновацийн талаар Засгийн газар санаачилгатай, идэвхтэй ажиллаж байгаад талархлаа илэрхийлье. Ерөнхийдөө түүхий эдэд түшиглэсэн эдийн засгаас бид хөгжье гэвэл боловсруулах салбар, технологио дэмжихээс өөр арга байхгүй. Үүний гол механизм бол инновацийн тогтолцоо болох ёстой. Тэгэхээр бид яагаад хөгжихгүй, түүхий эдээрээ яваад байсан бэ гэхээр яг нарийндаа үндсэн шалтгаан бол тогтолцоонд байгаа юм. Хэн нэгэн хүнд биш, хэн нэгэн албан тушаалтанд биш, энэ тогтолцоо маань маш хүнд явж ирсэн. Одоо хувь, хувьсгалынхаар нь ялгасан зүйл байгаа юм.

Монгол Улсын Их сургуулийн доктор, профессорууд технологи гаргавал үйлдвэрлэлд нэвтрүүлж болохгүй гэсэн эрх зүйн орчинтой байгаа шүү дээ. ШУТИС-ийн профессорууд технологи гаргавал бизнес хийж болохгүй, инноваци хийж болохгүй л гэсэн ийм тогтолцоогоор явж ирсэн учраас өнөөдөр Монголд бид өргөн хэрэглээнийхээ барааны 80 хувийг гадаадаас авдаг, хүнсний 70 хувийг гаднаас авдаг. Ийм болтлоо ийм байдалд орчихсон байгаа юм. Тийм учраас одоо эндээс гарах гол гарц бол мэдлэгийн эдийн засагт шилжих гол гарч бол яах аргагүй инновацийн тогтолцоо. Энэ дотор хамгийн гол юм бол санхүүжилт байгаа юм. Санхүүжилтийн тийм бүтцийг бий болгож байж энэ технологи дэмжигдэх байх гэж бодож байгаа юм. Гадаадад бол капиталын сангууд байдаг. Манайд бол инновацийн ийм төрлийн сан болж байж, үүний эх үүсвэр бол цаашдаа мэдээж уул уурхай өргөсөж байна. Уул уурхайгаас орох орлого, мөн гадныхан ийм бүтэц, ийм тогтолцоотой болчихвол дэмжих байх гэж найдаж байгаа юм. Гадаадын дэмжлэг, эх үүсвэрүүд ч ирэхийг үгүйсгэх аргагүй.

Тийм учраас хамгийн гол нь санхүүгийн ийм бүтэцтэй болж авах нь нэн тулгамдсан асуудал байх гэж бодож байгаа. Одоо бид Инновацийн хууль батлагдсан ч гэсэн төсөв хэлэлцэгдэж байгаа. Гэхдээ Михалд бодол байгаа гэдэг шиг Сангийн сайдад бас нөөц вариант байгаа байх. Ямар ч гэсэн инновацийн тогтолцоо, эрх зүйн орчин бий болчихвол үүний эх үүсвэр бас гарах байх гэж найдаж байгаа юм.

Ингээд явбал манай Монголд үндсэндээ технологиуд бий болчихсон байдаг. Гадаадад байгаа монголчууд маань, бас Засгийн газрын Зөгийн үүр хөтөлбөрийн хүрээнд гадаадад байгаа монголчуудыг зохион байгуулалтад оруулж байгаа. Тэднээс наашаа ноу-хау дамжуулах, технологи дамжуулах сайхан боломж бүрдчихсэн байгаа. Яг нарийндаа бол ийм, ийм сайхан эхлэлүүд бол, ганцхан санхүүжилтийн тогтолцоо, эрх зүйн орчин бий болгох, инновацийн тогтолцоотой холбоотойгоор ерөнхийдөө цаашдаа амжилтад хүрэх үү, үгүй юу гэдэг бүх юм эндээс шалтгаалах болчихоод байгаа. Тийм учраас бид нэн яаралтай шийдэх юм бол эрх зүйн орчингоо гаргаад, энд чөдөр тушаа болж байгаа хуучин эрх зүйн олон актуудыг хүчингүй болгохоос авахуулаад, аль болохоор улсын эрх ашиг, зах зээлийн эрэлт хэрэгцээтэй тийм технологи л гарч ирвэл хувь, хувьсгалынх нь хамаа байхгүй дэмждэг ийм орчин, ийм механизм бий болчихвол үнэхээр Монгол Улс хөгжихөд тун ойрхон байгаа. Тийм учраас Засгийн газрын энэ санаачилгад талархлаа илэрхийлж байна.

Н.Энхболд: -Ч.Хашчулуун дарга энэ дээр хэлэх юу байна вэ? Бүтцийг боловсронгуй болгох тал дээр. Санал юм даа. Гэхдээ бас нэгэнт ярилцаж байгаа дээр яриад авбал. Цогцоор нь шийдэж авахгүй бол энэ чинь ганцхан яамны асуудал биш л дээ. Товчхон хариулъя. Дараа нь С.Баярцогт сайд бэлдэж байгаарай.

Ч.Хашчулуун: -Н.Ганбямба гишүүний асуултад хариулахад бид нар санал нэг байгаа. Ер нь тогтолцоо үүсгэнэ гэдэг маань улсын хэмжээнд инноваци үйл ажиллагааг дэмжсэн, санхүүжүүлсэн, дээр нь эрдэмтдийн бүтээлийг практикт нэвтрүүлэх ийм эрх зүйн орчин бүрэлдсэн ийм л институцийн бүтээн байгуулалтыг хэлж байгаа юм. Энэ талаас эрхэм гишүүд бөгөөд Засгийн газрын зүгээс инновацийн чиглэлийг дэмжих хуулийн төслийг боловсруулж байгаа нь туйлын чухал арга хэмжээ байгаа юм. Ингэснээрээ манай судалгаа, мэдлэгт эдийн засгийг бий болгох мэдлэгийг бий болгох процесс. Хоёрдугаарт, мэдлэгийг практикт нэвтрүүлэх. Хөдөө аж ахуйн салбарт, барилгын салбарт. Энэ процесс нь нээлттэй чөлөөтэй болно. Тийм учраас инновацийг чиглүүлэх чиглэлээр нэг байгууллага юмуу, нэг агентлаг ажиллаж болохгүй. Энэ бол улсын хэмжээгээр олон яам, олон байгууллагуудын хамтын ажиллагааг шаардаж байгаа ийм ажиллагаа юм гэж хэлэх гэсэн юм.

Н.Энхболд: -Өнөөдрийн манай нэгдсэн чуулганы хуралдаан, төрийн ордонтой Дорноговь аймгийн Замын-Үүд сумын дунд сургуулийн 1976 онд төгссөн хүмүүсийн төлөөлөл орж танилцаж байна. Та бүхэнд Улсын Их Хурлын гишүүдийн нэрийн өмнөөс аз жаргал, хамгийн сайн сайхныг хүсэн ерөөе.

Ё.Отгонбаяр: -Н.Энхболд дарга аа, ганцхан зүйл нэмээд хэлчихье. Инновацийн тухай хуулийг Улсын Их Хурал хэлэлцэх гэж байгаатай холбогдуулан Инновацийн тухай хуулинд Н.Ганбямба гишүүний яриад байгаа саналууд бүгд сайхан туссан байгаа юм. Тэрнээс гадна одоо Засгийн газраас Улсын Их Хуралд өргөн барихаар бэлдэж байгаа Дээд боловсролын тухай хуулинд оруулах өөрчлөлтүүдийг бэлдэж байгаа. Энэ өөрчлөлтүүдийн хүрээнд их, дээд сургуулиудын харьяанд байгаа шинжлэх ухааны корпорациуд, судалгаа, шинжилгээний байгууллагууд инновацийн төсөл хэрэгжүүлэх, компани байгуулах, бизнесийн үйл ажиллагаа явуулах эрхийг нь нээхээр төсөлд тусгагдаад явж байгаа гэдгийг хэлэх гэсэн юм.

Н.Энхболд: -Н.Ганбямба гишүүн тодруулъя гээд байх шиг байна.

Н.Ганбямба: -Яг үнэн. Иймэрхүү эрх зүйн багц хуулиудаар нэлээн том алхам хийгдэх байх гэж бодож байгаа юм. Сургуулиудыг үндсэндээ интерпираны судалгааны сургууль болгох чиглэлээр нь дэмжлэг үзүүлбэл энэ тогтолцоо бас амжилтанд хүрч болох байх гэж бодож байгаа юм.

Би уг нь Төрийн өмчийн хороотой холбоотой зүйл энд хэлэх гэсэн юм. Сая Зөгийнүүд уулзаж байх үеэр металлургийн үйлдвэрт ажилладаг инженерүүд юм билээ. Чехийн Наранбаатар нарын инженерүүд хэрвээ Дарханы Хар төмөрлөгийн үйлдвэрийн менежментийн гэрээгээр авч болдог бол бид нар ийм арматур хийхгүй, Оюутолгойн гаднаас оруулж ирж байгаа тоног төхөөрөмжүүдийг бид нар Монголдоо хийх боломжтой болсон шүү гэж хэлж байх жишээтэй. Яг нарийндаа хувьчлалын үеэр энэ нэг их тийм сайн үр дүн харагдахгүй ч байж магадгүй. Яг нарийндаа эд нарт хэрвээ менежментийн гэрээгээр өгөгдөх юм бол Монголд Оюутолгойнхны авчирч байгаа өндөр төвшингийн тоног төхөөрөмжийг Хар төмөрлөгийн үйлдвэр дээрээ хийх боломжтой болж байгаа юм байна гэж би тэр инженер залуучуудаас ойлгосон. Наранбаатар нарын тийм залуучууд Чехийн металлургийн үйлдвэрт ажилладаг юм билээ. Гэх мэтчилэнгийн цогц, бүх салбараар /микрофон хаагдав/.

Н.Энхболд: -С.Баярцогт сайд сангийн тал дээр хэлэх юм байвал товчхон хэлчих үү?

С.Баярцогт: -Засгийн газрын зүгээс жил болгон энэ сан дээр хөрөнгө суулгаад явж байгаа. Хэрвээ хууль батлагдаад чиглэл нь маш тодорхой болоод, бизнесийн салбарт үр дүнгээ өгөхөөр байвал энэ мөнгийг нэмэгдүүлэх бүрэн бололцоотой. Баярлалаа.

Н.Энхболд: -Я.Батсуурь гишүүн асууя.

Я.Батсуурь: -Энэ үнэхээр чухал асуудлыг хөндөж ярьж байна. Бид уул уурхайн орлогоор нэн тэргүүнд хөгжүүлэх салбар бол яах аргагүй шинжлэх ухаан, техникийн ололт, мэдлэгт суурилсан эдийн засгийн салбарыг хөгжүүлэх шаардлагатай л даа. Энэ улс, орнуудыг харж байхад Хятад улс бол мөнгөтэй, орлоготой, том баян улс болж чадаж байгаа юм. Тэгээд хөгжилтэй улс болж чадахгүй байгаа юм. Бид ч гэсэн яг тэр маягаар явж байгаа байхгүй юу. Мөнгөтэй, орлоготой, баян улс л болж байна. Түүнээс хөгжилтэй улс болж чадахгүй байна.

Өнөөдөр Хятад, Америк хоёрын харьцуулахаар Америк бол орлогоороо Хятадтай ойролцоо ч гэсэн шинжлэх ухаан, техникийн ололтоор, технологи талаар Америк бол  хол тасарсан хэвээр, мөд гүйцэхээргүй хол байгаа шүү дээ. Бид үнэхээр энэ хөгжилд хөгжье гэж байгаа бол яах аргагүй мэдлэгт суурилсан эдийн засаг, инноваци, техник, технологийн ололтыг яах аргагүй хөгжүүлэх шаардлагатай. Энэ утгаараа чухал асуудлыг хэлэлцэхийг дэмжиж байна.

Н.Ганбямба гишүүний ярьсантай холбогдуулж хэлье. Үнэхээр хувийн хэвшлийнхнийг шууд шинжлэх ухааны салбартай холбож өгөх шаардлагатай байгаа юм. Энэ хоёрын санал тусдаа. Өнөөдөр судлаачид, судалгааны байгууллагууд нь олсон зүйлээ хувийн хэвшилд очоод хөөцөлдөөд борлуулах эрх ч байхгүй. Тийм сонирхол ч байхгүй. Судалгааны байгууллагууд нь 100 хувь бараг төрөөс санхүүждэг. Тэр судлаачид нь бүгдээрээ тогтмол цалинтай. Юм хийгээд борлуулаад ашиг олъё гэсэн тэр сонирхол нь судлаачид нь ч байдаггүй, байгууллагад нь ч байдаггүй. Тэгээд тогтмол цалинтай учраас цаасанд цалин тавьчихаад, дараагийнхаа төсвийг аваад байж байдаг. Энэ бол үнэхээр буруу тогтолцоо.

Хувийн хэвшлийнхэн ч бас тийм сонирхол өнөөдөр байдаггүй. Нэг төрлийн бүтээгдэхүүн үйлдвэрлэж байтал бусад нь өрсөлдөөн олон бол, бүгдээрээ адилхан бүтээгдэхүүн үйлдвэрлээд эхлэнгүүт эсвэл уул уурхай руу давхиад ордог, эсвэл өөр бизнес хийгээд явчихдаг. Уг нь зах зээл нь шигүү, зайгүй болсон улс оронд бол үйлдвэрлэсэн бүтээгдэхүүн, үйлдвэрлэж байгаа бүтээгдэхүүнийг улам л  сайжруулаад, шинжлэх ухаан, техникийн тэр байгууллагуудтай очиж уулзаад, харилцаад, тэндээсээ үйлдвэрлэх бүтээгдэхүүнээ улам чанарыг нь сайжруулаад явах сонирхолтой байдаг юм. Тэр байгууллагууд нь өөрөө хувийн хэвшлийнхэн нь бүтээгдэхүүнээ бариад судлаач дээр судалгааны байгууллага дээр очдог. Манайх өрсөлдөөн багасаад бид ялагдах гээд байна, үүнийг сайжруулаад аль гэдэг. Нөгөөдүүл нь хариулт нь мөнгөөр нь шууд харьцаад хийгээд өгдөг. Ийм тогтолцоог өөрчилж хийхгүй бол түүнээс өнөөдөр ч шууд мөнгө нэхээд мөнгө зарцуулаад үр ашиггүй зарцуулагдана шүү. Хувийн хэвшлээ шинжлэх ухааны байгууллагатай нь хооронд нь шууд холбож өгөх холбоог нь тогтоож өгөхгүйгээр энэ төсөл, энэ бодлого хөтөлбөр амжилтанд хүрэхгүй шүү гэдгийг зориуд хэлэх гэсэн юм. 

Эцэст нь хэлэхэд, мөнгө нэхэж байна л даа. Мөнгө өгнө өө, энэ дээр мөнгө зарцуулахаас өөр үггүй. Чухам ямар, ямар төслүүд байна вэ. Бэлэн төслүүд байна уу? Ийм экспортын шинэ бүтээгдэхүүн, энэ бүтээгдэхүүнээ ингээд сайжруулаад,  ийм малын гаралтай бүтээгдэхүүнийг ингэж үйлдвэрлэе, ингэж боловсруулъя, ийм ургамлыг ингэж өөрчилье гэсэн ийм бэлэн төслүүд чинь байгаа юмуу? Яг төслөө боловсруулаад аваад ирвэл бид мөнгө өгөхийг, би бүрэн дүүрэн дэмжинэ. Төсөл нь ямар төслүүд байна вэ, хэдэн төгрөг хэрэгтэй вэ, ямар өртөгтэй төслүүд вэ гэдэг дээр тодорхой /микрофон хаагдав/.

Н.Энхболд: -Я.Батсуурь гишүүнд баярлалаа. Саналууд байна гэж ойлголоо.

Д.Тэрбишдагва гишүүн.

Ё.Отгонбаяр: -Я.Батсуурь гишүүний ярьж байгаа саналтай бид санал нэгдэж байгаа. Тийм учраас инновацийн үйл ажиллагааг хувийн хэвшилтэй холбохын тулд энэ оноос эхлээд бид нар инновацийн, шинжлэх ухаан, технологийн сангийн хөрөнгөөс тодорхой хөрөнгө гаргаад, Монголын Худалдаа, аж үйлдвэрийн танхимтай хамтраад хувийн хэвшлийн байгууллага санхүүжилтэд нь хамтран оролцуулах нөхцөлөөр төслийн уралдаан зарлачихсан байгаа. Яг өнөөдрийн байдлаар бол 40 орчим төсөл энэ уралдаанд ирүүлчихсэн байгаа. Сонгон шалгаруулалтыг нь телевизээр явуулахаар ярьж байгаа. Өөрөөр хэлбэл, ийм шударга бус сонгон шалгаруулалт явуулж байна гэсэн шүүмжлэл үүсгэхгүйн тулд олон түмний нүдэн дээр телевизээр энэ сонгон шалгаруулалтыг нь явуулна гэж үзэж байгаа.

Инновацийн төсөлд жил бүр маш олон төсөл ирдэг. Үүнийг манайд шинжлэх ухаан, технологийн сан, манай яам, академийн бүрэлдэхүүн нийлж оролцсон комиссоор шалгаруулж гардаг. Төсөл бол байгаа гэдгийг бас хэлмээр байна. Цаашдаа энэ чиглэлийн хууль батлагдаад, нөхцөл нь бүрдээд ирвэл энэ тал дээр хийгдэхээр ирж байгаа төслүүд олон ирж байгаа гэдгийг хэлье.

Н.Энхболд: -Т.Ган-Эрдэнэ захирал голдуу ямар чиглэлээр төслүүд ирж байна вэ гэдгийг товчхон хэлчих боломж байна уу? Товчхон, нэрийг нь дурдаад яахав.

Т.Ган-Эрдэнэ: -Шинжлэх ухаан, технологийн захирал. Манайд голдуу хөдөө аж ахуйн бүтээгдэхүүнийг боловсруулах, менералийн гаралтай, эрдсийн гаралтай бүтээгдэхүүнийг боловсруулах ийм төслүүд голчлон ирдэг. Сүүлийн үед нэлээн оюун шингэсэн төслүүд ирж байгаа. Түрүүн Ерөнхий сайдын илтгэлд дурдагдсан. Жишээлбэл, үүдэл эсээс эс авч сахарын өвчтэй хүмүүст эсийн палантас хийж, сахарын өвчнийг анагааж байгаа ийм төсөл орж ирсэн. Энэ бол манай яам санхүүжүүлээд их сайн явж байгаа. Төслийн жишээ бол ийм байна. Сүүлийн үед оюуны өндөр багтаамжтай төслүүд олширч байгаа.

Д.Тэрбишдагва гишүүн.

Д.Тэрбишдагва: -Баярлалаа. Инновацийн асуудал орж ирж байгаа нь маш чухал л даа. Ер нь шинжлэх ухаандаа бид мөнгөгүй болчихоод байгаа юм. Тодорхой хэмжээгээр зардлыг нь даагаад судалгаа хийгээд, тэр үйлдвэрт нэвтэрч чадахгүй нэлээн олон жил болчихоод байгаа юм. Тэрний гол шалтгаан бол хуваарилах ёстой хуулиа хэрэгжүүлэхгүй байгаа юм. Өнөөдөр янз бүрийн барилга, байшинд 150 тэрбум төгрөг өгөөд л байж байна шүү дээ. Би сая нэг мэдээлэл авлаа. Тухайлбал, тусгай сангуудын хуулиар шинжлэх ухаан, технологийн санд ДНБ-ий 1,5-ыг өгөх ёстой. Одоогийн байдлаар 0,2 хувийг л өгч байгаа байхгүй юу. 0,2 хувиар энэ хүмүүсээр юу хий гэж шаардах юм бэ? Тийм учраас Боловсрол, соёл, шинжлэх ухааны яам, яамд оруулж ирэхдээ хуулийнхаа дагуу л 1,5 хувийг шинжлэх ухааны салбарт зориулж оруулж ирэх ёстой. Тэгвэл шинжлэх ухаан чинь, манай шинжлэх ухааны ажилтнууд муугүй ажиллаад байгаа шүү дээ. Энэ дээр үйлдвэрлэлд нэвтрүүлэх ёстой.

2008 оны үндэсний инновацийн тогтоол хөгжүүлэх хөтөлбөр гаргасан юм байна. Энэ хөтөлбөр хэдэн хувьтай, ямархуу явж байгаа вэ?

Дараа нь, нано технологи 0,02, нам технологи гэсэн, энэ сүүлийн үеийн орчин үеийн технологиор хэдийгээр бага хувьтай ч гэсэн яг юу хийчихсэн юм бэ? Үүнийг тодорхой жишээн дээр хэлж өгөхгүй юу.

Сүүлийн гурван жилд 3 тэрбум төгрөг л. Гурван жилд 3-хан тэрбум төгрөг гэдэг чинь нэг жилд 1 тэрбум төгрөгөөр юу хийх юм бэ? ийм учраас төсөв, хөрөнгөн дээр та нар үүнийг илүү суулгаж өгөх боломж байна уу? Хууль гарахаар бид саяынх шиг нэг хувь гаргаад өгнө л дөө. Хувь гаргаад өгчихөөр 1,5 хувь гэхээр 0,02 хувийн мөнгийг өгөхөөр энэ явахгүй байна шүү дээ. 

Монгол Улсыг цаашид хөгжүүлэх гол асуудал бол шинжлэх ухааныг дэмжих, шинжлэх ухааныг үйлдвэрлэлд нэвтрүүлэх. Манайхан ялангуяа Монгол Улсад учиргүй том лаборатори, том, том эрдэмтдийн багууд биш юмаа гэхэд  тодорхой гаргасан зүйлийг үйлдвэрт нэвтрүүлэх асуудал маш чухал байгаад байгаа юм. Энэ бол хөдөө аж ахуйн салбар дээр манайх хамгийн чухал салбар гэж бодож байгаа юм. Хөдөө аж ахуйн салбар дээр тодорхой зүйлүүд хийсэн байна. Цаашдаа ямар, ямар зүйлүүд хийх вэ гэж. Тухайлбал, өнгөрсөн жилд 1 тэрбум төгрөг Ерөнхий сайдад хуваарилаад, тэрийг нь буруу яаманд өгчихсөн юм байна шүү дээ. Үндэсний шинэтгэлийн хороо 1 тэрбум төгрөгийг нь авчихаад инновацийн төсөл хийж чадахгүй, тэрийг нь буцааж өгч байгаа юм байна. Үүнийг уялдаа холбоотой хийж чадахгүй юм бол хоорондоо гэрээ, хэлэлцээр байгуулаад өгсөн 1 тэрбум төгрөгийг яагаад ашиглаж чадаагүй юм бэ? Ч.Хашчулуун дарга аа. Үүнийг та нар хоорондоо ярьж хөөрөөд бие биен рүүгээ шилжүүлээд ч болов хийчихгүй. Ядаж 1 тэрбум төгрөгийг нь ашиглах ёстой. Эсвэл Сангийн яам үүнийг нь өгөөгүй юмуу? Үүнийг асуумаар байна.

Н.Энхболд: -Ё.Отгонбаяр сайд, дараа нь Ч.Хашчулуун, Ганбат дарга асуултад хариулъя.

Ё.Отгонбаяр: -Шинжлэх ухааны салбарт үндэсний олгох ёстой хувь бол, жил жилийн төсөвт тэр хэмжээндээ хүрч тусахгүй байгаа нь үнэн. Үүнтэйгээ холбогдуулан манай шинжлэх ухааны салбарынхны ярьдаг нэлээн том шүүмжлэл бол санхүүжилт бага учраас үр дүн гардаггүй. Үр дүн байхгүй болохоор шинжлэх ухаанд итгэдэггүй. Шинжлэх ухаанд итгэдэггүй болохоор дахиад санхүүжилт байдаггүй гэсэн ийм мухардмал тойрог үүсчихсэн байгаа гэж ингэж шүүмжилж байгаа. 

Бид бол шинжлэх ухааны салбарынхандаа цаашдаа шинжлэх ухааны салбарын төслийн санхүүжилт дотор суурь судалгааны санхүүжилтээсээ инновацийн санхүүжилтийг илүү гаргах зорилт тавиад 2010 оны 07 дугаар сард Засгийн газрын хуралдаанаар хэлэлцүүлж баталсан журамдаа цаашдаа 3,1-ийг нь суурь судалгаанд, 3,2-ыг нь инновацийн судалгаанд чиглүүлэх ийм зорилт тавиад ажиллаж байгаа гэдгийг хэлье.

Нано технологийн хувьд нэлээн хэд хэдэн хүрээлэн, их сургуулиуд нано технологийн судалгаанууд хийдэг. Эндээс жишээ болгож хэлэхэд Монхимо ХХК дээр хийгдэж байгаа адууны яснаас гаргасан нано кальцын үйлдвэрлэлийг жишээ болгож болно. Одоо бүтээгдэхүүн нь Солонгосын зах зээл дээр экспортлогдож байгаа. Мөн Шинжлэх ухааны технологийн их сургуулийн хүрээнд хийгдсэн нано технологийн аргаар ус, хир нэвтэрдэггүй даавууны судалгаа хийгдсэн. Энэ нь үр дүнгээ өгсөн. Шинжлэх ухааны технологийн их сургуулийн нэхмэлийн хүрээлэнгээс ийм судалгаанууд хийгдэж, улсаас санхүүжүүлсэн гэдгийг бас хэлье.

Н.Энхболд: -Ч.Хашчулуун дарга нэмэх зүйл байна уу?

Ч.Хашчулуун: -Д.Тэрбишдагва гишүүний асуултад хариулъя.

Н.Энхболд: -Хөтөлбөрийн хувь хэдэн хувьтай явж байгаа вэ гэсэн.

Ч.Хашчулуун: -Ер нь өнгөрсөн жил анх удаагаа Монгол Улсад өндөр технологийг хөгжүүлэх талаар төрөөс баримтлах бодлогыг баталсан. Үүний дагуу санхүүжилтийг хийх анхны оролдлого хийгдсэн гэж хэлж болно. Энэ бол 1 тэрбум төгрөгийн санхүүжилт тавигдсан байсан. Гэхдээ сая яригдлаа. Эрх зүйн орчин. Тэр нь бас тодорхой хөгжөөгүй, дээр нь ямар сангаар нь гаргаж энэ мөнгө нь шилжих ёстой гэсэн тийм юм нь заагдаагүй учраас эхний оролдлого нь амжилтгүй боловч энэ жил энэ асуудлыг шийдэхийн тулд өндөр технологийг хэрэгжүүлэх хөтөлбөрт тодорхой арга хэмжээтэй, сантай тэр бүгдийг боловсруулаад Засгийн газар нэг удаа хэлэлцүүлсэн байгаа. Цаашдаа энэ алдагдал бас давтагдахгүй гэж бодож байна. Цаашдаа энэ санхүүжилт нь гарахдаа тодорхой арга хэмжээнд, тодорхой салбарын үйл ажиллагаанд төлөвлөгөөтэйгөө батлагдах ийм нөхцөл бүрдэж байгаа юм. 

Д.Тэрбишдагва: -Үүнийг та нар эрх зүйн орчин бүрдээгүй мөртлөө 1 тэрбум төгрөг авчихаад хоорондоо холбоотой юм чинь та нар Боловсрол, соёл, шинжлэх ухааны яамтайгаа харьцаад, түүгээрээ дамжуулаад өгчих тийм боломж гараагүй юмуу? Буцааж өгөөд байхаар чинь бид мөнгө баталж өгөх сонирхол бага байна шүү дээ.  Нэгдүгээр асуудал.

Дараа нь өндөр технологийн хөрөнгө оруулалтын корпораци гэж юм байгуулна. Энэ корпораци аягүй бол танай харьяанд орчихвол танайх энэ мөнгө зарж чадахгүй л юм байна. Энэ чинь тэгээд Боловсрол, шинжлэх ухааны яамны харьяа байх юмуу, шинжлэх ухааны харьяа байх юмуу? Тэгэхгүй бол өнөөдөр тендертэй холбоотой асуудлаас болоод бид нар чинь бөөн маргаан болж байна шүү дээ. Сангийн яам хяналт тавих яаманд нь харьяалуулаад өгчихсөн. Ийм учраас үүнийг цаашдаа корпораци байгуулах санал чинь аль чиглэл рүү яваад байгаа юм бэ?

Н.Энхболд: -Ч.Хашчулуун дарга хариулъя.

Ч.Хашчулуун: -Хөрөнгийг нь хугацааны үүднээс болоод миний саяын хэлснээр сан нь тодорхой заагдаагүй гэдэг асуудлаас болж шилжүүлэх арга хэмжээг авч чадаагүй нь үнэн.

Өндөр технологийн корпорацийг байгуулах гэж байгаа бас нэг шалтгаан нь бол яг ийм зорилготой байгаа юм. Цаашдаа ер нь энэ санхүүжилтийг хийхдээ яг ямар төсөлд, ямар аргаар хэн хариуцлага дааж энэ санхүүжилтийг хийх вэ гэдэг тодорхой институц хэрэгтэй байгаа. Тэгэхээр өндөр технологийн корпораци гэдэг байгууллага бол тухайлбал ОХУ-д Роснано, Ростехнологи гэдэг корпорацид байдаг. Үүнтэй адилхан зарчмаар байгуулах нь зүйтэй гэж үзэж байгаа юм.

Энэ бол аль нэг байгууллагын харьяа гэхээсээ илүү өөрийн гэсэн удирдах зөвлөлтэй. Тэрэнд яамдын, мөн бусад байгууллагын төлөөлөл оролцсон. Өндөр технологийн корпорацийг Засгийн газраар хэлэлцэх үед үйл ажиллагаа явуулах чиглэлийг нь маш тодорхой болгох хэрэгтэй гэдэг зүйл хэлэгдсэний дагуу өндөр технологийг хэрэгжүүлэх хөтөлбөрт бид нар өөрчлөлт оруулаад удахгүй дахиад Засгийн газарт өргөн барихаар бэлдэж байгаа. Үүний дагуу өндөр технологи гэдгийг Монгол Улсад ерөөсөө л хөдөө аж ахуйн түүхий эдийг боловсруулахад тулгуурласан био технологи. Хоёрдугаарт, мэдээлэл, технологийн салбар хоёр гэж. Ерөнхийдөө энэ хоёроор зааглаж, ойрын хугацаанд бид нар өөрийнхөө түүхий эд дээрээ тулгуурласан ийм өндөр технологийн бараа бүтээгдэхүүн үйлдвэрлэх болно гэж хатуу зааглаж байгаа.

Ё.Отгонбаяр: -Н.Энхболд дарга аа, нэг зүйл нэмээд хэлчихье. Д.Тэрбишдагва гишүүний асуулттай холбогдуулж.

Корпораци байгуулъя гэдэг яриа юунаас болж гараад байгаа юм бэ гэхээр яг одоо эрдэм шинжилгээний инновацийн төслийг санхүүжүүлэх сонгон шалгаруулах тогтолцоон дээр ямар нэгэн санхүүгийн үүрэг хүлээхгүй ийм хүмүүс сонгон шалгаруулаад байна гэсэн шүүмжлэл байгаа юм. Энэ шүүмжлэлийг инноваци бол үйлдвэрлэлийн бүтээгдэхүүн болоод эргээд санхүүжилтээ олгох ёстой гэсэн агуулгаар санхүүгийн үүрэг хүлээх байгууллага бий болгох ёстой юм гэж үзэж л ийм юм гаргаж байгаа гэдгийг хэлье.

Н.Энхболд: -Баярлалаа. Р.Гончигдорж гишүүн.

Р.Гончигдорж: -Баярлалаа. Хамгийн түрүүнд инноваци өндөр технологи гэдгийг орчин үед ярихаас өөр аргагүй байгаа асуудлын нэг, моод, загвар гэсэн тэр агуулгаар нь ийм юм тусгагдаж, ийм юм яригдаж байхгүй бол болохгүй гэсэн тэр хандлагаасаа салах нь зүйтэй байгаа юм. Юу гэсэн үг вэ гэхээр энэ өөрөө үнэхээр Монгол оронд хөгжлийн шаардлагаар бий болж байгаа асуудлынх нь хүрээнд, хамгийн сүүлийн хариултуудыг би их таашааж байна. Өөрөөр хэлбэл, бид нар өндөр технологийг хэрэглэх юмуу, эсвэл өндөр технологийг бий болгож үйлдвэрлэх юмуу гэдэг тэр чиглэл дээрээ. 

Энд бид хэрэглэх ёстой. Үүгээрээ бид нар технологи дамжуулах хууль болон бусад хуулиудаараа Монголд байгуулагдаж байгаа боловсруулагдах үйлдвэрүүдэд бид нар технологийн хувьд ийм стандарт тавина. Өнөөдөр ийм төвшний технологиос доогуур технологийн төвшний технологийг бид Монголд хэрэглэхгүй, жишээлбэл, металлургийн тухай ярьж байна. Энэ бол нэг талын асуудал. Монголдоо бид нар тодорхой өндөр технологийг бол харин ийм салбарт л бий болгох боломжтой гэж. Сүүлийн бол санал хэлж байгаа юм. Монголын өөрийн байгалийн болон мал аж ахуйн түүхий эд дээр тулгуурласан био технологийг корпорацийг нь байгуулж байгаад өөр ийш, тийшээ салбарлахгүйгээр, энэ дээр Монгол Улсын шинжлэх ухааны академийн тэнд хамаарах хүрээлэнгүүдийг үндсэн эрдэмтдийн байр суурь бааз дээр тулгуурлаад үүнийгээ явуулах. Ингэж тодорхой юман дээр бөөгнөрөхгүй бол бид Монгол Улс нэг шинэ өндөр технологи ямар өртгөөр бүтдэгийг бас гадарладаг хүмүүс ярьж байгаа гэж ойлгож байгаа шүү дээ. Тийм учраас үүнийгээ энэ чиглэлдээ бодох ёстой юм.

Нөгөө талаасаа бид нар боловсрол дээр ч ялгаа байхгүй, энэ чиглэлд ч ялгаа байхгүй бид захиалгагүй бэлтгэх үйл ажиллагаа нь эргээд хэрэг болдоггүй шүү дээ. Өнөөдөр Монгол Улсын томоохон компаниуд, үйлдвэрүүдийг бид нар өөрсдөө технологи нэвтрүүлэх, өөрсдийн high technology-ийг боловсронгуй болгох, энэ чиглэлд захиалагч нь байгаач ээ гэдэг тэр чиглэл дээр л ажилламаар байгаа юм. Захиалагч нь байж, захиалгыг хэрэгжүүлээд, эргээд тэр нь өөрт нь. Ингэж захиалга хэрэгжүүлсэн хөрөнгийг нь татвар оногдуулах орлогоос хасах юмуу гэх мэтчилэн ийм урамшууллыг бий болгож байж. Тэгвэл эргээд энэ нь өөрөө болно. Өөрөөр хэлбэл, захиалгагүй дээд боловсролын бэлтгэл бол ажилгүй диплом болоод байгаа шүү дээ. Тийм чиглэл дээр. Ингэж бид нэвтрүүлэх зайлшгүй шаардлагатай юм. Энэ чиглэл дээр та бүхний бодлого цаашаа яаж явах гэж байна вэ гэдэг дээр.

Тэгээд өнөөдөр шинжлэх ухаан, технологийн сан байна. Энэ шинжлэх ухаан, технологийн сан дээр тулгуурласан үйл ажиллагаа л нээлттэй явах ёстой. Би бусад газар 1 тэрбум төгрөгийн хөрөнгө зарчихлаа гэдэг бол угаасаа энэ маань бодлого, төлөвлөлт, хөгжлийн тухай асуудал дээр ярьж байгаа болохоос тэрийг шалгаруулж, хэрэгжүүлэх тэр чиглэлийн асуудал дээр бид нар нэг л газар дээр тулгуурлаж, нэг сан дээр тулгуурлаж явах ёстой. Тийм учраас шинжлэх ухаан, технологийн сан дээрээ тодорхой энэ чиглэлийг гаргаад. Энэ бол түрүүний ярьсан тэр чиглэл дээрх эрдэм шинжилгээ, судалгааны салбарууд дээрх санхүүжилт. Манай дээд сургуулиуд дээр юу бэлтгэх ёстой вэ гэвэл инновацийн шинэ технологиор Монголд нэвтрэх гээд байгаа тэр high technology дээр ажиллаж чадах боловсон хүчнийг бэлтгэх. Тэнд бэлтгэгдсэн гадаадад байгаа Монголынхоо иргэдийг өндөр хөрөнгө оруулалттайгаар монголдоо татаж авчирч бага бүрдүүлэх ийм чиглэл дээр.

Ер нь сүүлийн жилд боловсон хүчнээ угтаж бэлтгэх, боловсон хүчин нь яг тэндээ ажиллаж чадах ийм төвшинд нь түүнийгээ эрдэм шинжилгээний байгууллага, шинжлэх ухааны сантайгаа уялдуулах л юм бол энэ нэг цугларсан хүч болж гарч ирнэ. Тэгэхгүй, санаандгүй уралдаан шалгардаг, нэг шалгарсан нь хийдэг, дараа жил нь өөр нэг нь гарч ирдэг. Энэ бол хэзээ ч биш. Энэ бол зохиомол зүлэгтэй л адилхан. Ургалаа, тарилаа гэдэгтэй адил.

Ё.Отгонбаяр: -Р.Гончигдорж гишүүнийх санал голдуу юм байна. Бидний санал нийлж байгаа. Одоогоор төслүүдийн захиалгын тогтолцоо бол эрхэм гишүүн мэдэж байгаа байх. Суурь судалгааны төслүүдийг төрийн байгууллагууд бусад газруудаас саналыг нь аваад Шинжлэх ухааны академийн бага чуулганаар хэлэлцэж, энэ чиглэлүүдийг нь гаргаж ирээд, үүнийг нь шинжлэх ухаан, технологийн сан яаман дээр хэлэлцээд баталдаг. Санхүүжүүлэлтийг нь өгдөг ийм тогтолцоотой явж байгаа.

Инновацийн тогтолцооны хувьд захиалагчтай болох нь зүйтэй юм гэж үзсэний үндсэн дээр Худалдаа, аж үйлдвэрийн танхимтай хамтарсан арга хэмжээ хийж байгаа. Логик нь юу вэ гэхээр инновацийн төслийг сүүлд нь тэрнийхээ төлөө санхүүгийн хариуцлага хүлээхгүй хүмүүс сонгон шалгаруулаад байж болохгүй юм. Тийм учраас хувийн компани энэ төслийг сонирхоод, өөрөө санхүүжилт хийвэл төсөл яг жинхэнээрээ үр дүнтэй болж, үйлдвэрлэлд нэвтэрч үр ашгаа өгөх төсөл юм байна гэдэг хамгийн шударга шалгуур тэнд бий болох юм байна гэж үзэж, энэ ажлыг энэ жил эхлэлийн байдалтай хийж байгаа.

Өнгөрсөн жилээс эхлээд Шинжлэх ухааны академийн судалгааны хүрээлэн их, дээд сургуулиудад хамтарсан төслүүдэд олгох грант гэж тусад нь гаргасан. Энэ грантын хүрээнд хамгийн амжилттай ажилласан нь Монгол Улсын Их сургууль, Эрдэнэтийн уулын баяжуулах үйлдвэртэй хамтраад энэ грантыг аваад, манайхаас авсан грантаасаа хоёр дахин илүү санхүүжилт бас Эрдэнэтээс аваад Эрдэнэтэд эрдэм шинжилгээ, судалгааны ажлыг нь хийж өгч байгаа. Үүний цаад талд нь бид нар Шинжлэх ухааны академийн хүрээлэнгүүд, манай их, дээд сургуулиуд хамтарсан судалгаа хийх нь шинэ дэвшилттэй судалгаанд шаардлагатай боловсон хүчнээ их сургуульдаа бэлтгэх суурийг нь  тавих үндэс болж байгаа гэж үзэж байгаа. Гэхдээ ажил дөнгөж эхлэлийн байдалтай байгаа гэдгийг бас хэлэх нь зүйтэй байх.

Н.Энхболд: -Ч.Хашчулуун нэмэх юм байна уу?

Ч.Хашчулуун: -Би нэмье. Р.Гончигдорж гишүүний хэлсэн асуултад нэмж мэдээлэл өгөхөд цаашдаа эрдэм шинжилгээний ажлыг, ялангуяа технологийн чиглэлийг нь Монгол Улсын хөгжлийн чиглэлтэй илүү хатуу уялдуулах ёстой гэсэн тийм дүгнэлтийг бид Боловсролын яам, бусад яамны хүмүүстэй хийгдсэн байгаа. Энэ дагуу ер нь цаашдаа технологийн судалгаа бол цөм технологи тал руугаа базсан байгаа. Тэр нь юу вэ гэхээр уул уурхай, эрчим хүч, хөдөө аж ахуй гэсэн энэ чиглэлээр эхний нэн тэргүүнд судалгаа хэрэгтэй гэдэг, энэ бол нэгдүгээрт.

Хоёрдугаарт, цаашдаа гишүүний хэлдгээр эрдэм шинжилгээний байгууллагууд тэр дотроо академийн хүрээлэнгүүд үйл ажиллагаагаа шинэчлэх, илүү практиктай холбогдох ийм шаардлага байгаа. Энэ бол  цаашдаа хийгдэх болов уу гэж бодож байна. Ер нь их, дээд сургуулиудыг түшиглэн яамдын харьяа үйл ажиллагаагаа зохицуулаад үндэсний судалгааны нээлттэй хүрээлэнгүүдийг байгуулах нь зүйтэй юм билээ. Тухайлбал, Кувейт улс бол академи байхгүй боловч эрдэм шинжилгээний нэг том хүрээлэнтэй. Тэр хүрээлэн нь ерөөсөө Кувейтын хувьд тулгамдсан улс, цөлжилт, эрчим хүч, нефтийн яг ийм дөрвөн чиглэлийн судалгаа хийгээд маш амжилттай ажилладаг юм билээ. Тэгээд санхүүжилтийн 30 хувийг нь хувийн хэвшил гаргадаг юм билээ. Тэгэхээр манай академи, шинжлэх ухааны байгууллагууд энэ дагуу улс орны тулгамдсан асуудалд анхаарлаа илүү төвлөрүүлэх нь зүйтэй гэж үзэж байгаа юм. Энэ талаар бас судалгаа оновчтой төслийн хайгуул явагдаж байна гэж хэлэх гэсэн юм.

Н.Энхболд: -Баярлалаа. Өнөөдөр Улсын Их Хурлаар маш чухал асуудал хэлэлцэж, Ерөнхий сайдын мэдээлэл сонсож байна. Өдөр бүр Сонгуулийн хууль, уул уурхай гэж хэрэлдэж байхын хажуугаар тэрнээс дутуугүй ач холбогдолтой шинжлэх ухаан, мэдээлэл, оюунд тулгуурласан улс орныхоо хөгжлийн асуудлыг байнга ярьж байх ёстой. Энэ бол зүгээр мэдээлэл сонсоод өнгөрөх төдий асуудал биш гэж бодож байна. Улсын Их Хурлын гишүүдийн зүгээс хуулийн төсөл боловсруулж, саяын мэдээлэлд гарсан асуулт хариултын явцад яригдсан олон зүйлүүдийг тусгасан эрх зүйн орчныг бүрдүүлэх асуудал явагдаж байгаа.

Ер нь энэ Улсын Их Хурал, энэ Засгийн газрын үед инновацийн асуудал анх удаа ингэж бага ч гэсэн мөнгө тавьж, анх удаа хуулийн санаачилга явагдаж, Шинэтгэлийн хорооны хүрээнд тодорхой ажлууд, эхлэлүүд явж байгаа нь шинэ алхмууд болж байгаа. Үүнийг цаашид үргэлжлүүлээд явах ёстой. Түрүүчийн хэлсэн, өдөр тутмын ярьдаг энэ асуудлуудаас илүүгүй юм гэхэд дутуугүй ач холбогдол өгч байж үүнийг хөгжүүлнэ үү гэхээс, зүгээр сонсоод өнгөрөх төдий асуудал биш ээ. Тэгэхээр холбогдох байгууллагууд бүгд энэ дээр анхааралтай оролцох ёстой, хариуцлагатай байх ёстой. Харамсалтай нь өнөөдөр Академиас хүн алга. Энэ асуудал дан ганц Засгийн газар,  Шинэтгэлийн хорооны хэлэлцэх асуудал биш. Бид нар улс орныхоо хэмжээнд нэгдсэн журмаар ерөөсөө шинжлэх ухаан, техник, технологи, инноваци, санхүүжилт, бүтэц, зохион байгуулалт нь ямар байх юм бэ  гэдгийг цогцоор нь авч шийдэхээс биш, өөрөөр шийдэх замгүй асуудал. Тэгэхээр дараа, дараагийн асуудлууд, ялангуяа Их Хурлын гишүүдийн боловсруулсан хуулийг хэлэлцэх, бусад Засгийн газар, Шинэтгэлийн хорооноос хийж байгаа ажлыг хэлэлцэх, хэрэгжүүлэх явцад Шинжлэх ухааны академи, эрдэм шинжилгээний байгууллагууд, боловсролын байгууллагуудын оролцоо маш их ойрхон, нягт байх ёстой гэдгийг зориуд хэлье.

Монгол Улсын Ерөнхий сайд өнөөдөр инновацийн үйл ажиллагааны явц, үр дүн сэдвээр бичгээр ирүүлсэн болон сая чуулганы нэгдсэн хуралдаан дээр хийсэн мэдээллийг Их Хурал сонслоо.

Ерөнхий сайдад, ажлын хэсгийнхэнд баярлалаа.

Гишүүдийг танхимд урья. Хуралдаанаа үргэлжлүүлье. Үдээс өмнө бид нар хуралдаанаа үргэлжлүүлж байгаад орхисон. Санал хураагдах ёстой. Дараа нь л хэлэлцэх асуудлууд байна. Энэ асуудлуудаа үргэлжлүүлье. Ажлын хэсэг, бүлгүүд гишүүдийг танхимд ирүүлье.

Энэ хооронд зарим хууль тогтоолын эцсийн найруулгатай холбоотой мэдээлэл хийгээд, эцсийн найруулга сонсох асуудал байна.

Хадгаламж, зээлийн хоршооны тухай хуулийн эцсийн найруулгатай холбоотой санал  гишүүдэд байна уу?

Р.Гончигдорж: -Энд нэлээн санал байгаа. Энэ хуулийг боловсруулаад, хэлэлцээд явахад яагаад энэ зүйлүүд ерөөсөө ажиглагдахгүй орхигдоод явчихсан юм бэ гэдэг нь их гайхал төрүүлж байгаа гэдгийг нэгдүгээрт протоколд тусгая. Энд жишээлбэл, 15.2. Энд энэ хуулийн 3.4-т заасан бусад үйл ажиллагаа, үйлчилгээ эрхлэхэд тавигдах нөхцөл гэж байна.

13.4-т заасан бусад үйл ажиллагаа гэж байхгүй л дээ. Ерөөсөө л үндсэн хадгаламжийн үйл ажиллагаа, зээлийн үйл ажиллагаа гэсэн хоёрхон зүйл байгаа. Энэ ерөөсөө үндсэн зүйл. Энд заасан бусад үйл ажиллагаа гэж байхгүй. Тэгэхээр тэдгээрт тавих шаардлага гэдгийг “хороо тогтооно, зөвшөөрөл олгох хэрэгсэлд нь хяналт тавихад тогтооно” гэдэг бол ямар ч юугүй, нүцгэн заалт байгаа юм. Хэрэв үүнийг 13.5-д заасан гэвэл нэг тодорхой зүйлүүд гарч ирнэ. Эсвэл ерөөсөө 13.4-төө заасан үйл ажиллагааг эрхлэхэд тавигдах шаардлага гэвэл яг онож байгаа юм.

Тийм учраас энэ найруулга дээр үүнийг “энэ хуулийн 3.4-т заасан үйл ажиллагааг эрхлэхэд тавигдах нөхцөл шаардлага” гэж ингэж сольж, бусад ажил гэдгийг нь хасаад ингээд явбал ажил үйлчилгээ гэдгийг хасаад. Ерөөсөө “заасан үйл ажиллагаа эрхлэхэд”. Энэ үйлчилгээ биш байхгүй юу. Хадгаламж зээлийн үйл ажиллагаа л явуулна.

Дараа нь 15.3.4-т энэ бол бүр ойлгомжгүй болгочихсон. 15-ын 3.2-т заасны дагуу хорооноос тогтоосон, энэ хуулийн 13.4-т заасан ажил үйлчилгээ эрхлэхэд тавигдах нөхцөл шаардлагыг хангасан гэж байна. Ийм юм гэж ерөөсөө байхгүй. 15.3.2 нь тэдгээрийн тэргүүлэгчид нь, зөвлөл нь, зээлийн хороо нь, гүйцэтгэх ажилтнууд нь хуульд заасан шаардлагыг хангасан уу, үгүй юу гэдгийг л хэлж байгаа юм. Тэгэхээр хүмүүс нь шаардлага хангасан уу, үгүй юу гэдгийн дагуу хорооноос тогтоосон хуулийн 13.4-т заасан үйл ажиллагаа эрхлэгчдэд тавигдах нөхцөл шаардлага гэж ерөөсөө байхгүй ээ. Эсвэл үүнийгээ 15.3.2 руугаа, 13.4-т заасан ажил үйлчилгээ эрхлэхэд тавигдах нөхцөл шаардлагыг болон хуульд  заасан шаардлагыг хангасан эсэх дээр нь гэж тэр рүүгээ нийлүүлбэл, энэ чинь зээл явуулах гээд байгаа хүмүүс, хадгаламж явуулах гээд  байгаа хүмүүс шүү. Тийм учраас энэ зээлийн хороо нь ийм хүмүүсээс, ийм мэргэжлийн хүмүүсээс байх ёстой, хяналтын зөвлөл нь ийм мэдлэг, ийм дипломтой, ийм боловсролтой хүмүүс байх ёстой гэж тэр рүүгээ шаардах ёстой байхгүй юу. Тийм юм байхгүй. Тийм учраас үүнийгээ эсвэл ерөөсөө 15.3.4-ийг юу гэж байх ёстой вэ гэвэл хуулийн 13.4-т заасан ажил, үйлчилгээ эрхлэхэд хорооноос тогтоосон /дээр 15.2-т хороо тогтооно гэсэн шүү дээ/ нөхцөл шаардлагыг хангасан байх гэж. Ингэж л хэлэхэд болно. 

Тийм учраас найруулга нь энэ хуулийн 13.4-т заасан ажил үйлчилгээ эрхлэхэд хорооноос 5.2-ын дагуу тогтоосон нөхцөл шаардлагыг хангасан байна уу гэдгийг хангасан байна уу гэдгийг зөвшөөрөл олгохдоо анхаарна гэж ингэж бичих ёстой юм.

Ийм өөрчлөлтүүдийг оруулахгүй бол энэ ерөөсөө огт ойлгомжгүй, буруу ишлэлтэй, буруу ойлголттой заалтууд болж байна. Үүнийг та протоколд миний энэ яриа туссан байх. Ингээд эцсийн найруулгын дараа хуулийнхаа ёсчлох үед /микрофонгүй ярив/.

Би яагаад ийм асуудал руу оров гэхээр би Байнгын хороонд биш, бусад ажлын хэсгийн юм руу ороогүй. Сүүлийн үед энэ хууль, тэгээд Компанийн тухай хууль, энэ хуулиудыг аваад яриад байхаар нэгдмэл сонирхолтой этгээдүүд, сонирхлын зөрчилтэй этгээд, сонирхлын зөрчилтэй гэрээ, хэлцэл гэдгийг бүхэлд нь анхаарч, судлаад байгаа юм. Яагаад гэвэл бид нар өөрсдөө сонирхлын зөрчлийн тухай хууль гаргах гээд байгаа шүү дээ /албан тушаал дээр/. Энэ болгоны тодорхойлолтууд дээр энэ нэг л нэгдмэл Монгол Улсын хууль, эрх зүйн нэгдмэл бодлого, нэгдмэл нэр томъёо, нэгдмэл шаардлага, нэгдмэл агуулгын багтаамж байхгүй болчихоод байгаа юм.

Энэ хуулин дотор бас байгаа юм. Нэгдмэл сонирхолтой этгээдэд өгөх зээлийн хэмжээг дээрээс нь хязгаарлана гэж. Нэгдмэл сонирхолтой этгээд нь угаасаа л гишүүн байж зээл авах эрхтэй. Нэгдмэл сонирхолтой гэхээр ах дүү нар. Тэгвэл энд таван ах дүү нар энэ Хадгаламж, зээлийн хоршоонд байхад энэ таван хүн нийлээд төдөөс хэтэрч болохгүй гэдгийг заах ёстой үг энд орох ёстой байсан. Гэтэл нэгдмэл сонирхолтой этгээд гэж салгаж яриад байгаа юмуу, нийлүүлж яриад байгаа юмуу. Тэр нь ерөөсөө байхгүй. Энэ хууль тэгэхээр энэ дээр хэрэгжихгүй. Ийм зүйл байна. Энэ дээр манай Тамгын газар нэлээд анхаарлаа хандуулж явахгүй бол болохгүй нь ээ.

Саяын хоёр бол яах ч аргагүй хийхээс аргагүй зүйлүүд. Бусдыг нь би үнэхээр орхилоо. Гэхдээ энэ хууль аягүй бол удахгүй /микрофон хаагдав/.

Н.Энхболд: -Р.Гончигдорж гишүүнд баярлалаа. Сая гишүүний хэлсэн тэмдэглэлүүд хуралдааны тэмдэглэл, протоколд нарийн тусгагдсан байгаа. Бичлэгээрээ байгаа. Байнгын хороон дээр дахиж эргэж үзээд, Тамгын газар, Байнгын хороо эцсийн найруулгын юмыг, саяын зүйлүүдийг дахин нягталж үзээд, найруулгын байдлаар дугаарыг нь үзэх юм байвал тэрийг нь тодорхойлоод, үнэхээр бүр өөр байдлаар байхгүй бол болохгүй юм байна, агуулга талаас нь ч гэдэг юмуу гэвэл тэрийг яаж шийдэх ёстой юм, дэгийн дагуу ёсчлох үед энэ бүхнийг дахин үзэж байж оруулж ирэх нь ээ. Үнэхээр болохгүй гэж үзвэл сая хамгийн сүүлд гишүүний хэлсэн шиг нэмэлт, өөрчлөлт орох тухай асуудал гарах байх. Тэрнээс өөрөөр найруулгын чанартай зүйлүүдээ хийж байгаад, ёсчлохдоо эцсийн найруулгыг энэ саяын ажлуудыг хийсний дараа ёсчилъё. Д.Зоригт дарга аа. Та бас ажлын албаныхандаа үүрэг өгөөрэй. Тамгын газрынхан үүнийг анхааралдаа авъя. Энэ асуудлыг түр хойшлуулъя.

Хоршооны тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?

-Алга байна. Найруулгыг сонслоо.

Санхүүгийн зохицуулах хорооны эрх зүйн байдлын тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу?

-Алга байна. Энэ хуулийн эцсийн найруулгыг сонслоо.

Монгол Улсын 2011 оны төсвийн тухай хуулийн зарим заалтыг хэрэгжүүлэх арга хэмжээний тухай Улсын Их Хурлын тогтоолын эцсийн найруулга дээр саналтай гишүүн байна уу?

-Алга байна. Эцсийн найруулгыг сонслоо.

Гишүүдийг танхимд урья. Хуралдаанаа үргэлжлүүлье. Санал хураалт явагдах гэж байна. Ажлын алба, намын бүлэг гишүүдээ танхимд авчиръя.

Өнөөдрийн чуулган нэгдсэн хуралдааны үйл ажиллагаатай, ордны байдалтай танилцахаар Улаанбаатар хотод Засгийн газрын хэрэгжүүлэгч агентлаг Удирдлагын академид суралцаж байгаа оюутнуудын төлөөлөл, мөн Дархан-Уул аймгийн Байгаль орчин, аялал жуулчлалын газрын албан хаагчид хүрэлцэн ирсэн байна. Та бүхэнд Улсын Их Хурлын гишүүдийн нэрийн өмнөөс ажил, амьдралын хамгийн сайн сайхан бүхнийг хүсэн ерөөе /алга ташив/. Х.Бадамсүрэн, Л.гансүх гишүүд маань алга байна. Сая сууж байгаад гарсан байхаа.  

Гишүүд танхимдаа ирье, ажлын хэсгийг оруулаарай.

Үдээс өмнө бид нар Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай тогтоолын төслийн хавсралтад нэмэлт оруулах тухай асуудал ярьж байгаад санал хураалт дээр тулаад зогссон байгаа. Одоо шууд санал хураалт явах ёстой. Ирцээ бүрдүүлье. Хэлэлцэх эсэх асуудлыг бид ярьж байсан.

Одоогийн байдлаар Г.Батхүү, Н.Батбаяр, С.Баярцогт, Д.Зоригт, Г.Баярсайхан, Ц.Шинэбаяр, А.Тлейхан, Р.Раш, Х.Баделхан, Д.Дондог, Ч.Улаан, Д.Хаянхярваа, Д.Арвин, Д.Оюунхорол, Х.Наранхүү нарын гишүүд танхимд байна. Бусад гишүүд ирье. Цаг алдалгүй хуралдаанаа үргэлжлүүлцгээе.

Х.Баттулга, Су.Батболд, Б.Бат-Эрдэнэ, С.Баяр, Ц.Баярсайхан, Р.Буд, С.Бямбацогт /түрүүн байсан, хаачив/, Д.Дамба-Очир, Д.Загджав, Д.Зоригт, С.Ламбаа, Э.Мөнх-Очир /түрүүн байсан, хаачив/, Д.Одхүү, С.Оюун, Х.Тэмүүжин, О.Чулуунбат, Д.Энхбат, З.Энхболд, Ө.Энхтүвшин, С.Эрдэнэ, Х.Бадамсүрэн, З.Алтай нарын гишүүд танхимдаа ирье. Хуралдаанаа үргэлжлүүлье.

Гишүүд байраа эзэлье. Саналаа хураая.

Үдээс өмнө бид Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Их Хурлын 2008 оны 12 дугаар сарын 19-ний  өдрийн 43 дугаар тогтоолын хавсралтад нэмэлт оруулах тухай тогтоолын төслийг ярьсан. Нэлээн их санал гарсан. Гишүүд янз бүрийн санал гарсан. Энэ бол хэлэлцэх эсэх асуудал байгаа. Мэргэжлийн Байнгын  хороон дээр энэ асуудлаа хэлэлцээд шийдэх нь зүйтэй. Цаашдаа яах вэ гэдгээ. Одоо бол хэлэлцэх эсэхээрээ саналаа хураачихмаар байна. Үүдэнд хүн байна уу? 

Санал хураалт явуулъя. Г.Занданшатар гишүүн ээ, байраа эзэлье.

Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Их Хурлын 2008 оны 12 дугаар сарын 19-ний  өдрийн 43 дугаар тогтоолын хавсралтад нэмэлт оруулах тухай тогтоолын төслийг хэлэлцэх нь зүйтэй гэж Байнгын хороо санал гаргасан байгаа. Энэ саналыг дэмжье гэсэн томъёоллоор санал хураалт явуулъя.

Санал хураалтад 43 гишүүн оролцож, 26 гишүүн дэмжиж, 60,5 хувиар хэлэлцэх нь зүйтэй гэж үзлээ.

Ингээд тогтоолын төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлье. Батбаяр гишүүн ээ, та байрандаа суучих. Одоо учиргүй бие биендээ баяр хүргэх цаг болоогүй. Дөнгөж хэлэлцэх эсэхээ ярьж байна. Үдээс өмнө маш олон шүүмжлэлтэй асуудал энэ дээр гарсан. Тэрийг Байнгын хороон дээр хэлэлцэх үеэр нухацтай сайн ярьцгаагаарай. Тэгж байж цааш нь үргэлжлүүлэх, үгүйгээ шийдэцгээнэ. Тэгээд батлах, батлахгүйгээ бүр дараа нь шийднэ. Тэр үед нь сайн хэлэлцээрэй. Үүнийг Байнгын хороонд шилжүүллээ.

Дараагийн асуудалдаа оръё.

Төсвийн хууль хэлэлцэж байгаатай холбогдуулан дагалдаж орж ирсэн хэд хэдэн хуулиуд байгаа. Тэрнээс заримыг нь хэлэлцэж байя. Зэрэг явж болохгүй ийм хуулиуд байгаа.

"Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай", Шүүгчийн болон прокурорын албан тушаалын цалингийн хэмжээг шинэчлэн тогтоох тухай" Улсын Их Хурлын тогтоолын төслүүд /Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, хэлэлцэх эсэх/;

Хууль санаачлагчийн илтгэлийг Сангийн сайд С.Баярцогт танилцуулна.

С.Баярцогт: -Улсын Их Хурлын дэд дарга, эрхэм гишүүд ээ. Монгол Улсын Засгийн газрын 2008-2012 оны үйл ажиллагааны мөрийн хөтөлбөрийг хэрэгжүүлэх зорилгоор төрийн албан хаагчдын цалин хөлсийг 2008 оноос дунджаар хоёр дахин хэрэгжүүлэхээр төсвийн төсөлд шаардагдах зардлыг тусгасан.

Цалин хөлсийг нэмэгдүүлэхтэй холбогдуулан төрийн хаагчдаас удаа дараа тавьж байгаа шаардлагын дагуу бүх албан хаагчдыг ижил хувь хэмжээгээр биш, ялгавартай нэмэгдүүлэх замаар бага цалинтай төрийн  албан хаагчдын цалин хөлсийг илүү түлхүү нэмэгдүүлэх зарчмыг баримталсан болно.

Авлигатай тэмцэх газар болон шүүгч болон прокурорын албан тушаалын цалингийн хэмжээг тогтоох асуудлыг Улсын Их Хурлын тогтоолоор шийддэг учраас цалин хөлсийг хоёр дахин нэмэгдүүлэхтэй холбогдуулан Авлигатай тэмцэх газрын албан хаагчдын албан тушаалын цалингийн хэмжээ болон шүүгч, прокурорын албан тушаалын цалингийн хэмжээг шинэчлэн тогтоох тухай Улсын Их Хурлын тогтоолын төслүүдийг тус тус өргөн мэдүүлсэн бөгөөд хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Н.Энхболд: -С.Баярцогт сайдад баярлалаа. Одоо Байнгын хорооны санал, дүгнэлт байгаа. Хууль зүйн байнгын хорооны санал, дүгнэлтийг Д.Оюунхорол гишүүн танилцуулна. Д.Оюунхорол гишүүнийг урьж байна.

Д.Оюунхорол: -Улсын Их Хурлын дэд дарга, эрхэм гишүүд ээ. Монгол Улсын Засгийн газраас 2012 оны төсвийн тухай хуулийн төсөлтэй хамт өргөн мэдүүлсэн шүүгчийн болон прокурорын албан тушаалын цалингийн хэмжээг шинэчлэн тогтоох тухай, Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай Улсын Их Хурлын тогтоолын төслүүдийн хэлэлцэх эсэх асуудлыг Хууль зүйн байнгын хорооны 2011 оны 11 дүгээр сарын 01-ний өдрийн хуралдаанаар хэлэлцлээ.

Монгол Улсын Засгийн газрын 2008-2012 оны үйл ажиллагааны хөтөлбөрийг хэрэгжүүлэх зорилгоор төрийн албан хаагчдын цалин хөлсийг 2008 оноос дунджаар хоёр дахин нэмэгдүүлэхээр 2012 оны төсвийн төсөлд шаардагдах зардлыг тусгасны дагуу Засгийн газраас шүүгч, прокурор, авлигатай тэмцэх байгууллагын цалингийн жишиг хэмжээг шинэчлэн тогтоох тухай Улсын Их Хурлын тогтоолын төслийг боловсруулжээ.

Байнгын хорооны хуралдаанаар уг асуудлыг хэлэлцэх үед Улсын Их Хурлын гишүүдээс холбогдох албан тушаалын цалингийн хэмжээг өөрчлөх асуудлыг Улсын Их Хурал энэхүү арга замаар хэлэлцэн шийдвэрлэж байх нь зохимжгүй тул цаашид индексжүүлэх хэлбэрээр шийдвэрлэх нь зүйтэй гэсэн саналыг гаргасан.

Шүүгчийн болон прокурорын албан тушаалын цалингийн хэмжээг шинэчлэн тогтоох тухай, Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай Улсын Их Хурлын тогтоолын төслүүдийг Байнгын хорооны хуралдаанд оролцсон гишүүдийн олонхийн саналаар нэгдсэн хуралдаанаар хэлэлцүүлэх нь зүйтэй гэж үзлээ.

Улсын Их Хурлын дэд дарга, эрхэм гишүүд ээ. Шүүгчийн болон прокурорын албан тушаалын  цалингийн хэмжээг шинэчлэн тогтоох тухай, Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай Улсын Их Хурлын тогтоолын төслүүдийг хэлэлцэх эсэх асуудлаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Н.Энхболд: -Д.Оюунхорол гишүүнд баярлалаа. Хууль санаачлагчийн илтгэл, Байнгын хорооны саналтай холбогдуулж асуух гишүүн байна уу?

Р.Раш гишүүн.

Р.Раш: -С.Баярцогт сайдын илтгэлд түрүүн гарах шиг боллоо. Бага цалинтай хүмүүсийн цалинг нэмэгдүүлэхэд түлхүү анхаарсан болно гэж. Зөв ч байж болно, буруу ч байж болно. Энэ дээр ер нь цаашид ачаалал, нийгэмд үзүүлэх нөлөө, бүтээмж, олон юмнуудыг ярьж болох ёстой. Ер нь цалин гэдэг нь эцсийн эцэст юуг тодорхойлдог юм бэ? юуг үзүүлдэг юм бэ? Одоо манайхан иргэн болгон адилхан гэсэн юмыг л дээр, дооргүй яриад байгаа шүү дээ. Дарга ч адилхан, цэрэг ч адилхан, хүн л бол хүн. Үүнийг цаад агуулгаар нь юу гэж ойлгох вэ? Тэгээд ингэчихээд индексжүүлнэ гэж ярилаа шүү дээ. Энэ хэр зөв бэ?

Н.Энхболд: -С.Баярцогт сайд хариулъя.

С.Баярцогт: -Дунджаар нийт төрийн албан хаагчдын цалинг хоёр дахин нэмэгдүүлэх хэмжээнд цалингийн сангаа бүрдүүлж оруулж ирж байгаа юм. Энэ маань 400 орчим тэрбум төгрөгөөр нэмэгдүүлээд оруулаад ирж байгаа юм. Дотроо бид нар 53 хувиар нэмэгдүүлье гэвэл 03 дугаар сарын 01-нд 25 хувиар, 05 дугаар сарын 01-нд 23 хувиар нэмэхэд л 2011 оныхоос 53 хувиар, 2008 оныхоос 2 дахин бүгдээрээ нэмэгдэх юм. Засгийн газар дээр бүгдээрээ ярьж байгаад бага цалинтай хүнийх бага нэмэгддэг, өндөр цалинтай хүнийг өндөр нэмэгдээд байна гэсэн учраас энэ хоёр удаагийн 23, 25 гэсэн хувийн нэмэгдлийн нэгийг нь абсолют дүнгээр нь нэмье гэж байгаа юм. Өөрөөр хэлбэл, бүх хүнээ 25 хувиар нэмэх тэр сангаа харж байгаад бүх хүндээ ижилхэн дүнгээр нэмчихье гэж байгаа юм. 80 мянган төгрөгөөр. Тэгэнгүүт бага цалинтай хүнийх 2,5, дунд буюу бид нарын ярьж байгаа багш, эмч, сувилагч нар яг хоёр дахин, өндөр албан тушаалынх 1,7 дахин нэмэгдэж байгаа юм. Үүнийг нэгхэн удаа л авъя гэж байгаа юм.

Дараагийн 23 хувь нь яг хувиараа л явна. Тэгэхгүй бол таны хэлээд байгаа хөдөлмөрийн үнэлэмж, бүтээмжтэй холбоотой тэр зааг чинь алга болоод бага цалинтай хүмүүс, өндөр цалинтай хүмүүсийн хоорондын цалингийн зөрүүний коэффицент нь маш их ойрхон болчих гээд байгаа учраас ийм хагасалсан арга хэмжээ авъя. Энэ нь өмнө нь бид 2010 оны 10 дугаар сарын 01-нд 30 хувиар нэмэгдүүлэхэд өндөр цалинтай нь өндөр, бага цалинтай нь бага нэмэгдээд байна гэсэн шүүмжлэл гарсантай уялдуулаад, нэг л удаагийн арга хэмжээ. Энэ хоёр удаагийн нэмэгдлийнхээ ганцханыг нь абсолют дүнгээр нэмж жаахан ойртуулаад, тэгээд хувилаад явъя. Тэгвэл цаашдаа зөв болно гэсэн ийм л байр суурь, судалгаа гаргаж ярьсан. Ер нь цалин бол хөдөлмөрийн үнэлэмжээр үнэлэгдэх ёстой ийм л зүйл байгаа юм. Баярлалаа.

Н.Энхболд: -Р.Раш гишүүн тодруулъя.

Р.Раш: -1995 оны тэтгэврийн зөрүүний тухай асуудлыг яриагүй шүү дээ. Тэр бол шал өөр асуудал. Өөрийн чинь ярьж байгаа бол, тэр маягтай юмыг тайлбарлах гээд байна гэж би ойлгож байна.

Одоо бол цалингийн үнэлэмж, ер нь нийгэмд оруулж байгаа хувь нэмэр. Энэ л юмыг яриад байгаа шүү дээ. Энэ юм чинь зөрүүтэй байж таарна шүү дээ. Цалингийн сүлжээ гэдэг бол шинжлэх ухаан шүү дээ. Бид нар энэ асуудлыг улс төржсөн байдлаар ойлгоод, цөмөөрөө л хавтгай. Дээдэх нь ч төстэй, доодох нь ч төстэй иймэрхүү л маягтай юм руу л цогих гээд байна л даа, янз нь. Хэл ам таталж байснаас сонгуулийн өмнө болж байгаа юм, юу гэхэв, адилхан тавьчихъя. Үржүүлбэл үржүүлээд, хуваавал хуваагаад, нэмбэл нэмээд, хасвал хасаад. Ингээд л явчихъя гэсэн тийм хялбарчилсан маягаар /микрофон хаагдав/.

Н.Энхболд: -Санал байна. Ер нь сая Р.Раш гишүүний хэлдэг үнэхээр үнэн шүү. Цалин бол хүн өөрийнхөө хийж бүтээж байгаа зүйл, ур чадвартайгаа холбогдоод заавал их, бага байж таарна шүү дээ. Ерөөсөө асуудал гарахаар л жигдлээд байдаг юм яваад байвал ер нь ёстой саяын хэлдгээр хэний ажлыг яаж дүгнэх байх тухай толгойгоо гашилгаад ч хэрэггүй шүү  дээ. Энэ дээр Засгийн газар анхаарч ажиллах хэрэгтэй. Цаашдаа бид нар сонгуулиар авч байгаа амлалтууддаа хүртэл энэ, энэ зүйлүүдээ давхар ярьж явж байвал, зөвхөн зөв шийдвэр гаргаад зогсох төдийгүй, нийгэмдээ ч гэсэн амьдарч, ажиллаж байгаа өөрийнхөө нийгмийн талаар зөв ойлголт иргэд, олон нийтэд хүргэхэд хэрэгтэй зүйл байх болно. Үүнийг Засгийн газар анхаарч ажиллах хэрэгтэй шүү гэж Р.Раш гишүүн сануулж байна гэж ойлголоо. 

Асуулт асууж, хариулт авлаа. Одоо үг хэлэх гишүүн байна уу?

-Алга байна.

Байнгын хорооноос санал, дүгнэлт гарсан байгаа.

Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай, шүүгчийн болон прокурорын албан тушаалын цалингийн хэмжээг шинэчлэн тогтоох тухай  Их Хурлын тогтоолын төслүүдийг хэлэлцэх нь зүйтэй гэсэн саналын томъёоллоор санал хураалт явуулъя. Гишүүд анхааралтай хандаарай.

Санал хураалтад  39 гишүүн оролцож,  26 гишүүн зөвшөөрч, 66,7 хувиар энэ санал дэмжигдлээ.

Анхны хэлэлцүүлэгт бэлтгүүлэхээр Хууль зүйн байнгын хороонд шилжүүллээ.

Дараагийн асуудалдаа оръё.

Нийгмийн суурь тэтгэврийн тухай, Хөдөлмөр эрхлэлтийг дэмжих тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд, “Тэтгэмжийн хэмжээг өөрчлөн тогтоох тухай”, “Нөхөн олговрын доод хэмжээг шинэчлэн тогтоох тухай” Улсын Их Хурлын тогтоолын төслүүд /Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, хэлэлцэх эсэх/

Хууль санаачлагчийн илтгэлийг Нийгмийн хамгаалал, хөдөлмөрийн сайд Т.Ганди танилцуулна. Т.Ганди сайдыг индэрт урьж байна.

Т.Ганди: -Их Хурлын дэд дарга аа, Улсын Их Хурлын эрхэм гишүүд ээ. Монгол Улсын Засгийн газрын 2008-2012 оны үйл ажиллагааны хөтөлбөрт тэтгэврийн олон давхаргат тогтолцоонд шилжүүлэх, малчин, албан бус секторт хөдөлмөр эрхлэгч ажилгүй иргэн, жижиг аж ахуй эрхлэгчдийг нийгмийн даатгалд хамруулах ажлыг судлан шийдвэрлэх зорилт тусгагдсан билээ.

Энэхүү зорилтыг хэрэгжүүлэх үүднээс Нийгмийн суурь тэтгэврийн хуулийн төслийг боловсруулан хэлэлцүүлэхээр оруулж байна.

Манай улс шинэтгэлээр санхүүжих тэтгэврийн тогтолцоог хөгжүүлэхийг 1995 оноос хойш зорьж байгаа болов ч энэ нь эдийн засгийн бүтцийн өөрчлөлтөөс шалтгаалан ажилчдын нийгмийн баталгааг хангах найдвартай хэрэгсэл болж чадахгүй байна. Нийт ажиллагчдын 52,7 хувийг малчин, хувиараа хөдөлмөр эрхлэгчид, 31,3 хувийг нөхөрлөл, компанийн ажилчид, 14,3 хувийг төсөвт байгууллагын ажилчид эзэлж байна. 

Нийгмийн даатгалд ялангуяа тэтгэврийн даатгалд заавал даатгуулах ажилчдын эзлэх хувийн жин бага, шимтгэл төлөх цалин хөлсний төвшин харьцангуй доогуур байгаа зэрэг нь цаашид тэтгэврийн даатгалын хамрах хүрээ багасах, үүнээс шалтгаалан санхүүгийн хүндрэл үүсэх, тэтгэвэр авагчдын дийлэнх нь доод хэмжээний тэтгэвэр тогтоолгох зэрэг таагүй үр дүнд хүргэж болзошгүй байна. Олон улсын туршлагаас үзвэл нийгмийн суурь тэтгэврийг нийгмийн даатгалд хамрагдаж байсан эсэхээс нь үл хамааран тэтгэврийн насанд хүрсэн ахмад настанд нэг ижил хэмжээгээр, эсвэл ахмад настны өөрийнх нь авч буй тэтгэврийн хэмжээнээс хамааруулан ялгаатай тогтоон олгож байна. 

Манай улсын хувьд Улсын Их Хуралд хэлэлцүүлгийн шатанд байгаа Нийгмийн халамжийн тухай хуульд халамжийн тэтгэврийг зөвхөн насны шалгууртай болгон өөрчилж, хамрах хүрээг өргөжүүлэхээр тусгасан учраас нийгмийн суурь тэтгэврийг Нийгмийн даатгалын сангаас өндөр насны тэтгэвэр тогтоолгох эрх үүссэн тэтгэвэр авагчдад нийгмийн хамгааллын нэмэлт арга хэмжээ болгох үзэл баримтлалаар хуулийн төслийг боловсрууллаа.

Нийгмийн суурь тэтгэврийн хэмжээг өндөр насны тэтгэвэр авагчийн тэтгэврийн хэмжээнээс нь хамааруулан Засгийн газар тогтоох бөгөөд хүн амын амьжиргааны өртгийн өөрчлөлт, нийгмийн даатгалын болон халамжийн тэтгэврийн хэмжээг харгалзан шинэчлэн тогтоох, цалин болон өргөн хэрэглээний бараа, үйлчилгээний үнийн өөрчлөлтийн хүчин зүйлийг тэнцүү хэмжээгээр агуулсан итгэлцүүрээр индексжүүлэх асуудлыг хуулийн төсөлд тусгасан болно.

Нийгмийн суурь тэтгэврийг 2012 онд тэтгэвэр нэмэгдүүлэх арга хэмжээтэй хамт нэмэгдүүлбэл ахмад настнууд болон бусад тэтгэвэр авагчдын тэтгэврийн хэмжээнд ялгаа үүсэхгүй байх сайн талтай юм.

Цаашид төсвөөс ахмад настны тэтгэврийг нэмэгдүүлэх арга хэмжээ авахдаа бага тэтгэвэртэй эсэхийг илүү анхаарах, зарцуулах хөрөнгийн хэмжээг зохистой төвшинд байлгах, Нийгмийн даатгалын сангийн төсвөөс хатаар байдлыг бууруулах зэрэгт ач холбогдолтой.

Монгол Улсын төсвийн 2012 оны төсөвт нийгмийн суурь тэтгэврийг нэмэгдүүлэх, суурь тэтгэвэрт хамаарахгүй бусад тэтгэвэр авагчид, тухайлбал, хөдөлмөрийн чадвар алдсаны улмаас, тэжээгчээ алдсаны тэтгэвэр авагчдын тэтгэврийг нэмэгдүүлэх хөрөнгийг тооцон тусгасан  болно. Түүнчлэн нийгмийн суурь тэтгэврийг нэвтрүүлэхтэй холбоотойгоор Нийгмийн даатгалын сангаас олгох Тэтгэвэр, тэтгэмжийн тухай хуулийн 5 дугаар зүйлийн 4 дэх хэсэгт заасан тэтгэврийн доод хэмжээг тогтоох заалтыг өөрчлөх тухай хуулийн төслийг хамт өргөн барьж байна.

Хөдөлмөр эрхлэлтийг дэмжих тухай хуульд нэмэлт өөрчлөлт оруулах тухай Монгол Улсын Засгийн газраас Хүн амын хөдөлмөр эрхлэх асуудлыг онцгой анхаарч байна. Саяхан батлагдсан Хөдөлмөр эрхлэлтийг дэмжих тухай хуулийн дагуу хөдөөгийн хүн амын хөдөлмөр эрхлэлтийн гол хэлбэр болсон өрхийн аж ахуй, ялангуяа малчдын хөдөлмөр эрхлэлтийг дэмжих зорилгоор төсөл хөтөлбөрүүд хэрэгжүүлэх боломжтой болж байгаа билээ. Түүнчлэн сумдыг хөгжүүлэх, суманд шинэ ажлын байр бий болгох зорилгоор 2011 оны Сум хөгжүүлэх сангийн хөрөнгийг нэмэгдүүлж, нийтдээ 24 тэрбум төгрөг хуваарилсан байна. Энэ хоёр сангийн нэг нь хөдөлмөрийн эргэлтийг, нөгөө нь хөдөлмөрийн нийлүүлэлтийг дэмжих зорилготой учраас Сум хөгжүүлэх болон Хөдөлмөр эрхлэлтийг дэмжих сангийн уялдаа, холбоог орон нутгийн төвшинд хангах зорилгоор Хөдөлмөр эрхлэлтийг дэмжих тухай хуулийн 23 дугаар зүйлд нэмэлт оруулах хуулийн төслийг боловсруулсан байна.

Дээрх хуулиудын төслийг Улсын Их Хурлын чуулганаар хэлэлцэх эсэхийг шийдвэрлэж өгөхийг хүсэж байна. Анхаарал тавьсанд баярлалаа.

Н.Энхболд: -Т.Ганди сайдад баярлалаа. Байнгын хорооны санал, дүгнэлтийг танилцуулъя. Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Ц.Даваасүрэн гишүүн танилцуулъя.

Ц.Даваасүрэн: -Улсын Их Хурлын эрхэм гишүүд ээ. Монгол Улсын Засгийн газраас 2011 оны 09 дүгээр сарын 30-ны өдөр Улсын Их Хуралд өргөн мэдүүлсэн Нийгмийн суурь тэтгэврийн тухай, Хөдөлмөр эрхлэлтийг дэмжих тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд, Тэтгэмжийн хэмжээг өөрчлөн тогтоох тухай, Нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төслүүдийн хэлэлцэх эсэх асуудлыг тус Байнгын хороо 2011 оны 11 дүгээр сарын 02-ны өдрийн хуралдаанаар хэлэлцлээ.

Нийгмийн суурь тэтгэвэр нь улсын төсвөөр санхүүжих бөгөөд олон давхаргад тэтгэврийн тогтолцооны эхний давхарга, тэтгэвэр авагчид, ялангуяа бага тэтгэвэр авагчдын хувьд нийгмийн нэмэлт баталгаа болох бөгөөд хуулийн төсөлд тэтгэврийн хэмжээг ахмад настны авч буй тэтгэврийн хэмжээнээс хамааруулан Засгийн газар тогтоож, хүн амын амьжиргааны өртгийн өөрчлөлт, нийгмийн даатгалын болон халамжийн тэтгэврийн хэмжээг харгалзан шинэчлэн тогтоохдоо цалин болон өргөн хэрэглээний барааны үнийн өөрчлөлтийн хүчин зүйлийг тэнцүү хэмжээгээр агуулсан итгэлцүүрээр индексжүүлэхээр тусгажээ. Суурь тэтгэвэр нь их ба бага тэтгэврийн хоорондын ялгаа буюу тэгш бус байдлыг  багасгах, тэтгэврийн зөрүүг ойртуулахад зохих нөлөө үзүүлнэ гэж үзжээ. 

Байнгын хорооны хурал дээр Улсын Их Хурлын гишүүн С.Бямбацогт, С.Эрдэнэ нар нийгмийн суурь тэтгэврийн асуудлыг 1995 оноос өмнө тэтгэвэр тогтоолгосон иргэдийн тэтгэврийн зөрүүг арилгах асуудлыг боловсруулан хэлэлцсэний дараа хэлэлцэх нь зүйтэй гэсэн санал гаргаж байлаа.

Дээрх хуулийн төслүүд болон тогтоолын төслүүдийг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг хуралдаанд оролцсон Улсын Их Хурлын гишүүдийн олонхи дэмжлээ.

Улсын Их Хурлын гишүүд ээ. Нийгмийн суурь тэтгэврийн тухай, Хөдөлмөр эрхлэлтийг дэмжих тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд, Тэтгэмжийн хэмжээг өөрчлөн тогтоох тухай, Нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төслүүдийн хэлэлцэх эсэх асуудлын талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Н.Энхболд: -Ц.Даваасүрэн гишүүнд баярлалаа. Хууль санаачлагч, Байнгын хорооны санал, дүгнэлтээс асуух гишүүд нэрээ өгье.

Ц.Даваасүрэн, Н.Ганбямба, Х.Баделхан, Д.Оюунхорол, Р.Гончигдорж нарын гишүүдээр тасаллаа.

Ц.Даваасүрэн: -Байнгын хорооны хуралдаан дээр би бас тодруулж байсан юм. Нэмж тодруулъя гээд дараах зүйлүүдийг асуумаар санагдаад байгаа юм. Хэдийгээр суурь тэтгэврийн хэмжээг бий болгоод өгсөн ч тэтгэврийн зөрүүний асуудал ойртоно гэдэг үндэслэл харагдахгүй байгаа юм. Хэдийгээр үнэ, инфляцитай уялдуулаад суурь хэмжээг нь өсгөж байгаа ч гэсэн хөдөө, орон нутаг, сонгогчидтой уулзаж байхад гол ярьдаг нэг салбарын, нэг ажил хийж байсан хүмүүсийн хоорондын тэтгэврийн зөрүүний тухай асуудал. Бид хоёр адилхан л нэг байгууллагад ажиллаж байсан, гэтэл хэдэн зуун мянган төгрөгийн зөрүүтэй гэдэг юмуу. Энэ асуудлыг шийдэж өгөөч гэдэг асуудал маань бас л шийдэгдэхгүй болчихоод байгаа юм. Энэ дээр гишүүдийн гаргаад байсан, С.Эрдэнэ, С.Бямбацогт гишүүн бид нарын гаргаад байсан суурь тэтгэврийн асуудлыг хэлэлцэхийн өмнө зөрүүний тухай Улсын Их Хурлын гишүүдийн өргөсөн хуулийн төслүүдийг хэлэлцээд хамтад нь шийдээд явбал зүйтэй юм болов уу гэж бодоод байгаа юм.

Тэгэхгүй бол суурь тэтгэврийн асуудал үндсэн иргэдийн яриад байгаа асуудлыг шийдэхгүй болчихоод байгаа юм. Үндсэндээ бидний 20 жилийн хямралыг туулахад бас тэдний л өнөөгийн тэтгэвэр авч байгаа хөгшчүүдийн маань хийсэн, залуу насныхаа хүч хөдөлмөрийг зориулсан бүтээн байгууламжуудын үр дүн байсан гэдэг нь тодорхой байгаа юм л даа. Бид тэрийг хэрэглээд л явж байна шүү дээ. Өнөөдөр үндсэндээ том, том эмнэлэг, айхтар олон үйлдвэр станц барьчихсан юм байхгүй байна шүү дээ, 20 жилийн хугацаанд. Тэдний л хийсэн зүйл дээр бид амьдарсаар л яваа учраас. Гэтэл тэд маань сүүлийн 20 жил яасан? Үндсэндээ үнийн инфляци хөөрөгдлийг гүйцэхгүй хэмжээний тэтгэврийн нэмэгдэлтэй явсаар ирсэн байгаа юм. Өдөр тутмынхаа хэрэглээг тэдний тэтгэвэр нөхөж чадахгүй байгаа юм.

Тийм учраас энэ байнга яриад байдаг зүйлийг сонгуулийн үед гэдэг юмуу, улс төрийн үйл ажиллагаа явагдах үед ярьчихаад, дөрвөн жил дотор бид үүнийг шийдэж чадахгүй байна гэдэг нь дэндүү л харамсалтай зүйл болчих гээд байгаа юм шиг санагдаж байна. Яагаад гэвэл энэ асуудлаа тэд маань ярьсаар л байгаа. Зөрүү гээд. Тэгээд тооцоо, судалгаа хийдэг.

Бид нар зөрүүтэй холбогдолтой тэтгэвэр тогтоолгож байгаа суурь тооцооны асуудал дээр тодорхой иргэдийн саналуудыг танай яаманд хүргүүлж байсан. Энэ талаар хариу ирэхгүй гурван жил болчихож байгаа юм. Энэ тэтгэврийн асуудал дээр яаж хандаж байна вэ гэдэг дээр бас хариу ирүүлэхгүй байдлаас харахад хайхрамжгүй байгаа юм болов уу гэсэн ийм төсөөлөл төрчихөөд байгаа юм. Хэрвээ та бүхэн тэтгэврийн асуудал дээр анхаарахад энэ хэдэн хөгшчүүдийн асуудлыг илүү ач холбогдол өгдөг байсан бол тооцоо, судалгааны асуудал дээр нь хариу өгөөд, зөв, бурууг нь хэлээд. Хэрвээ буруу байгаа бол алдааг нь засаад явах ийм шаардлагатай л байсан гэж би бодож байна. Энэ яригдаад байдаг тэтгэврийн зөрүүний асуудлыг хамт хэлэлцэх маягаар зохион байгуулах. Ер нь зөрүүний тодорхой хэмжээг арилгаж байж суурь тэтгэврийн асуудлыг ярихгүй бол болохгүй байна гэж ингэж ойлгогдож байна.

Таны яриад байгаа суурь тэтгэвэр гэдэг бол яахав, үнийн өсөлттэй уялдуулаад, нийтэд нь нэмж өгч байгаа болохоос, зөрүүд нь ач холбогдол болж багасгах тийм хэмжээний асуудлыг шийдэхгүй л дээ. Энэ тал дээр яам нь ямар бодолтой байгаа вэ? Зөрүү, суурь тэтгэврийн асуудлыг хамт авч үзээд шийдээд явбал яасан юм бэ?

Н.Энхболд: -Т.Ганди сайд хариулъя.

Т.Ганди: -Ц.Даваасүрэн гишүүний асуултад хариулъя. Ерөөсөө суурь тэтгэврийн энэ хууль маань нийгэмд үүсээд байгаа, бид бүгдийн санаа зовдог тав, зургаан асуудлыг хүрээг хамарч арилгах гэж оруулж ирж байгаа юм.

Нэгдүгээрт, тэтгэврийн тэгш бус байдлыг арилгая. Тооцоо, судалгаа хийгээгүй биш. Олон шатны тооцоо, судалгаанууд хийгдээд, үндсэндээ Их Хурлын гишүүдэд, намын бүлэг дээр тодорхой мэдээллээр хангахаар ингэж ажиллаж байгаа. Гишүүдэд тараагдсан материалд тоо, судалгаануудыг хийсэн мэдээллийг ном болгож тараасан байгаа. Дээр нь тэтгэврийн зөрүүний асуудлаар суурь тэтгэврийн хууль орсноор тэтгэврийн зөрүү ойртоно. Жишээлбэл, би танд нэг тоо хэлж өгье. Өнөөдөр бүрэн тэтгэврийн доод хэмжээ 105 мянга 300 төгрөг байгаа. Дээд тэтгэврийн хэмжээ 160 мянган төгрөг байгаа. Суурь тэтгэврийн суурийг эхний ээлжинд 35 мянган төгрөг нэмснээр 140 мянган төгрөг 300 болно. Бүрэн тэтгэврийн доод хэмжээ. Бүрэн тэтгэврийн дээд хэмжээ 160 мянга дээр 35 төгрөг нэмж, 196 мянга болно. Дараагийн хувьд проценталж нэмснээр энэ процентыг оновчтой, зөв процентыг гаргаж ирж, энэ тэтгэврийн хоорондын зөрүүний асуудлыг суурь тэтгэврийг эхний суурийг тавих хүрээндээ засаж авах ийм бүрэн бололцоотой юм.  Ийм судалгаануудыг хийсэн. Дор хаяж 50-60 мянган төгрөгийн зөрүүтэй тэтгэврийн хэмжээ тодорхой хэмжээгээр хоорондоо зөрүүтэй байсан байдал арилна гэсэн ийм байдлаар үзэж байгаа юм.

Нөгөө талаас тэтгэврийн тэгш бус байдал арилна гэж ингэж үзэж байна. Тэтгэврийг огцом нэмэгдүүлснээс шалтгаалан зөрүү цаашид үүсэх асуудлыг ер нь хязгаарлаад явах юм. Цаашдаа. Яагаад гэхээр  механик өсөлт дандаа их тэтгэвэр дээр тодорхой хэмжээний нэмэгдлүүдийг нэмж, бага тэтгэвэр өсдөггүй байсан энэ гажуудал засагдаад явна.

Бага орлоготой иргэд юмуу, тэтгэврийн хүмүүсийн нийгмийн баталгааг баталгаажуулж өгнө гэж үзэж байгаа. Яагаад гэхээр өнөөдөр амьжиргааны баталгаажих доод төвшнөөс доогуур тэтгэвэр авч байгаа хүмүүс маань нийт тэтгэвэр авагчдын  50 гаруй хувийг эзэлж байна. Дээр нь нийгмийн даатгалын шимтгэлд хамрагдаагүй хүмүүс маань үндсэндээ дөчин хэдэн хувийг эзэлж байна. Энэ хүмүүсийн нийгмийн асуудлыг цогцоор нь шийдэх ийм өргөн бололцоотой том шинэчлэлийн асуудал.

Бид нар тэтгэврийн харилцаанд ороогүй хүмүүсийн төлөө өнөөдөр  санаа зовох ёстой. Тийм учраас энэ тэтгэврийн зөрүү эрхэм чухал асуудал. Зөрүүний асуудлыг шийднэ. Дээр нь тэтгэврийн харилцаанд ороогүй хүмүүсийн нийгмийн баталгааг хангана. Бага орлоготой, бага тэтгэвэр авагчдын тэтгэврийн асуудал буюу нийгмийн хамгааллын асуудлыг шийднэ гэсэн ийм.

Нөгөө талаас төрийн зүгээс санаа зовон хүн ам зүйн бүлэг болсон малчид, хувиараа хөдөлмөр эрхлэгчдийн нийгмийн баталгааны асуудлыг баталгаажуулж өгч байгаа юм. Үүгээрээ энэ шинэчлэлийн бодлогын гол үзэл баримтлал оршиж байна гэж хэлэх гэж байна. Баярлалаа.

Н.Энхболд: -Ц.Даваасүрэн гишүүн тодруулъя.

Ц.Даваасүрэн: -Бага тэтгэвэртэй, өндөр тэтгэвэртэй хоёр хүний суурийг тогтоохдоо өөр итгэлцүүр, коэффициентээр тогтоох юм байна гэж ойлгож болох уу? Сая би тэгээд ойлгочихлоо шүү дээ.

Т.Ганди: -Тийм, байж болно. Хэлэлцүүлгийн төвшинд эхний удаа өргөн баригдсан төслөөр, Ц.Даваасүрэн гишүүн мэдэж байгаа. 35 мянга, 15 мянга, нийтдээ 50 мянга гэсэн байдлаар итгэлцүүрийг тогтооё гэсэн. Тийм учраас бага тэтгэвэртэй дээр 35 мянга, их тэтгэвэртэй дээр 30 мянга ч юмуу, 25 мянга байж болох юм. Гэхдээ шалтаг, шалтгаан буюу иргэдийг насаар нь юмуу, эсвэл өндөр цалинтай шимтгэл төлж байсан иргэдийн итгэлцүүрийг яагаад бага тогтоох ёстой юм, яагаад тэтгэврийг нь нэмэгдүүлэхгүй байх учир шалтгаан нь юу вэ гэдэг хууль эрх зүйн акт, үндэслэлээ сайн гаргаж өгөхгүй бол, бид нар өндөр цалинтай ажил хийж байсан, илүү их шимтгэл төлж байснаараа яагаад нийгэмд буруудах ёстой юм бэ гэж Цэцэд хүртэл асуудал тавьж байсан. Энэ бол бас Р.Раш гуайн тавьдаг зүйл, яг шударга ёсных нь зүйлээс аваад үзвэл илүү хүндрүүлсэн нөхцөлтэй, илүү хариуцлага үүрдэг, илүү шимтгэл төлсөн хүмүүс маань өндөр тэтгэвэр авдаг. Энэ зүйл дээр нэлээн их бодолцож байж, хэлэлцүүлгийн төвшинд итгэлцүүрийн асуудлын талаар тоо, томъёоллыг өөрчлөх боломжтой гэж бодож байна.

Н.Энхболд: -Н.Ганбямба гишүүн асууя.

Н.Ганбямба: -Баярлалаа. Юу ч гэсэн төсвөөс тэтгэврийн тодорхой хэсэг дээр ийм санхүүжилт ордог болж байгаа юм байна гэж бодож байгаа. Ер нь шилжилтийн үед ч гэсэн нэг хэсэг  орж явсан. Яг суурь тэтгэвэр гэдгийг сайн ойлгохоор тайлбарлаж өгөхгүй юу. Хоёрдугаарт, нийгэм, хангамжийн тогтолцооноос манай Монгол улс 1995 оны 01 дүгээр сарын 01-нээс нийгмийн даатгалын энэ тогтолцоо руу шилжсэн юм. 

Одоо зах зээлийн орнууд, Шинэ Зеланд, хаана ч билээ, манай хуучин системийн үеийн нийгмийн хангамжийн тогтолцоотой орнууд байдаг юм байна. Түүгээрээ загвар болгоод сайхан үр дүнд хүрч байгаа гээд. Бид өнөөдөр нийгмийн даатгалын шимтгэл төлдөг энэ шинэ тогтолцоо  руу орсноос хойш 600 гаруй иргэд маань энд хамрагдаагүй явж байдаг. Сайн дурын гэдэг тэр заалтад ер хамрагддаггүй юм байна. Нэг ч шимтгэл төлөөгүй. Цагаа болбол, тэтгэврийн мөнгө авч чадахгүй л болох нь л дээ. Тэгээд ийм гал унтраах маягийн халамжийн тэтгэвэр гэсэн юмаар явах болох юмуу? Ер нь цаашдаа яаж зохицуулах юм бол? 600 гаруй иргэдийг нийгмийн даатгалын энэ  тогтолцоонд яаж хамруулах боломж байна вэ? Тэгэхээр энэ хэдэн төгрөгөө л ярих байх л даа. Гэтэл 1995 оны 01 дүгээр сарын 01-нээс өмнө тэтгэвэрт гарсан, нэг салбарт ижилхэн, ойролцоо ажил хийж явсан хүмүүс, тэрнээс хойш гарсан хоёр хүний тэтгэврийн алд дэлэм зөрүү байдаг. Энэ зөрүүг арилгах санал газар сайгүй ийм санал гарч байгаа. Энэ талаар алхам хийх боломж байна уу? гэсэн асуулт байна.

Т.Ганди: -Суурь тэтгэврийн зарчмыг хэрэгжүүлэхээр олон улсын хөдөлмөрийн байгууллагын гишүүн орнуудын төвшинд нэлээн их хөдөлгөөн өрнөж байна. Яагаад гэхээр бид нар зэрлэг капитализмыг байгуулаагүй, хүний хөгжил төвтэй нийгэм байгуулахаар Үндсэн хуулиндаа тусгаж өгсөн. Нийгмийн суурь харилцааны төвшин, хүний нийгмийн хамгааллын асуудлыг төсвөөс тэгш хуваарилах, хүртээмжтэй хуваарилах, нийгмийн хамгааллыг ямар нэгэн орлогын байдлаас, газар зүйн бүс, алслагдмал байдлаас үл хамаарах байдлаар жигд хангах ийм бодлогыг авч хэрэгжүүлэх ёстой улс орнуудын нэг юм.

Ингээд үзэхэд нэрийн данс яагаад нимгэн байна вэ, нэрийн дансанд шилжсэн үр дүн яагаад бага гарч байгаа вэ гэхээр шууд орлогоос хамааралтай байгаа юм. Орлого юунаас хамааралтай байна вэ гэвэл ажилгүйдлээс хамааралтай байгаа. Ажилтай иргэн орлоготой байна, орлоготой иргэн шимтгэл төлнө. Шимтгэлийн хувь төлснөөс даатгалын хувь хэмжээ шалтгаалж байгаа. Тийм учраас энэ төвшинд аваад үзэхэд шилжиж байгаа буюу хөгжиж байгаа орнуудын төвшинд орлогын байдал, хөдөлмөр эрхлэлтийн статусаас нь хамаараад тэтгэврийн даатгалын энэ үндсэн концепци оновчтой биш байна гэдэг ийм дүгнэлтэд хүрсэн юм.

Ингээд Скандиновын орнууд болон хөгжиж байгаа орнуудын төвшинд үндсэндээ нийгмийн хамгааллын цогц асуудал бол ирээдүйн тэтгэврийн баталгааг хангахад төр зайлшгүй үүрэгтэй оролцох ёстой гэсэн ийм үзэл баримтлал руу олон орон орж байна. 

Манай дээр ч гэсэн энэ бодит жишээ гарч байна. Яагаад гэхээр таны ярьсан 600-гаад мянган хүн өнөөдөр тэтгэврийн буюу ирээдүйн ямар ч нийгмийн хангамжийн баталгаагүй явж байна. Энэ хүмүүс 2016 оноос эхэлж 1960 онд төрсөн хүүхдүүдийн child boom-аас шалтгаалсан өсөлтийн үр дүнгээр 1960 оноос хойш төрсөн хүмүүсийн хөгшрөлтийн эхлэл буюу тэтгэвэрт гарах эхлэл тавигдана. Энэ хүмүүсийн нийгмийн хамгааллын баталгаа өнөөдөр байхгүй байна. Бүгдээрээ халамжийн тогтолцоо, нуруун дээр орж ирнэ. Ийм учраас төрөөс 1-2 удаагийн арга хэмжээ авч суурь тэтгэврийг тогтоож өгдөг. Эдийн засгийн хөгжилтэйгөө уялдуулан суурь тэтгэврийг маш өндрөөр тавьж өгч байгаа улс орнууд байна. Жишээлбэл, Швед 500 крон, Скандивновын орнууд 300 евро гэхчилэн. Энэ төвшиндөө аваад өөрийнхөө орны эдийн засгийн ерөнхий төвшиндөө хамааралдуулж, бодит орлогодоо хамааруулсан суурь тэтгэврийн тогтолцоо руу орж байгаа юм.

Ингээд суурь тэтгэврийн тогтолцоог бий болгосноор бүх иргэдээ ирээдүйн нийгмийн баталгаанд хамруулж өгөх хөрсийг бид хамруулж байгаа юм. Үүнийг бид суурь тэтгэвэр гэж үзэж байгаа юм. Энэ бол халамжийн бодлого биш. Халамжийн бодлогоос зарчмын хувьд өөр. Ингээд суурь тэтгэврийг эдийн засгийн оновчтой үр дүн гарч байгаа энэ үедээ суурь тэтгэврийг бий болгож өгч, 600 иргэнээ, тэтгэврийн зөрүүнд ороод нэрвэгдээд байгаа иргэнээ, мөн улс төрийн бодлогын золиос болсон ч гэдэг юмуу, нөхөн олговор авч байсан, хувь тэнцүүлсэн тэтгэвэр авч байсан, туйлын ядуу, бага тэтгэвэр авч байгаа хүмүүсийнхээ тэтгэврийг цэгцлэх бодлогыг энэ суурь тэтгэврийн хуулиар зохицуулах юм.

Үндсэндээ суурь тэтгэвэр тодорхой итгэлцүүрээр тавьж, 50 мянга байх уу, 35 мянга байх уу, бүх тэтгэвэрт гарах хүмүүсийнхээ шимтгэлийн суурь тавина, дээр нь ажилласан жилийн шимтгэл хамаарна. Энэ суурь тэтгэврийн хэмжээ бол нэг сарынх нь  2,5 сарын шимтгэл төлсөн хэмжээтэй хамааралтай байх юм. Тийм учраас энэ хууль гарснаар иргэн болгон өнөөдөр итгэлтэй болно. Яагаад гэхээр  би тодорхой хэмжээний шимтгэл төлөөд өгчихвөл шимтгэл төлөөд орлогоосоо хувь нэмэр болоод явбал ирээдүйн баталгаа маань тэтгэвэр гарах ийм гарц нээгдэх нь ээ гэдэг ийм боломжийг нээж өгч байгаагаараа энэ суурь тэтгэврийн давуу тал оршиж байгаа юм. 

Н.Энхболд: -Ялгааны талаар.

Т.Ганди: -Тэтгэврийн ялгааны хувьд үндсэндээ 87 мянган иргэн байгаа. 87 мянга орчим иргэний төвшинг 2010 оны төвшинд нь /хүргэхэд үндсэндээ нэг иргэнд/ 1995 оныхны тэтгэврийн зөрүүтэй байгаа хүмүүсийг аваад үзвэл 61 тэрбум орчим төгрөг шаардагдана. Тэтгэврийн зөрүүний асуудлыг бид нар хийж болно. Энэ бол тийм төвөгтэй асуудал биш. 61 тэрбум төгрөгийг нэг удаагийн төсөв дээр гараад шийдэхэд дараа нь 2011 оноос дахиад 2016 оны эдийн засгийн параметрүүдийн өөрчлөлтөөс дахиад зөрүү гарч ирнэ. Энэ зөрүүн дээр дахиад 100-гаад тэрбум төгрөг шаардагдана. Тэгэхээр үечлэхдээ зөрүүнүүдийн асуудлыг бид нар нэгмөсөн шийдэх арга бол суурь тэтгэврийн асуудал. Тийм учраас зөрүү гэдэг асуудал маань тэтгэвэр авагчдын энэ харилцааны хувьд үндсэндээ 30-аад хувийг эзэлж байна. Суурь тэтгэврийн хуулийг оруулаад тэтгэврийнхээ зөрүүг арилгая, бүх хүнээ тэтгэвэрт хамруулъя, бага тэтгэврийг дээш нь нэмье гэдэг асуудал бол 100 хувь шимтгэл төлөгчдийн нийгмийн баталгааны асуудал шүү гэж хэлмээр байна. Баярлалаа.

Н.Энхболд: -Д.Тэрбишдагва гишүүн асууя.

Д.Тэрбишдагва: -Сая Т.Ганди сайдын ярьснаас овоо юм ойлгож л байна. Гэхдээ суурь тэтгэврийг ойлгочихлоо. Ер нь 40-70 мянга гэв үү, тодорхой тоо хэлсэн үү?

Т.Ганди: -35 мянга.

Д.Тэрбишдагва: -Тэтгэврийн зөрүүний хувьд нэг л ойлгогдохгүй байгаа юм.  Тэтгэврийн зөрүүний хувьд би ойлгож байгаа, үнэхээр улс оронд маш хүнд нөхцөлд ажиллаж байсан хүмүүс өндөр тэтгэвэр авах нь ойлгомжтой. Гэхдээ зөрүүг нь нэмэхээр доод төвшинд байгаа хүмүүсийн ялгаа нь улам холдоод байна гэж яриад байгаа учраас та нар үүнийг жаахан анхааръя гэж байгаа юм байна. Доогуур тэтгэвэр авч байгаа хүмүүсийг яаж дээш нь болгох юм бэ? Эртээд бүлгийн хурал дээр ярьж л байсан. Үүнийг дахиад нэмэгдүүлэх боломж байхгүй юу гэж нэгдүгээр асуудал.

Нөгөө талаас С.Баярцогт сайд хариулдаг юмуу, Т.Ганди сайд хариулдаг юмуу. Тэтгэвэр, тэтгэмжийн хэмжээг 3 дахин нэмэгдүүлнэ гэсэн. Үүнийг нэмсээр байгаад 2,5 л болох юм шиг байсан. Одоо нэгэнтээ л тоо бол тоо байдаг учраас 2,9 байх уу, 3 байх уу гэдэг бол иргэд, сонгогчдод 2,99 ч байсан 2,99 шүү дээ. Үүнийг 2,5 гэж болж байгаа бол 3 дахин нэмэгдүүлнэ гэдгээрээ 3-д нь олгох боломж байхгүй юу. Тэгэхгүй бол энэ бол хамтарсан Засгийн газрын мөрийн хөтөлбөр, бусад хөтөлбөр гээд үзвэл энэ бол үнэхээр 3 дахин болгох боломж байхгүй юу.

Нөгөө талаас ажлын байрыг нэмэгдүүлэх асуудал ярьж байгаа юм. Т.Ганди сайд, С.Баярцогт сайд хоёр анхаарах байх гэж бодож байна. Ажилгүйдэл, ядуурал буурахгүй байна. Өнөө өглөөний мөнгөний бодлогоор аваад үзвэл бид төсвийн тодотголоо энэ чигээр нь батлаад, төсвөө үүгээр нь баталчихвал инфляци баталгаатай 18-20 хувь болох юм байна шүү дээ. Тэгэхээр энэ тэтгэвэр ч нэмэгдэх юм алга, ажлын байртай байгаа хүмүүсийн компаниуд нь дампуурч эхлэх юм байна билээ. Тэгээд 24 тэрбум төгрөг хөдөө, орон нутагт явуулж байгаа зэрэг бол, түүгээр нэг их олон ажлын байр нэмэгдэхгүй шүү дээ. Энэ уялдаа, холбоогоо яаж харж үзэж байгаа юм бэ? Тэгэхгүй бол нийгмийн халамжийн чиглэлээр өгч байгаа мөнгө бол нэгдүгээрт инфляциас болоод энэ чинь хүнд хүрэхээ болих нь. Хоёрдугаарт, инфляциас болоод ажилгүйдлийн тоо нэмэгдэх нь. Яагаад нэмэгдэж байна вэ гэхээр өндөр хүүтэй зээл аваад эхлэхээр чинь үйлдвэр, аж ахуйн газрууд зогсоод эхэлнэ шүү дээ. Энэ ажилгүйдлийн бодлогыг нийгэм халамжийн чиглэлээс авч байгаа улсын төсвөөс өгч байгаа, хуваарилж байгаагаас гадна үйлдвэр, аж ахуйн газраа дэмжих, инфляцийг бууруулах чиглэлээр яаж ажиллаж байгаа юм бэ, С.Баярцогт сайд аа?

Тэгэхгүй бол ирэх жилийн төсөв батлагдсаны дараа ямар ч гэсэн ажилгүйдлийн тоо нэмэгдэнэ үү гэхээс буурахгүй хандлага гарч байна. Тэтгэвэр, тэтгэмжийн өгсөн юм нь нийтдээ 18-20 хувийн инфляцитай болох юм бол ерөөсөө ядуурал буурахгүй нь. Бид эндээс тооны хувьд нэмээд байгаа юм шиг харагдаад байгаа мөртлөө бодит амьдрал дээр, бодит эдийн засаг дээр энэ ерөөсөө болж өгөхгүй байна. Үүнийг яаж шийдэх ёстой вэ? Энэ дээр юу гэж бодож байгаа вэ? Тэгэхгүй бол наад нэмэгдэж байгаа асуудал бол тоон дээр харагдаж байгаа мөртлөө бодит амьдрал дээр ард түмний амьдрал сайжрахгүй бол, ажилтай болохгүй бол энэ хямрал ихэснэ, хаврын шуугиан улам ихэснэ. Үүнийг юу гэж үзэж байгаа вэ, С.Баярцогт сайд?

Т.Ганди: -Би дахиад тайлбарлая. 

Тэтгэврийн зөрүүний асуудлыг ерөөсөө нэгдүгээрт бодооч ээ гэж. Энэ суурь тэтгэврийн ерөнхий цогц бодлогын хүрээнд тэтгэврийн зөрүү орж ирж байгаа. Тэтгэврийн зөрүү яагаад гардаг вэ гэхээр нэгдүгээрт бид нар цалингийн ялгаатай байдал арилахгүй. Хүн бүр адил цалин авахгүй учраас цалингийн ялгаан дээр суурилсан тэтгэвэр, шимтгэлийн хувь хэмжээ өөр өөр байгаа. Хамгийн гол нь байгууллагууд өөрсдөө цалингийн тодорхой үнэлэмж тогтоодог болсон. Үүнээс үүдээд шимтгэлийн хувь хэмжээ эрс тэс болсон энэ хүчин зүйлүүд тэтгэврийн зөрүү гарахад нэлээн их хүчин зүйл болсон гэж хэлэх гэж байна.

Суурь тэтгэврийн хууль гарснаар тэтгэврийн зөрүү маань өөрөө бүр их холдоод явчих тийм нөхцөл бүрдэх үү гэж байна. Ингэж бүрдэхгүй ээ. Хэлэлцүүлгийн төвшинд би түрүүн Ц.Даваасүрэн гишүүний асуултад хариулахдаа, Н.Ганбямба гишүүний асуултад хариулахдаа хэлсэн. Суурь болгож байгаа итгэлцүүрийг тэтгэврийн ялгаатай байдлаар нь ялгаатай авч үзэх бололцоотой. Жишээлбэл, бага тэтгэвэр дээр 35 мянган төгрөг байлаа гэж бодоход их тэтгэвэр авч байгаа хүмүүс дээр суурийг 20 мянган төгрөгөөр тогтоох. Ингэснээрээ хэт холдолт бий болох, хоорондоо зай гарах асуудал дээр суурь томхон нөлөө болно. Гэхдээ нэмэгдэлт, хасалтын асуудлыг тооцож үзэж байгаа. Шууд абсолютный нэмж байгаа асуудлаас илүү бас процентолж нэмж байгаа нь эргүүлээд суурь тэтгэврийн ялгаа, дээр нь процентолж нэмж байгаа асуудал маань нийлбэр дүнгээрээ их тэтгэвэртэй хүмүүсийн тэтгэврийг их нэмэгдүүлэх, бага тэтгэвэртэй хүмүүсийн тэтгэврийг бага хувиар нэмдэг асуудлаас харьцангуй зайлсхийсэн арга гэж үзэж байна. Цаашдаа тэтгэврийн зөрүүг энэ суурь тэтгэвэр бий болгосноор үндсэндээ гаргахгүй, зогсоох хүчин зүйл гэж бид үзэж, энэ асуудлыг оруулж ирж байгаа юм. 

Ажилгүйдэл, ядуурал буурахгүй байна, тэтгэврийн зөрүүний асуудлаар тодорхой асуудал шийдэгдэх юмуу гэсэн. Үүнийг бас харж байгаа. Яаж харж байгаа вэ гэхээр өнөөдрийн ядууралд өртсөн хүмүүсийн дийлэнх хувь нь тэтгэвэргүй, орлогогүй, халамжийн ямар нэгэн харилцаанд хамаарагддаггүй, 21 мянган төгрөгөөс өөр орлого байхгүй ийм иргэд байгаа юм. Мөн тэтгэвэр авч байгаа хүмүүсийн 54 хувь нь амьжиргааны баталгаажих доод төвшин буюу 109 мянган төгрөгөөс  доогуур тэтгэвэр авч байгаа хүмүүс байгаа. Энэ төвшиндөө суурь тэтгэврийн тогтолцоог оруулж ирснээрээ доогуур тэтгэвэртэй хүмүүсийн тэтгэврийн хэмжээ харьцангуйгаар 195-200 мянган төгрөг болно. Энэ нь өнөөдрийн бид нарын хэрэгжүүлж байгаа тэтгэврийн хэмжээний хамгийн доод талын цэгт очиж байгаа. Харьцангуйгаар орлого нэмэгдэнэ. 600-гаад мянган хүний нийгмийн баталгаа тодорхой хэмжээнд дээшилнэ гэж үзэж байгаа юм. Энэ нь ядууралд үзүүлэх нэг талаар нийгмийн баталгааны харилцаа боловч ядууралд баталгаатай орлогожуулах нэг бодлогын асуудал гэж үзэж байна.

Ажилгүйдлийн төвшинд тодорхой тоо гарч байгаа, ололт гарч байна. Байнгын тогтмол ажлын байртай байх уу, үгүй юу гэдэг асуудал  дээр бид нар бас цаашдаа тасралтгүй үйл ажиллагаа явуулах ёстой. Өнөөдрийн миний авсан мэдээгээр 60 мянга 440 хүн ажлын байраар хангагдсан байна. Энэ нь 40-н хэдэн хувь нь түр ажлын байраар, 60-аад хувь нь байнгын ажлын байраар хангагдсан мэдээлэл ирүүлжээ. 

Дээр нь ядуурлыг бууруулах асуудал дээр ядуурлын хувь хэмжээг яаж тодорхойлох юм бэ. Ерөөсөө ядуу байна гээд байх юмуу, ядуу хүн гэж хэн юм, ядуу иргэн гэж хэн юм бэ. Зүгээр нүдэнд харагдсан баримжаагаараа нийгмийн ил ялгаварал гараад байна уу, орлогын байдлаар дүгнэх үү гэдэг асуудал дээр Дэлхийн банктай, Азийн хөгжлийн банктай, Үндэсний Статистикийн хороотой Нийгмийн хамгаалал, хөдөлмөрийн яам ажиллаж, ядуурлын шугамаа шинэчлэн тогтоох, ядуурлын хувийг тогтоох асуудал руу зөвлөлдөөд үндсэндээ дүнгээ гаргаж байна.

Үндэсний Статистикийн хорооноос гаргасан дүн мэдээгээр ядуурлын хувь хэмжээ 34-36,5 хувьтай байхад Дэлхийн банкнаас гаргаж байгаа мэдээгээр ядуурлын хувь хэмжээ 15-17 хувьтай байна. 15-17 хувь байна гэдэг маань энэ нь нэлээн гүнзгий ядууралд өртсөн, орлогын хэд их ялгаатай хэсэг маань дээшилж чадахгүй байна гэсэн дохио өгч байгаа юм. Тийм учраас ядуурлын бодлого дээрээ оновчтой фоент хийж, хөрөнгө мөнгө төвлөрүүлэх, нийгмийн хамгааллын бодлогоо, мөн эдийн засгийн бодлогоо төвлөрүүлж ажиллах шаардлага байна гэж хэлэх гэж байна. Баярлалаа.

Н.Энхболд: -С.Баярцогт сайд хариулъя.

С.Баярцогт: -Концепцийн хувьд Д.Тэрбишдагва, түрүүн Ц.Даваасүрэн зэрэг олон гишүүд тэтгэврийн зөрүү гэж асуугаад байгаа юм. Суурь тэтгэвэр маш зөв аргаар тэтгэврийн зөрүүг алга болгож байгаа юм. Би тэрийг ганцхан жишээгээр хэлье. Одоо бид нар тэтгэврийг нийт үнийн дүнгээр нь 210 тэрбум төгрөгөөр нэмж байгаа юм. Хэрвээ суурь тэтгэвэр ингээд одоо танилцуулаагүй, энэ төсөвтэй хамт танилцуулаагүй бол юу болох вэ гэхээр нийт одоо энд байгаа ажиллаж, амьдарч байгаа хүмүүсийн тэтгэвэр дунджаар 53 хувь шууд нэмэгдэх юм. Одоо нэмэгдчихлээ гэхэд, энэ дээр байж байгаад маргааш нь тэтгэвэрт гарч байгаа хүний суурь чинь шууд 53 хувиар зөрөөд явчихаж байгаа гэсэн үг юм. Өнөөдөр орж байгаа хүмүүс нь нэмэгдээд орчихоор тэтгэврийн зөрүү улам цаашаа холдоод байгаа юм. 

Бид нарын тэтгэвэр дээр хийж байгаа нэмэгдэл юун дээр суурилсан нэмэгдэл вэ гэхээр хүмүүсийн цалингаасаа төлсөн шимтгэл шүү дээ. С.Бямбацогт гишүүн бид хоёр өөр, өөр ажил хийдэг байж байгаад энэ хүний тэтгэвэр 100 мянгаар тогтоогдоод, миний 90 мянгаар тогтчихсон байхад хувиар нэмэгдлээ гэхэд энэ хүнийг өндөр болоод, минийх бага хувиар нэмэгдэнэ. Хэдийгээр хувь нь ижилхэн ч гэсэн абсолют дүнгээр минийх бага болоод, дараа, дараагийн нэмэгдэл дээр энэ хүнийг улам цаашаа өсөөд байдаг, минийх багасаад. Хүмүүс юу гэж хэлэх вэ гэхээр тэтгэврийн зөрүү гэдэг юмыг тэр дээр гаргаж хэлээд байгаа юм. Гэтэл  тэр мөнгийг бид нар улсын төсвөөс өгөөд байдаг. Одоо суурь тэтгэвэр гэж гаргаад, эхнийхээ суурийг бүх хүн дээр ижилхэн, бүгдээрээ 50 мянган төгрөгийн суурьтай болчихно. Тэгвэл нэмэгдэл нь эхний удаа хүн бүр дээр ижилхэн. Дараа нь бид нар хувиар нэмэхэд энэ сууриа л нэмээд байх юм. Бид хоёрын ялгаа юун дээр гарах вэ гэвэл бид хоёрын цалингаар төлж байсан шимтгэл дээр л гараад яваад байна гэсэн г юм. Ингэхээр цаашдаа тэтгэврийн зөрүү гэдэг асуудал байхгүй болно. Яагаад гэвэл гол агуулга чинь улсаа өгч байгаа мөнгөн дээр суурь тэтгэвэр өөрөө яваад, шимтгэл дээрээ үндэслэсэн хувь хэмжээгээрээ нэрийн данс чинь явах байхгүй юу.

Дараагийн асуудал нь шимтгэлээр төлж байгаа нэрийн данс чинь мөнгөгүй болчихоод байгаа юм. Тийм учраас бид нар Хүний хөгжил сангийн мөнгөөр өгч байгаа зүйл чинь 2012 оны 6 дугаар сараар дуусаад, бид нар сүүлд нь дивидент өгдөг болно шүү дээ. Тэгэх юм бол одоо жилдээ 800-г өгч байгааг зогсоогоод, 150 орчим тэрбум төгрөгийг дивидентээр өгнө. Тэгэнгүүт Хүний хөгжлийн сан маш хурдан томрох юм. Энэ жилийнхээ 750 нэмэгдээд явна, дараа жилийнх дээр 1 триллион нэмэгдэнэ, ингээд л яваад байвал. Энэ баялгаа бид нар шууд тэтгэврийн сантай уях ёстой юм. Хоёрдугаар давхартаа. Өөрөөр хэлбэл, шимтгэлээр авч байгаа мөнгөний давхаргатай шууд уях ёстой. Чили улс жишээлбэл, зэсийнхээ сангаас орж ирж байгаа мөнгөний 50 хувийг шууд тэтгэврийн сантай уяж байгаа юм. Тэгж байж энэ тогтолцоо чинь өөрөө өөрийгөө авч явж байгаа юм. Яагаад гэвэл манайх нэг хэцүү юм хийчихсэн нь шимтгэлийг нь багасгачихсан, суурь нь өөрөө өргөн болчихсон. Baby boom-ийн хүүхдүүд орж ирээд байна гэж. Тэтгэвэр авагч нь их болчихсон мөртлөө шимтгэл нь бага болчихоор тэтгэврийн сангаа дэмжих ямар ч бололцоогүй болчихоод байгаа юм. Тэгэхээр энэ хоёр юм зэрэг явах ёстой. Тэр утгаараа одоо суурь тэтгэврийг анх танилцуулж байгаа нь хамгийн зөв алхам болж байгаа юм.

Үүнийг бид энэ жил хийхгүй, дараа жил хийе гэвэл бид нарын хийх өртөг чинь  тав, зургаан зуун тэрбум төгрөг болчихоод байгаа юм. Одоо сууриа танилцуулахын тулд бид нар 210 тэрбум төгрөгийг гаргаж байна шүү дээ. Хэрвээ бид нар дараа жил суурь төлбөр рүү шилжинэ гэвэл магадгүй энд зарцуулах мөнгө маань 500 юмуу, 600 болно гэсэн үг. Тийм учраас энэ алхам маш чухал, зөв алхам болж байгаа юм. Энэ парламент гавьяа байгуулж байгаа гэсэн үг юм. Баярлалаа.

Н.Энхболд: -Р.Раш гишүүн асууя. 

Р.Раш: -Гавьяатай сайд нарын лекцийг сайхан сонсож байна л даа. Бид энд суухад наад философийг чинь ойлгохгүй байгаа юм чинь бидний ярьж байгаа нийгэмд яаж ойлгогдох бол? Их л тооцоо байгаа юм шиг байна. Тэгээд нэг асуулт.

Зөрүү, суурь тэтгэвэр гэдэг ойлголтыг тэтгэврийн бүтцэд бий болгосноор зөрүү нь хугацааны хувьд хэдий хугацаанд гайгүй болох бол гэсэн ойлголтыг авах бол? Үүнийг л нийгэмд хэлмээр байна. Түүнээс биш, аажмаар 10 жил юмуу, 15 жил юмуу, 5 сар юмуу сайн мэдэгдэхгүй байна л даа. Хөдөө, гадаа зөндөө л явж өндөр настны тэтгэврийнх зөрүүний асуудлыг сонсож байгаа байх. Т.Ганди сайд баахан л цалингийн тэтгэврийн тухай лекц уншчихаад тэв тэв алхлаад гараад явчихдаг. Заал бол амаа ангайгаад л хоцорч байгаа шүү дээ. Хугацааны талаар хэлээд өгөөч. Яваандаа зөв гэдгийг би ойлгож байна. Дэлхий нийтэд бас, энэ ганцхан манай орон авч хэрэгжүүлж байгаа юм биш юм шиг байна. Тийм учраас нэлээн хундаментальный юм байгаа байх. Би тэгж итгэж байна. Гэхдээ хэдий хугацаанд ялгаа энэ арга хэмжээ авснаар бий болох вэ?

Суурь тэтгэвэр гэдэг чинь бас ганцхан ч 80 мянган төгрөг юмуу, 40 мянган төгрөг биш юм байна шүү дээ. Бас зөрүүтэй. Түрүүний цалингийн дээд, доод хоёрын зөрүүг аль болох бага. Бага тэтгэвэртэй байсан хүмүүсийн тэтгэврийн хэмжээ түүн дээр нэмэгдэх суурийг арай илүү, нөгөөг нь арай бага. Дахиад л тэгшитгэх үзэл. Одоо зовлонтой л доо. Дээр үеийн төлөвлөгөөт эдийн засгийн үед бол цалингийн сүлжээ гэж тодорхой байсан. Одоо зарим компанид өндөр цалин өгч байгаа, заримд нь туйлын бага юм өгч байгаа. Зовлон зөндөө л бий. Гэхдээ ерөнхий юм бол мөн л тэгшитгэх ийм л юм. Ер нь хувь хүний нийгмийн бүтээл, нийгэмдээ өгсөн өгөөж, тэр хэмжээгээрээ өөрийнхөө амьдралын төвшинг дээшлүүлсэн тэр юм чинь дандаа цалингийн сувгаар л гадагшаа гарч, дотогшоо орж ирж байх ёстой ийм л зүйл шүү дээ. Ингэж хар ухаанаар мунхаглаад байх юм.

Хугацааны хувьд хэлж өгөх боломж байна уу? Яваандаа тэгж сайжирдаг юм байжээ. Арилна гэж та бүхэн ярьж байна. Тэнгэр сайхан болох юм байна гэж тэгж итгэж байна. Гэхдээ нийгэм үүнийг юу гэж хүлээж авах вэ? 

Түрүүн Ц.Даваасүрэн гишүүн яриад байсан. Энэ бол улс төрийн асуудал болчихоод байгаа шүү дээ. Зүгээр нэг цалин, тэтгэврийн асуудал биш, энэ улс төрийн асуудал болоод байгаа юм. Яагаад 1994 онд авсан цалин, 1996 онд авсан цалин хоёр ингэж ялгаатай байна вэ? Т.Ганди сайд надад хэлэхдээ 2 мянган төгрөг гэж ярьж байсан, хүмүүс надад ярихдаа 14 мянган төгрөг байгаа гэж хэлж байсан. Ингээд дандаа зөрөөд байх юм. Би бол төрийн сайдынхаа хэлсэн тэр аманд нь итгэж ингэж яваа шүү дээ.

Н.Энхболд: -Т.Ганди сайд хугацааны талаар товчхон хариулъя. Нэг ярьсан юмаа дахин, дахин хэлээд байх юм.

Т.Ганди: -Р.Раш гуай ер нь олон сар, жил нэлээн их тооцоо, судалгаа хийж байж оруулж ирж байгаа юм. Тантай явахдаа яриад байсан асуудлуудаа л оруулж ирж байгаа. Нийгэмд хоёр, гурван зүйл дээр айдастай байгаа гэж үзэж байгаа. Энэ нь юу вэ гэхээр 1960 оноос хойш төрсөн хүмүүсийн төвшин, тэтгэврийн өөр тогтолцоонд нэрийн дансанд шимтгэл төлж эхэлсэн орлогогүй, ажилгүй нийгмийн гишүүдэд ямар нийгмийн баталгаа угтаж авч байна вэ гэдэг дээр энэ айдастай явж байгаа. Энэ хүмүүсийн нийгмийн баталгааг хангах асуудал эрхэм чухал байна.

Хоёрдугаарт, бага тэтгэвэр авагчдын дийлэнх хэсгийг эзэлж байна. Ядууралд үндсэндээ ахмадууд, бага тэтгэвэртэй хүмүүс өртөж байна. Тэтгэвэрт гарсан хүмүүст ажил хийх юмуу,  илүү орлого болох бодит бололцоо өнөөдөр Монгол Улсад хязгаарлагдмал байна.

Нөгөө талаас тэтгэврийн зөрүү гэдэг асуудал байна. Тэтгэврийн зөрүүний асуудал дээр би хэлсэн. Одоо ч энэ тоогоо баталж байна. Нийтдээ 87 мянган хүний жигнэсэн дунджаар нь аваад үзвэл 2 мянган төгрөгөөс 14 мянган төгрөгийн ялгаатай тэтгэвэр авч байгаа юм. 14 мянган төгрөгийн ялгаатай тэтгэвэр авч байгаа хүмүүс нь үндсэндээ 10 гаруй хувь, дундаж хэсэг нь 2 мянга орчим сарын тэтгэврийн ялгаа авч байгаа юм. Энэ тэтгэврийн зөрүүг үндсэндээ энэ суурь тэтгэврийг бий болгосноороо цаашдаа тэтгэврийн зөрүүтэй байх, хэт их ялгаатай байх, тэнцвэргүй байх энэ зарчимгүй байдлыг арилгана гэж үзэж байгаа юм.

Малчид, хувиараа хөдөлмөр эрхлэгчид байна, тэтгэврийн харилцаанд ордоггүй, шимтгэлээ төлдөггүй, орлогоосоо шимтгэл хураалгадаггүй энэ хүмүүс маань бас тэтгэврийн харилцаанд орж эхлэх нь ээ. Хэзээ энэ тэтгэврийн зөрүү гэдэг юм чинь арилах вэ гэж байна. Би тоо хэлье. 2012 оны 06 дугаар сараас эхэлж тэтгэврийн зөрүүний бодит юу арилна. Яагаад ингэж хэлж байгаа вэ гэхээр энэ суурь тэтгэврийн хууль хэрвээ батлагдаад гарлаа гэж бодоход 2012 оны 05 дугаар сард эхлээд абсолютно тодорхой тоогоор, дараа нь хувиар тэтгэвэр нэмэгдэлт хийгдэнэ. 2012 оны 07 дугаар сараас эхэлж тэтгэврийн шинэ хууль үйлчилдэг юмаа гэхэд  энэ суурь тэтгэвэр орж ирж энэ их тэтгэвэр дээр 1,8 хувь, бага тэтгэвэр дээр 2,7 хувь, тэгээд суурь тэтгэврийн итгэлцүүрийг тодорхой ялгаатай тогтоосон ийм тохиолдолд тэтгэврийн зөрүү арилна.  Би тодорхой хэлье. Сонгуулийн өмнө тэтгэврийн зөрүүний тодорхой будлианыг цэгцлэх оролдлого хийж байна. 

Н.Энхболд: -Баярлалаа. Х.Баделхан гишүүн. Гишүүд ээ давхардуулж битгий асуугаарай. Тэтгэврийн зөрүүг хүн бүр асуучихлаа шүү дээ.

Х.Баделхан: -Баярлалаа. Би өөр зүйл асууя.
Нийгмийн суурь тэтгэвэр гэсэн шинэ ойлголт бий болж байгаа юм байна. Сая Т.Ганди сайд илтгэлдээ нас өндөр болсон, хөдөлмөрийн чадваргүй болсон ахмад настан нийгмээрээ тэтгүүлэх хэрэгтэй гэсэн зарчим дээр суурилж байна гэсэн үг хэллээ. Тэгэхээр миний асуулт бол яг өнөөдрийн байдлаар манай Монгол Улсад тэтгэврийн насны хичнээн хүн байна. Тэрний хэр хэмжээний хүний хэдэн хувь нь өнөөдөр тэтгэвэр авч байна? Цаашдаа тэтгэврийн насны бүх хүн нийгмийн суурь тэтгэврийг авах нь гэсэн ийм ойлголт авч болох уу гэсэн ийм нэгдүгээрт асуулт байна.

Хоёр дахь нь үүний зардлыг улсын төсвөөс гаргах юм байна. Цааш, цаашдаа сая С.Баярцогт сайдын хэлснээр бол Хүний хөгжил сангаас гарах юм байна. Үүнийг бид нар дэмжиж байгаа.

Бид саяхан Цэргийн албан хаагчдын тухай тэтгэврийн хуулийг шинэчилж баталсан. Тэр бол жирийн албан хаагч нарын тэтгэвэр дээр зөрүү гарсан байна гэж дахиад журам, зааврыг нь батлаад хууль баталсан. Энэ дээр бас дахиад нэмэгдэж суурь тэтгэвэр цаашдаа олгогдох юмуу? Дөнгөж саяхан баталсан шүү дээ. 

Дараагийн нэг асуулт бол, хөдөө яваад хүмүүстэй уулзаж байхад түлээ, нүүрсний хөнгөлөлт гэдгийг ахмадууд их ярьдаг юм. Нийт ахмадуудын хэдэн хувь нь түлээ нүүрсний хөнгөлөлт авдаг юм бэ? Ер нь ахмадуудыг хооронд нь ялгаварлаж байгаа юм биш үү? Заримд нь өгөөд, заримд нь өгөхгүй байгаа. Ер нь түлээ, нүүрсний хөнгөлөлтийг цаашдаа тэтгэврийн насны бүх ахмадуудад олгох боломж байна уу, үгүй юу гэсэн ийм асуулт байна. Баярлалаа.

Н.Энхболд: -Өнөөдрийн хэлэлцэж байгаа асуудалд яамны Стратеги, төлөвлөлтийн газрын дарга Н.Аюуш, Нийгмийн даатгалын ерөнхий газрын дарга Алтанхуяг нар оролцож байгаа шүү. Энэ хүмүүсээс асуух зүйл гарвал. 

Т.Ганди: -Х.Баделхан гишүүний асуултад хариулъя. Тэгэхээр 55 наснаас дээш насны эмэгтэй, 60-аас дээш насны эрэгтэй Монгол Улсад 204,2 мянган иргэн тэтгэвэр авч байна. Эндээс 184 мянга нь нийгмийн даатгалын тэтгэвэр авдаг. 2,2 хувь нь нийгмийн халамжийн тэтгэвэр авдаг. Сая бол бид нийгмийн даатгалын тэтгэврийн тухай хуулийг ярьж байна. Нийгмийн халамжийн шинэчлэлийн асуудал Улсын Их Хуралд өргөн барьчихсан байгаа. Одоо удахгүй хэлэлцэгдэж эхлэх байх. Тэгэхээр нийгмийн халамжийн тэтгэмж болон тэтгэврийн асуудал бас яригдана. Энэ дээр үндсэндээ нийгмийн даатгалын шимтгэл төлөөгүй, эсвэл шимтгэлийнх нь хувь хэмжээ хүрээгүй, ажилласан жил нь хүрээгүй, дотроо тасалдалтай явдаг маш олон хүн Баян-Өлгий аймагт бий. Мөн ийш, тийшээ шилжих хөдөлгөөнд нэрвэгдсэн, нийгмийн даатгалын харилцаанд хамрагдаагүй байгаа энэ хүмүүс байгаа. Бараг 30-аад мянган хүний тоо судалгаа гарч ирдэг юм. Энэ хүмүүсийн асуудал суурь тэтгэврийн энэ харилцааны хуулиар цэгцлэгдэнэ.  Цэгцлэхийн төлөө бүртгэлжүүлэлтэд оруулах, дээр нь нөхөн олговор, олон хүүхдээр гарсан, 4 хүүхэдтэй тэтгэвэр тогтоолгосон, хувь тэнцүүлсэн тэтгэврээр тэтгэврээ тогтоолгосон ийм хүмүүсийн асуудал энэ суурь тэтгэврийн хуулиар цэгцлэгдэнэ.

Халамжийн хуулийн тухай асууж байна. Түлээ, нүүрсний энэ тодорхой хөнгөлөлт өгдөг, дэмжлэг авдаг энэ асуудлыг цэгцэлнэ. Халамжийн хууль дээр ийм үзэл баримтлалаар оруулж ирж байгаа юм. Өнөөдөр хавтгайрсан халамж тараадаг, халамж хүртэх ёстой хүмүүст очдоггүй тэр халамжийг дундаж амьдралтай, арын хаалга, танил талаа харж тараагддаг, янз бүрийн бүтээгдэхүүнээр нүд хуурч улсын мөнгийг үр дүнгүй үрдэг гэсэн ийм шүүмжлэлийг бид хавтгайдаа сонсдог. Энэ халамжийн хуулийн шинэчлэлийг хийхдээ бид нар очих ёстой хүнд нь өгөх халамжийг нь дээшүүлье, ямар хүнийг халамж хүртэх ёстой хүн гэж тодорхойлох вэ? Дээр нь түлээ, нүүрс, харааны шил, мод өгдөг, рашаан сувилалд явдаг зэрэг 17 төрлийн ажил, үйлчилгээ байдаг юм. Энэ 17 төрлийн ажил үйлчилгээ маань үндсэндээ санхүүгийн тарамдсан байдал, хүнээ олж өгөөгүй байдал зэргээс цоорхойгоор үр дүнтэй халамжийн хууль явагдахгүй байгаа.

Тэгэхээр Халамжийн хуулийг шинэчилж, цэгцэлснээр үүнийг мөнгөн хэлбэрт оруулж, халамжийн тэтгэмжийн хувь, хэмжээг нэмэгдүүлнэ. Ингэснээрээ өнчин хүүхэд харж байгаа, асарч байгаа,бүрэн хараагүй, эсвэл бага насны эцэг, эхээ алдсан ийм халамж анхаарал тавих ёстой хүмүүсийн очиж байгаа мөнгөний хэмжээ амьжиргааны баталгаажих доод төвшин хүртэл дээшээ өснө. Энэ хүмүүсийн өнөөдрийн авч байгаа мөнгө бол 50 мянган төгрөг л байгаа шүү дээ. Бид нар 24 төгрөгөөс 46 мянган төгрөг болгож нэмэгдүүлсэн. Тийм учраас үүнийг цогцоор нь ийм шинэчлэлийн бодлого хийсэн ийм хууль орж ирж байгаа гэдгийг хэлмээр байна. Баярлалаа.

Н.Энхболд: -Д.Оюунхорол гишүүн.

Д.Оюунхорол: -Баярлалаа. Нийгмийн суурь тэтгэврийн тухай хуулийг бүхэлд нь дэмжиж байгаа юм. Бас гайгүй сайн боловсрогдоод орж ирсэн хууль. Энэ дээр ярих асуудал алга. Үнэхээр тэтгэвэртэй холбоотой, нийгэмд үүсээд байгаа олон асуудлуудыг шийдвэрлэх  хамгийн олон зөв гарц нь энэ байх. Үнэхээр суурь тэтгэврийн ийм тогтолцоотой болсноор тэтгэврийн зөрүү хоорондоо арай ойртох ийм боломж бололцоо бүрдэх юм гэж үзэж байгаа юм.

Одоо ганцхан зүйлийг тодруулж асуух хүсэлтэй байна. С.Баярцогт сайд бас сая хариуллаа. Тэтгэврийн зөрүүг арилгах асуудлаар бид ямар ч гэсэн нэг алхам хийхэд боломжгүй байна гэсэн ийм хариулт өгчих гээд байна. Миний ойлгож байгаагаар бол 1995 оноос өмнө тэтгэвэр тогтоолгосон 87,1 мянган хүн байна. Эд нар бол жилд 7-8 мянгаар хорогддог. Ер нь сүүлийн 10 жилд энэ тэтгэврийн зөрүүг арилгаж өгнө гэж бас горьдсон. Өөрөөр хэлбэл, энэ хүмүүсийн тэтгэвэр яагаад буруу тогтоогдсон бэ гэвэл тухайн үеийн тэтгэврийн бодож байсан аргачлал, процедурын алдаанаас болсон. Итгэлцүүрээ бодсон тэр аргачлалаас болоод энэ хүмүүсийн тодорхой тэтгэврийн зөрүү үүсэж хохирол гарсан гэдгийг бид нар хүлээн зөвшөөрчих ёстой.

Түүнээс өнөөдөр багш гэдэг цалинг авч байгаа хүн 10 жилийн дараа багш гэдэг мэргэжлээр тэтгэвэр авч байгаа хүний зөрүүний тухай асуудлыг бид нар яриагүй. 1995 оноос өмнө тэтгэвэр бодож байсан тухайн үеийн аргачлал, итгэлцүүрээ бодохдоо процедурын алдаа гаргасан учраас энэ хүмүүсийг гэх олон хүнийг хороосон. Тийм учраас үүнийгээ хүлээн зөвшөөрөөд, энэ алдаагаа засах тийм шаардлага байна гэж бодоод, С.Эрдэнэ гишүүнтэй нэг хэсэг гишүүд хуулийн төсөл өргөн барьсан. Ц.Мөнх-Оргил гишүүн бид хоёр бас хуулийн төсөл өргөн барьсан. Өчигдрийн Засгийн газрын хуралдаанаар хэлэлцээд энэ хуулийн төслийг бас ямар нэгэн байдлаар дэмжээд тэтгэврийн шинэчлэлийн бодлоготойгоо хамт авч үзье гэсэн хариу өгсөн юм билээ.

Тийм учраас С.Баярцогт сайд аа, үүнийг бас судалж үзээд, ер нь 87 мянган хүнд ямар нэгэн байдлаар тэтгэврийн зөрүүг арилгасан энэ арга хэмжээ авах шаардлага байна. Үүнийгээ энэ тэтгэврийн шинэчлэлийн бодлоготойгоо уялдуулан ажлын хэсэг дээр яриад Нийгмийн хамгаалал, хөдөлмөрийн яамтай хамтран ажиллаад явчихвал яасан юм бэ гэсэн санал байна. Энэ талаар юу гэж бодож байгаа вэ? Т.Ганди сайд бол Байнгын хорооны хурал дээр ингэж ажлын хэсэг дээр авч үзье гэж ярьсан. Тиймс учраас үүнийг бас нэг судалчихаач ээ гэсэн ийм санаа байна.

Хоёрдугаарт, Т.Ганди сайдаас асууж байна. Ер нь цаашдаа бид нар нийгмийн суурь тэтгэврийн тогтолцоог бий болгосноороо изнание нэгдэл дээр суурилсан нийгмийн даатгалын тогтолцоо чинь хэвээрээ  байх юмуу? Хоёрдугаарт, хүмүүс нийгмийн даатгал гэдгийг их андуу ташаа, буруу мэдээлэлтэй, ер нь ойлгохгүй явсан. Миний ойлгож байгаагаар бол өнөөдөр нийгмийн даатгал төлөх ёстой хүмүүсийн 40 хувь нь нийгмийн даатгалаа төлж байгаа. Маш олон хүн нийгмийн даатгалаа төлөхгүй байгаа. Өөрөөр хэлбэл, цаад утгаараа юу хэлээд байгаа вэ гэхээр ажилгүй байгаа хүмүүсийн тоо олон. Нөгөө талаас ажил, хөдөлмөр хийж амьдраад нийгмийн даатгалд хамрагдаж байж би тэтгэвэр тогтоолгох ёстой гэсэн ийм хөдөлмөрийн харилцааны сахилга бат гэдэг юм байхгүй болсон. Тийм учраас бид нар иргэдээ “та хөдөлмөр хийгээд нийгмийн даатгалаа төлөөд, эргээд энэ бол таны ирээдүйн нийгмийн баталгаа болж, тэтгэврээ авдаг болно” гэсэн ийм нийгмийн даатгалын тогтолцоогоо ойлгуулсан үзэл суртлын ажлыг сайн хийх ёстой гэж боддог. 

Ингэж байж манай иргэд өөрсдөө зүгээр сууж байгаад тэтгэвэр авах биш, би ядаж хэдэн жил ажиллаж байгаад, би энэ тэтгэврийн тухай хуулийг уншихад 10 жил хөдөлмөрлөсөн хүн нийгмийн суурь даатгалд хамрагдах юм байна гэсэн ямар нэгэн критерийг тавьж байгаа юм байна гэж ойлгож байгаа юм. Ингэхгүйгээр ерөөсөө хөдөлмөр  хийдэггүй байж байгаад суурь даатгал аваад сууж байна гээд бодчихвол энэ Монгол Улсад хэн хөдөлмөр ажил хийж,  энэ Монгол Улс хөгжих вэ гэсэн нь асуудал болчих вий гэсэн ийм ойлголт байгаа. Тийм учрас тэтгэврийн тэгш бус байдлыг арилгана гэдэг нь хөдөлмөрийн  тэгш биш байдлыг бий болгох, нэг хэсэг нь зүгээр суудаг, нэг хэсэг нь хөдөлмөрлөдөг /микрофон хаагдав/.

Баярлалаа. Ийм юмнуудыг би бодож байгаа байх. Ер нь Нийгмийн суурь тэтгэврийн энэ хуулийг манай яам бас гайгүй сайн боловсруулж оруулж ирсэн байна гэж бодож байна. Гэхдээ тогтолцоон дээрээ ийм асуудлууд дээр яаж хандах вэ гэдэг нь их сонин. Яагаад гэвэл одоо нийгмийн даатгалд хамрагдаж байгаа хүмүүсийн бараг 60-аад хувь нь ерөөсөө даатгалд хамрагдаж, мөнгө төлөхгүй байгаа нь өөрөө энэ сан чинь яваандаа 60-аад оныхон тэтгэвэртээ гарахад мөнгөгүй болчих гээд байгаа Нийгмийн даатгалын сангийн өөрөөр хэлбэл, бие даасан байдал, тэр тогтолцоо, хуримтлалыг яаж бий болгох. Энэ нь өөрөө эргээд дандаа төсөвтөө ачаалал болох юмуу, цаашдаа энэ нь өөрөө өөрийгөө аваад явдаг ийм тогтолцоотой болох юму угээд олон асуудлуудыг яг энэ өнцгөөс харах ёстой юм байна гэсэн ийм зарчмын саналууд, асуудлууд байгаад байгаа юм. Тийм учраас би энэ зүйлүүдийг асууя. Ер нь суурь тэтгэвэр авах үед хэдэн хүн хамрагдана гэсэн эцсийн тооцоо гарч байгаа вэ гэсэн ийм асуудлууд байна.

Н.Энхболд: -С.Баярцогт сайд хариулъя. Дараа нь Т.Ганди сайд бэлдэж байгаарай.

С.Баярцогт: -Тэтгэврийн зөрүүтэй холбоотой асуудлыг түрүүн Т.Ганди сайд саналаа хэлчихсэн шүү дээ. Тэрийг шийдэх талаар ажиллана гээд.

Тэтгэврийн зөрүүн дээр бид нар итгэлцүүр хэрэглэх замаар тэрийг алга болгоно. Тэрнээс яг одооных шиг ийм өндөр хувиар нэмчихээд. Энэ удаагийн нэмэгдэл бол маш өндөр хувь байхгүй юу 53 хувь гэдэг бол Монголын түүхэнд байж байгаагүй, нэг дор нэмэгдэл шүү дээ. Ийм өндөр хувиар нэмсний дараа зөрүү улам холдох байхгүй юу. Тийм учраас суурь тэтгэвэр орж ирж байгаа нь өөрөө зөв болчихоод байгаа юм. Тэгэхээр хоёр юмаа салгаж яримаар байгаа юм. Суурь тэтгэвэртэй холбоотой юмаа тусад нь. Суурь тэтгэвэр бол нийгмийн даатгалын шимтгэл, нэрийн данстай холбогдохгүйгээр орж ирж байгаа юм.

Одоо бидний хэрэглээд сурчихсан, одоо явж байгаа системээр явж байгаа нийгмийн  даатгалын шимтгэл дээр байгаа зөрүүний асуудлыг энэ хуулиас тусад нь ярих ёстой. Баярлалаа.

Т.Ганди: -Д.Оюунхорол гишүүн их чухал, чухал асуудлуудыг тавьж байна. Хэлэлцүүлгийн төвшинд ойлголцоод ажиллах байх гэж бодож байна. Өнөөдөр бид хуваарилалтын тогтолцоо руу хэвээр явж байгаа. Хуримтлалын тогтолцооны үр дүн их сайн харагдахгүй байсан. Яагаад гэвэл шууд макро эдийн засгийн бодлоготойгоо хамааралтай, нэг хүнд оногдож байгаа ДНБ-ий өсөлт, орлогын жигд байдал төдийлөн тэнцвэртэй биш, бидний хүсэж байсан төвшин рүү орж чадахгүй байсан учраас хуримтлалын тогтолцооны үр дүн их муу харагдаж байна гэж. Гэхдээ гишүүд бас ойлгоорой. Цэцэрхэж байна гэж битгий бодоорой. Яагаад гэвэл, яагаад заавал хуваарилалтын тогтолцооноос салахгүйгээр хуримтлалын тогтолцооны асуудлыг үргэлжлүүлэхгүй байгаа юм бэ? Энэ нь бусад хүмүүсийг өөгшүүлэх бодлого мөн үү, үгүй юу гэсэн асуудал дээр Скандивнавын орнууд буюу нийгмийн хөгжлийн, хүний хөгжлийг гол үзэл баримтлалаа болгодог улс орнуудын авч явдаг энэ бодлогын асуудал. Тийм учраас энэ дээр бид нар хүний нийгмийн амьдрал, хүний амьдралын аюулгүй байдлыг хангах энэ асуудлыг  хүрээнд гол бодлогоо хийж оруулж ирсэн гэж ойлгож болно.

Нийтдээ суурь тэтгэвэрт 222 мянган иргэн хамаарагдана гэж тооцож байгаа. Энэ бол гурван тогтолцоот даатгалын тогтолцоо. Нэгд нь бид суурийг нь бүгдэд нь тавиад өглөө. Хоёрдугаарт нь, тодорхой хэмжээгээр шимтгэлээ төлнө. Тэгэхээр Д.Оюунхорол гишүүний болгоомжилж байгаа нь нэг талаараа зөв. Нөгөө талаасаа малчид, хувиараа хөдөлмөр эрхлэгчид шимтгэлийнхээ хувийг  хоёрдогч тогтолцоон дээрээ буюу хоёрдогч давхарга дээрээ өөрсдөө оруулж ирнэ. Энэ нь төрийн албан хаагчид буюу шууд бодит орлоготой хүмүүсийн шимтгэлийн хувьтай адилхан хоёр дахь давхаргад орж ирэх юм. Тийм учраас хэн нэгэн ажил хийдэггүй байдаг юмуу, ямар нэгэн орлого төвлөрүүлдэггүй хүний өмнөөс төрийн албан хаагчид байдаг юмуу, тодорхой шимтгэлээ төлсөн хүмүүс эрсдэл хүлээж шимтгэл төлнө гэсэн ойлголт биш гэж хэлэх гэж байна. Баярлалаа.

Н.Энхболд: -Р.Гончигдорж гишүүн асууя.

Р.Гончигдорж: -Баярлалаа. Энд би нэлээн өөр хүрээнээс асуух гээд байна. Үүнийг би нийгмийн суурь тэтгэврийн асуудал биш, тэтгэврийн суурь нэмэлтийн тухай асуудал. Цаашдаа тэтгэвэр нэмэгдүүлэхэд бодлогоор нэмэгдүүлэх үндсэн суурь нь итгэлцүүрээр нэмэгдүүлэх бусад хэсэг гэсэн ийм ангилал руу оруулж байгаа ийм л аргачлал гэж ойлгож байгаа. Бид нар чинь цаашаа тэтгэврийн том реформоо хийхэд энэ чинь яах юм бэ? Өөрөөр хэлбэл, олон давхаргат тэтгэврийн систем рүү шилжихэд энэ суурь тэтгэвэр гэж одоо оруулж байгаа энэ жаахан нэмэлт чинь тэрэндээ эерэг нөлөөлөх үү, сөрөг нөлөөлөх үү? Тэтгэврийн том реформд бас нэг саад болоод, тэтгэврийн зөрүү гэж том юм ярьдаг шиг, тэр үед тэтгэврийн том реформоо хийхэд энэ маань өөрөө хүзүүнд уясан чулуу болоод явчих юм биш биз ээ гэсэн ийм зүйлийг асууж байгаа юм.

Яагаад гэвэл энд нэрийн дансны тухай хуулийн дагуу өндөр насны тэтгэвэр тогтоолгон авч байгаа иргэн л суурь тэтгэврийг авах эрхтэй гэж байна шүү дээ. Тийм учраас энэ нь одоо тэтгэвэр авч байгаа хүмүүс дээр суурь нэмэлт хийж байгаа. Сая тэтгэврийн нэмэгдлийн тухай асуудал ярихдаа энд яриагүй байна. Сангийн сайд өөрөө бодож байна. Цаашид тэтгэвэр нэмэгдүүлнэ гэдэг бол хоёр нэмэгдэхүүнтэй нэмэгдэнэ. Нэг нь суурь тэтгэврээ үндсэн бодлогоор нэмнэ. Суурь тэтгэврээсээ хураамжаар хийж байгаа, тэрнээс дээшх хэсгийг зөвхөн инфляцитай уялдуулж л нэмэгдүүлж ингэж явна гэсэн. Ийм индексээр. Суурь тэтгэврийг индексжүүлж болно гэдэг нь сайдын ярьж байгаагаас өөр болоод байгаа юм. 

Би бол суурь тэтгэврийг индексжүүлж болно гэдэг нь өмнөх жилийн өргөн хэрэглээний барааны үнийн өсөлт, өмнөх жилийн цалин хөлсний дундаж өсөлтийн 50 хувиар бодож, индексжүүлж байна гэдэг нь цаашаа нэмэгдэлт. Гэхдээ энэ суурь тэтгэврийг, одоо бид ийм л юм ярья л даа. Ерөнхий тэтгэвэр. Тэтгэвэр бол хоёр нэмэгдэхүүнтэй байна. Суурь + хоёр дахь шатных ч  гэх юмуу.

Нэрийн дансныхаас өмнөх хүмүүсийнх бол суурь тэтгэврээр биш шүү  дээ. Тэр хүмүүсийнхийг бас ийм хоёр шаттай гэж ойлгож байгаа. Энэ чинь тогтоосон тэтгэврийн төвшингийн 50 хувиас, тэтгэврийн даатгалын шимтгэлийн нэрийн данстай бол 75 хувиас ньтус тус илүүгүйгээр суурь тэтгэврийг тогтоож байгаа шүү дээ. Тэгэхээр энэ чинь тэтгэвэр хоёр нэмэгдэхүүнтэй. Тэрнээс биш энэ бүхэлдээ биш. Энэ чинь 19960 оноос хойшхи, 1960 оныхоос өмнөх хоёр дээр нэмэгдэж байгаа хэлбэрүүдийн л анхан нэмэгдэлтийн суурийг өөрөөр тогтоож байна гэж ойлгож байгаа.

Ингээд явахаар, цаашаа тэтгэвэрт өнөөдөр хамрагдаагүй хүмүүсийг яаж хамрах вэ гээд. Бид нарын ярьдаг реформ бол өөр реформ шүү дээ. Тэрийг шүүмжилж байх шиг байгаа юм. Үүнийг бүхэлд нь тэтгэврийн сангаасаа тусдаа бүрэлдэхүүнтэй нэг хэсэг. Ерөнхийдөө улсын төсөв дээр байж байдаг. Гэхдээ улсын төсвөөс тэтгэврийн сан руу шилжүүлэх замаар байдаг. Цаад тэтгэврийн сан бол хоёр дахь шатны тэтгэвэр буюу нөгөө өгсөн хураамжаараа тогтоогдож байдаг тэр хэсэг. Гурав дахь нь сайн дурын даатгал буюу өөрсдийнхөөрөө. Ийм гурван бүрэлдэхүүнтэй, цаашдаа ийм болох юм байна. Ерөнхийдөө суурь гэдэг нь бол хүн өндөр насандаа минумаарх зардлыг даадаг. Энэ нь улсын /микрофон хаагдав/.

Ийм бүрэлдэхүүнүүдтэй. Өөрөөр хэлбэл, бид нар эв нэгдлийн гэдэг ойлголтоос болоод төсвийн дэмжлэг бүхий нийгмийн даатгалын сангийн нэг хэсэг. Үүнийг нь бид Хүний хөгжлийн сангаасаа авч явна. Дараа нь шимтгэлээсээ авч явна. Дээр нь нэмэгдэж байгаа нь сайн дурын даатгалууд нь бусад зүйлээс байна гэж. Энэ бүрэлдэхүүнээс гарах зүйлд чинь өнөөдөр холилдчихоод байна гэж хэлэх гээд байна шүү дээ. Яагаад гэвэл 50 хувьтай нь, 75 хувьтай нь гээд үзэхээр ийм ялгаатай байдлууд.

Суурь тэтгэвэр гэдэг бол тэр хүн ямар ажил хийж байсан, яаж байсан, бүх юмнаас нь ямар ч хамааралгүй. Ингэнгүүд одоо та нар суурь тэтгэвэр эхлэхдээ л суурь тэтгэврийн зөрүүтэй эхэлж байна шүү дээ. Хүлээн зөвшөөрч байгаа биз? Яагаад гэвэл энд нэгэн дээр нь 50 хувиас, нэгэн дээр нь 75 хувиас гээд. Одоо авч байгаа тэтгэврийнхтэй холбож яриад байна шүү дээ. Миний ойлгож байгаагаар суурь тэтгэвэр бол ерөөсөө Монгол Улсын иргэний хувьд энэ жил суурь тэтгэвэр нь /микрофон хаагдав/

Н.Энхболд: -Т.Ганди сайд хариулъя.

Т.Ганди: -Зарчмын хувьд зөв ойлголттой байна. Санаа нэг байна. Маш сайн ойлголттой байна. Гэхдээ төгсгөлд нь буруу дүгнэлттэй байна. Р.Гончигдорж гишүүнээ уучлалт хүсье. Яагаад гэхээр эх үүсвэр хоёр. Тэрэнтэй санал нэгдэж байгаа.  Энэ нь тодорхой сангаас шимтгэл төлөх хэлбэрээс. Энэ төвшинд тодорхой ялгаатай сангийн асуудал байна уу, үгүй юу, энэ чинь зөрүү гарна шүү, холиодож байна шүү дээ гэдэг асуудал бол үгүй юм. Яагаад гэхээр тодорхой сан бий болгож байгаа нь өөрөө төсвийн нэг орлого нэмэгдүүлдэг хүчин зүйлийн нэг нөлөөгөөр бий болсон сангаасаа авч байгаа сууриа бид нар ялгаатай тогтоох уу, үгүй юу гэдэг асуудлыг хэлэлцүүлгийн төвшинд шийдэх юм. Тэрнээс биш Засгийн газар оруулж ирснээрээ бол үндсэндээ сууриа 35, 15 буюу 50 гэсэн байдлаар дундажлаж оруулж ирж байгаа юм.

Дээр нь шимтгэлийн хувь дээр нэмэгдсэн нэмэгдлүүдийг ажилласан жил, орлого хуримтлуулсан байдал, шимтгэл төлсөн хувь хэмжээнээсээ үүдсэн нэмэгдлийг хийгээд явна. Ингэснээрээ ямар нэгэн байдлаар тодорхой эх үүсвэр бий болгож суурь тавьсан суурьтайгаа шимтгэлийн хувь хэмжээ холилдохгүй. Тийм учраас энэ хэлэлцүүлгийн төвшинд илүү тодорхой ойлголттой болох байх гэж бодож байна. Ямар ч гэсэн суурь тэтгэврийн хууль бол нийгмийн гишүүдийн ирээдүйн баталгааг жигд хангадгаараа л ийм онцлогтой, давуу талтай шинэчлэл болно гэж үзэж байна.

Н.Энхболд: -Гишүүд хууль санаачлагчийн илтгэл, Байнгын хорооны санал, дүгнэлтээс асууж хариулт авлаа. Одоо санал хэлэх гишүүн байна уу?

Д.Дондог: -Баярлалаа. Тэтгэврийн суурийг тогтоох гэж байгаа энэ хуулийн төслийн хэлэлцэх эсэхийг дэмжиж байна. Гэхдээ саяын тайлбарлаж байгаагаас үзэхэд явж, явж тайлбар нь бөөрөнхий болох тал руугаа хандаж байна шүү. Эргээд тэтгэврийн зөрүү арилахгүй ч болчих гээд байгаа юм шиг, улам зөрүү гармаарч юм шиг зарим нь хариулаад байх юм. Тэгээд бид нарын ойлгоц эхлээд зөв явж байснаа сүүлдээ тиймэрхүү ойлгоцонд хүрч байна. Тэгэхээр тэтгэврийн суурь тогтоож байгаа нь зөв боловч тэтгэвэр нэмэхдээ хоёр янзаар нэмнэ гээд байгаа шүү дээ. Тэтгэврийн суурийг ижил хувиар нэмээд, зөрүүг нь итгэлцүүрээр нэмье гэж байгаа юм байна. Өөрөөр хэлбэл, шимтгэл төлснөөс хамаараад итгэлцүүрээр нэмье гээд. Тэгээд нийлбэр тэтгэврийн нэмэгдэл гарч ирэх нь байна шүү дээ. Тэрүүгээрээ явах юм байна.

Гэтэл сая Р.Гончигдорж гишүүний ярьж байгаагаар бол 75, 50 хувь гэдгээс ялгаа үүсчихгүй юмуу? Тэрийг л сайн бодох хэрэгтэй.Тэр дээр л сайн бодож, хэлэлцүүлгийн явцад тэрийг маш сайн тооцож хийхгүй бол боломжгүй. Наадах чинь эргээд ялгаатай болох гээд байна шүү дээ. Эргээд ялгаатай орчихвол бүр их ялгаа үүсээд явах ийм боломж бүрдэх гэж байна.

Хоёрдугаарт, 1995 оноос өмнөх, хойно тогтоосон нь зүгээр шимтгэл төлснөөр гол нь биш юм. Тэр тэтгэврийн зөрүүг яриад байгаа юм биш. Ижил нөхцөлд ажиллаж байгаа, нэг мэргэжлийн хүмүүсийн цалингаас хамаараад одоо тэтгэвэр тогтоосон нөхцөл нь өөр болчихоод 2 мянгаас 14 мянга болчихоод байгаа юм. Үүнийг арилгах асуудлыг хаана ч уулзалт хийсэн, хэнтэй ч ярьсан мөнхийн санал болгож тавиад байгаа юм. Үүнийг энэ хэлэлцүүлгийн явцад гишүүдийн өргөн барьсантай нийлүүлээд хэлэлцэх нь зөв байх гэж бодож байна. Тэгээд нэг мөр үүнийгээ цэгцлээд авчихвал та бүхний яваандаа тэтгэврийн зөрүү нэг их гараад байхгүй яваад байна гэж бодож байгаа бодлого, чиглэл чинь хэрэгжих ийм боломжтой юм гэж үзэж байна.

Одоо хэлэлцүүлгийн явцад 87 мянган хүний тэтгэврийн зөрүүтэй холбоотой гишүүдийн өргөн барьсан саналыг давхар хэлэлцүүлэгт зэрэгцүүлж ороод шийдэх нь зүйтэй гэсэн саналтай байна.

Н.Энхболд: -Д.Дондог гишүүнд баярлалаа. Р.Гончигдорж гишүүн саналаа хэлье. Гишүүд саналаа хэлье. Санал хураана.

Р.Гончигдорж: -Баярлалаа. Түрүүн Т.Ганди сайд, би үүнийг буруу ойлгож ярьсан юм биш. Миний ойлгож байгаа зүйл нь үүнээс өөр байгаа юм. Өөрөөр хэлбэл, бид нар нэгэнт үүнийг хийж байгаа бол хүн шимтгэл хэдээр төлсөн нь огт хамаарахгүйгээр Монгол Улсын иргэн хүн болгон өндөр наслахдаа ийм тэтгэвэр авна гээд, тэр нь Хүний хөгжлийн сангаас буюу төсвийн эх үүсвэрээс авагддаг. Тэр суурь бүгдэд адил байна. Юу гэдэг юм, үүнийгээ 50 мянга гэдэг юмуу, 60 мянга гэдэг юмуу? 100 мянга гэдэг юмуу, адилхан тогтоо. Тэгээд тэрнээсээ дээш авч байгаа хэсэг нь тэр хүн шимтгэл төлсөн байдал, шимтгэлийн хэмжээний байдал. Үүнээсээ  тогтоогдоод дараагийн шатанд тогтоогдоно гэж. Тэрний дараагийн шат нь бол шимтгэлээс хамааралгүйгээр тэр хүн тогтоосон шимтгэл биш, тогтоосон шимтгэлээс дээгүүр шимтгэлийг төлөх маягаар өөртөө дахиад хуримтлал нэмсэн бол гурав дахь давхрын тэтгэвэр. Мөн үү. Нэг хүний авч байгаа тэтгэвэр гурван бүрэлдэхүүнтэй байна. Зарим дээр нь ганцхан байна. Тэр бол хөөрхий ямар ч шимтгэлийн харилцаа үүссэн тэтгэврийн санд орлого оруулаагүй нөхөр. Гэхдээ Монгол Улсын иргэн учраас өндөр наслахдаа мөнгөн дэмжлэг авна гэсэн Үндсэн хуулийн заалтын дагуу улсын төсөв дээр авч байгаа. Энэ Үндсэн хуулийн эрх бүгдэд адил байна. Бүгд адил тоогоор илэрхийлэгдэнэ.

Та нар энэ жил 50-иар бүгдэд нь адилхан өгөх гэж байгаа гэж ярьж байна. Гэтэл цаашаа та нар 50, 75-аас хэтэрч болохгүй гэсэн нэг юм ярих гээд байна шүү  дээ. Энэ тоогоо хаячихаач. Тэгээд ингэж суурь яривал бид нар цаашаа олон давхарт тэтгэврийн тогтолцоогоо бүрдүүл гэж саад болохгүй. Сая Д.Дондог гишүүний анзаарсан нь зөв шүү дээ. Энэ чинь ялгаатай хувилбар болоод явчих гэж байгаа юм. Ийм л агуулга руугаа энд чиглэсэн байж байж, бид нар өнөөдөр энэ нийгмийн суурь  тэтгэврийн тухай асуудлаа дараагийн олон давхарт тэтгэврийн тогтолцоо руугаа зөв бүрэлдэхүүн болгож оруулна. Ийм байдлаар нь хийх учиртай. Цаад үндсэн агуулга, Үндсэн хуулийн агуулга нь бол миний саяын ишлэл хийсэн зүйл. Өнөөдөр аз болж эх үүсвэртэй болж байна, Хүний хөгжлийн сан. Нөгөө нь тэтгэврийн сангаа, нэмэгдэл шимтгэлийн эх үүсвэрийгээ. 

Дээр нь нэмж хэлэхэд зарим шүүмжлэл байсан. Хүн зүгээр сууж байгаад тэтгэвэр авдаг болох гэж байна гэж. Шимтгэл төлдөг харилцаанд орохоосоо зугатах нь гэж. Ерөөсөө бид нар иргэдээ хүндэтгэе. Тэр иргэн хүн өөрөө өөртөө л ухаантай. Өөрөө, өөрийгөө л мэдэг. Тэр хүн шимтгэл төлөхгүй элдэв юм явсан бол би өгч байгаа хамгийн бага суурь тэтгэвэртэй л үлдэх юм, энэ маань надад болно доо гээд амирлангуй сэтгэлээр явж байгааг нь битгий шүүмжил. Би өндөр наслахдаа ийм юмаар яаж амьдрах юм бэ, тийм учраас би шимтгэл төлнө гээд тэтгэвэрт хамрагдаж, шимтгэлийн тэтгэвэрт хамрагдаж байгаа нь болог. Яаж амьдрах юм бэ? Эрсдэл үүсвэл яах юм бэ? Би ингэхгүй ээ, би наад зах нь 500 мянган төгрөг өндөр насандаа авч байж амьдарна. Тийм учраас энд хүрэх хэмжээний шимтгэл би хэдийг нэмж төлөх юм бэ, надад хэлээд өг. Би тэрийг чинь төлөөд явъя гэх хүмүүс нь гараг. 

Өөрөөр хэлбэл, баталгаа бүхэн Үндсэн хуулийн сууртай, чөлөөт сонголт бүхий нэмэлт давхаргатай ийм тэтгэвэр рүүгээ орохыг эхнээс нь тэгж ялгаатай болгоорой гэдгийг хэлж байгаа юм. Баярлалаа.

Н.Энхболд: -Баярлалаа. Олон саналууд гарлаа. Хэлэлцүүлгийн явцад анхаарах хэрэгтэй. Ялангуяа манай математикчид гишүүд Р.Гончигдорж, Д.Дондог гишүүд нарийн юмнуудыг анзаарсан байна шүү. Энэ дээр хэлэлцүүлэх үеэр өөрсдийнхөө санал, онолыг энд яриад орхичих биш, Байнгын хороон дээрээ санал, онолоо өгөөрэй гэж хэлэх байна.

Санал хураая. Танхимд ирье, 39 гишүүн байна.

Нийгмийн суурь тэтгэврийн тухай, Хөдөлмөр эрхлэлтийг дэмжих тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслүүд, “Тэтгэмжийн хэмжээг өөрчлөн тогтоох тухай”, “Нөхөн олговрын доод хэмжээг шинэчлэн тогтоох тухай” Улсын Их Хурлын тогтоолын төслүүдийг хэлэлцэх нь зүйтэй гэж Байнгын хорооноос гаргасан саналын дагуу дэмжих санал хураалт явуулъя.

Санал хураалтад 40 гишүүүн оролцож, 36 гишүүн зөвшөөрч, 90,0 хувийн саналаар санал дэмжигдэж байна.

Төслүүдийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүллээ. 

Өнөөдрийн хуралдаанаар хэлэлцэх асуудал дууслаа. Хуралдаан хаасныг мэдэгдье.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ

